
Ftesë në lexim

Shënime për “Mitin e djallit”

Ky roman ka pothuajse të gjitha tiparet dhe nuancat 
e një trilleri. I shkruar nga një autor me përvojë të gjatë 
në fushën e prozës, ka një harmoni kompozicionale dhe 
linja të qarta e të përmbyllura narracioni. Një narracion i 
përbërë prej shumë nyjëzash të cilat ruajnë kohezionin e 
një vepre solide, që përveç rrëfimtarisë, karakterizohet nga 
digresionet dhe mesazhet, si dhe nga intensiteti emocional, 
që e mbajnë lexuesin të lidhur pas faqeve të këtij libri deri 
në përfundimin e tij. Ngjarjet e këtij romani janë vendosur 
në Amerikë, aty ku prej shumë vitesh jeton autori Shyqyri 
Molla. Po kështu edhe personazhet dhe gjithë mjedisi janë 
amerikanë. Duke përshkuar faqet e librit vihet re një dukuri, 
që po të përdornim titullin e librit të Karlos Fuentes “Tregime 
të natyrshme dhe të mbinatyrshme”, do të orientoheshim 
më lehtë në përdorimin e një lloji surrealizmi apo realizmi 
magjik, apo të elementit të mbinatyrshëm. Kjo për shkak se 
rrëfimtaria lineare e librit rrjedh natyrshëm, ku asgjë nuk 
bie ndesh me rregullat logjike që drejtojnë vërtetësinë e 
realitetit. Por kjo rrjedhje e natyrshme thyhet befas duke 
u bërë e mbinatyrshme, “alogjike”, surreale apo magjike: 

protagonisti, Harri ka vendosur kurthin për të ruajtur nga 
dëmtuesit kopshtin e tij të trëndafilave. Mirëpo ç’ndodh? 
Në kurth bie djalli: “Një qenie e zezë, një lëmsh. Ai trup 
që përpëlitej në dhëmbët e fuqishëm të kurthës sikur kishte 
marrë copëza nga pamjet e kafshëve të ujit, të tokës, pyllit e 
fluturakëve të ajrit. Nga goja sikur nxirte ajër të nxehtë. Nga 
çasti në çast sikur pritej të villte flakë. Shtiu me armë mbi 
të. Arma nxori tym e flakë por nuk nguli gjë në mish. Arma 
u bllokua. Një armë e bllokuar kthehet në një copë hekur. 
E gjuajti me të. I ra syrit. U dha flakë nga një hark elektrik. 
Harri u mbyt në djersë. Po bëhej konfuz. Ç’po ndodhte! 
Keqbërësi, siç e quante Harri dëmtorin monstër me sytë e 
zgurdulluar që nxirnin gjak iu lut: më lësho o njeri. Nga 
unë do kesh veç të mira, gjë e pasuri!  Kush je ti?- klithi 
Harri. Unë jam vetë djalli, hap gojën. Do bëhemi miq të 
përjetshëm.”

Në këtë pikë të leximit, protagonisti dhe bashkë me të 
edhe personazhet e tjera, por mbi të gjitha lexuesi, do të 
zhyteshin në mëdyshje: si ta pranosh atë që nuk i përgjigjet 
funksionimit të logjikshëm e të natyrshëm të botës? Por ky 
çast është i shkurtër, kalimtar dhe nuk vonon të tretet nga 
“aparati tretës” i lexuesit inteligjent. Kjo ndodh për dy arsye: 
nga dinamika narrative mjaft interesante dhe sidomos nga 
përvojat e shumta të leximeve të veprave të realizmit magjik 
apo të veprave me elemente surreale. Të mbinatyrshmen 
njerëzit e kanë marrë fillimisht nga përrallat, për t’u ndeshur 
më pas me autorët latino-amerikanë dhe evropianë, siç është 
rasti i kthimit të njeriut nga bota e përtejme (Melkiadesi i 

Markezit, Gregor Zamza i kthyer në kandërr etj., apo në 
letërsinë tonë Vetëvrasja e trumcakut i Migjenit apo Rinë-
Katerinëza e Kutelit etj). 

Autori e ka bërë këtë zgjidhje kompozicionale me 
guxim, por edhe mjaft suksesshëm e krejt natyrshëm, 
mbase si një nga mënyrat më adekuate për të shpalosur 
të gjitha idetë dhe mesazhet e veprës. Vula e djallit është 
vendosur që në titull dhe gjithë materiali artistik i veprës 
është vënë në boshtin koordinativ të një simbolike të fortë 
dhe intriguese; të simbolikës së djallit. Mitit të djallit - një 
nga arketipet e vjetra sa historia e njeriut dhe e librave të 
shenjtë, por edhe e re si zembereku i një mekanizmi që 
nuk ndryshket kurrë. Shfaqja e djallit të zënë në kurth, 
përveçse i jep frymëmarrje narracionit duke krijuar premisa 
për kthesa dhe befasi të çuditshme apo çaste suspense, i 
hap rrugën më pas një trajtimi të mëtejshëm sekuencash 
magjike, ku realja dhe surrealja apo e natyrshmja dhe e 
mbinatyrshmja harmonizohen natyrshëm, duke u kthyer 
në një burim të pashtershëm interpretimesh dhe motivesh, 
përsiatjesh e digresionesh ambigue. Si në sistemet filozofike 
dualistike, bota dhe shoqëria njerëzore shqyrtohen në dritën 
opozicionale mes të bardhës dhe të zezës, mes dritës dhe 
errësirës, mes së drejtës dhe së padrejtës, mes së mirës dhe 
së keqes, pra mes engjëllit dhe djallit. Autori në mënyrë 
indirekte shpreh shqetësimin për fuqinë e djallit në kohën 
e sotme, për praninë e tij në çdo qelizë të qenies, herë si 
mënyrë të menduari, herë si stil jetese, herë si i gjithëpranuar 
jo vetëm nga individët, por edhe nga superstrukturat e 

shoqërisë. Në hapësirat e këtij romani qarkullojnë tipa të 
ndryshëm të jetës, me profile interesante dhe të spikatura 
bukur artistikisht, me histori vuajtjesh, por edhe me çaste 
të bukura dhe idilike dashurie, me plane dhe zhgënjime. 
Përveç pikave të forta si subjekti interesant, zgjidhjet e 
gjetura kompozicionale, një aspekt shumë i rëndësishëm i 
këtij romani është edhe stili elegant i autorit, figuracioni, 
gjuha e zhdërvjellët dhe erudicioni i gjerë që shpaloset 
sidomos në çastet digresive të veprës. Edhe pse kronotopi 
(vendkoha) i romanit “Miti i djallit” është i përcaktuar: 
vendi Amerika me njerëzit e saj dhe koha - e sotme, ky libër 
merr vlera universale dhe komunikon mirëfilli me lexuesit e 
çdo vendi a shoqërie njerëzore.

Zija Vukaj

Harri Tomas Volf u bë trashëgimtar i fermës së kultivimit 
të trëndafilave. I ati, Tomasi, nuk e pati të lehtë. Tani në 
pleqëri, kur pasuria iu rrit, për hir të shpirtit e për të siguruar 
një vend në parajsë në të gjallët e vet, kishte një ëndërr të 
fundit: të ndërtonte një azil për të pamundurit. Kishte ndarë 
fondin, tokën në anë të fermës dhe caktuar firmën ndërtuese 
me projektin shoqërues. Nuk vonoi dhe filloi zbatimin e 
projektit. E shoqja nuk mundi ta shihte. Shpejtoi të shkonte 
në parajsë. Plaku Tomas për ta përjetësuar gruan që e donte 
fort dhe i iku shpejt, mendoi që azili të mbante emrin e saj: 
Venera! Por pa harruar edhe mbiemrin e vet. Në fakt duhej 
që bamirësinë ta ndanin përgjysmë.

I biri, Harri, që në vogëli ndiqte me vëmendje veprimet e 
të atit: ngritjet e zbritjet në biznes, të ardhurat, shpenzimet, 
rrogat e punëtorëve, pagimin e taksave, si dhe diskutimet 
me Venerën, nënën e tij ekonomiste. Kur binte ekonomia në 
ndonjë kohë krize, që vinin si batica e zbatica deti, njerëzit 
harronin se në këtë botë ka lule që dhurohen apo vihen në 
tavolinën e ngrënies.

Por gjyshi i Harrit, pra babai i Tomasit, thoshte se vërtet 
lulet nuk ta mbushin stomakun, por të zbusin varfërinë: të 
ngopin syrin e të mbushin mushkëritë me aroma. Tomasi, më 
praktik, e kundërshtonte duke thënë se ngrënësit mendojnë 

jo vetëm me tru, por edhe me stomak. Bile ky i fundit të 
imponohet. Se zorrët e stomaku veprojnë si një tru i dytë! 
(Se ai mendon edhe si kafsha. Se njeriu që në hershmërinë e 
tij trashëgonte shumë gjëra, që kur jetonin pyjeve bashkë.)  

Vite më parë, duke parë se boçat e trëndafilave tepricë 
prisheshin e hidheshin, mendoi t’i mblidhte e të bënte 
distileri për të prodhuar esenca aromatike trëndafilash. 
Për këtë industria e sapunëve dhe shampove kishte shumë 
kërkesa. Dhe pse jo, një ditë mund të nxirrte në treg edhe 
parfumin e vet origjinal. Ëndërr kjo e kahershme e tij. Bile 
kishte pyetur gruan, Venerën, sesi t’ia vinte emrin markës 
së parfumit. Së pari mendoi t’ia vinte mbiemrin e vet: Volf! 
Sapo ia tha gruas, ajo e kundërshtoi, u hodh përpjetë si ta 
therte dikush nga prapa. 

- Volf! Ujk! Gratë kurrën e kurrës s’do blejnë një parfum 
me një emër të tillë! Ky emër do t’u kujtojë qimet, kërleshjet, 
dhëmbët e hungërimat e pyllit. Në përfytyrimet e tyre do të 
ketë gjëra të përziera e ndjenja të pakëndshme. Po ia vure 
emrin cjap, çdokush do të kujtojë erën dhe mjekrën e tij. 

I shoqi i shpjegoi që këtë e mbështeste jo aq te mbiemri 
tij, por te nuhatja e ujkut për prenë me kilometra larg. 

- Ti nuk i kupton fantazitë e çmendura të femrave. Gjëja 
e parë që ato kërkojnë është vëmendja.

- Dëgjoje nga unë një gjë që kurrë s’ta kam thënë: kur 
flinim bashkë në një jastëk, unë gjithnjë të shihja me frikë se 
mos ty të zgjoheshin ndjenjat ataviste të ujkut e më shqyeje 
befasisht në gjumë. Të kujtohet kur të kam thënë: hiqe këtë 

mbiemër të frikshëm, sikur ke prejardhje nga ujqit! Mos 
qesh as mos u çudit! Gjërat janë ashtu siç i percepton. Si të 
lyhen femrat me parfumin tënd uuujk? 

- Mirë, atëherë, gjeje ti emërtimin. 
- Po. Everest! 
- Edhe ky se si më fut ethet. Është maja më e lartë e 

botës. 
- Po, por atje në majë ka mungesë oksigjeni…
Ashtu e lanë, Everest.
Tomasi me të birin kishin shëtitur parqet e kopshtet më 

të bukura të botës, marrë e blerë mijëra kalema trëndafilash, 
sidomos në Azi. A nuk e kishin bërë ketë tregtarët holandezë 
me tulipanët e famshëm që i morën nga Turqia?

Harrit i pëlqente që kopshtin e tij ta quante Kopshti i 
Edenit. Në fillim thoshte se aty mungonte vetëm një Evë dhe 
një Adam. Erdhi koha që të ndërronte mendje: Adami ishte 
vetë ai, ndërsa Eva mëkatarja e mëvonshme, vetë gruaja e 
tij: Makarena! Para Makarenës dashuria e parë ishte Roza 
Bertolini, italiane nga origjina. Vërtet një trëndafil, ashtu 
siç e kishte edhe emrin.

Ishin në të njëjtën shkollë e në të njëjtën lagje. Shtëpitë 
e tyre i ndante vetëm një rrugicë në mes. Ajo lexonte në 
ballkon dhe, sapo binte muzgu, ndizte abazhurin e tavolinës, 
fluturat i silleshin rrotull llambës. Harri e kundronte nga 
ballkoni i vet. Ajo, qëllimisht ose jo, shpesh ndërronte 
pozicionin në tavolinë, herë në profil e herë kundruall tij 
e më rrallë me shpinë nga ai, duke ngritur këmbët mbi 

tavolinë. As ai e as ajo, mendjen hiç te mësimet. Atij, nga 
ana e vet, ajo i dukej larg. Mendoi ta shkurtonte distancën. 
Bleu një palë dylbi. Roza i kishte rënë në kokë dhe i ishte 
bërë fiksim. Fytyra e saj gjithë ditën i rrinte në sy e mendje. 
Kur ajo varte apo mënjanonte kryet mbi libër apo vendoste 
bërrylin mbi tavolinë e shuplakën në faqe, atij i dukej një 
zambak ekzotik, i bardhë, që ka nxjerrë kryet i përkulur mbi 
sipërfaqen e ujit dhe ka hapur petalet.

Një ditë, i ati, Tomasi, hyri rastësisht në ballkon. Pa të 
birin që bënte sikur lexonte, përballë vajzën në ballkonin 
tjetër që shihte pjerrtazi. Dylbitë pranë librit. 

- Ke filluar të lexosh me dylbi? - qesëndisi i ati. Harrit i 
erdhi për të qeshur.

- Sodis liqenin dhe peshkatarët që peshkojnë.
- Po ty, a po të bie gjë në rrjetë? - qeshi i ati duke dalë.
- Hedh rrjetat për të zënë “sirenën” e liqenit, - qeshi djali. 

Edhe i ati qeshi duke mbyllur derën.
Tomasi shihte se karakteri i të birit po ndryshonte jo nga 

viti në vit, por edhe nga dita e java në javë. Kishte qeshur 
me vete; është në moshën e ndryshimeve! Ndoshta kjo e 
kishte bërë që me rritjen t’i jepte ca këshilla të nevojshme 
në kapërcyellin e adoleshencës, duke menduar se plaku i di 
të gjitha e se i riu fillon nga zero. Një ditë Tomasi duke pirë 
kafe e i biri lëng frutash nisi:

- Dëgjo bir! Mos harro që synimi i të varfërve është 
që të kenë të ardhura, ndërsa i të kamurve që të kenë më 
shumë fitim. Ti nuk je biri i një të varfri. Unë i kam kaluar 
me sukses krizat ekonomike në saje të masave paraprake. 

Një president yni ka thënë se recension për mua është kur 
komshiu humb punën e vet, ndërsa depresion kur edhe unë 
humb punën time. Asnjëherë nuk më ka ndodhur as njëra 
dhe as tjetra. Punës sime asnjëherë nuk i ka humbur pasioni. 
Mos harro, për trurin, sendet që i kap me dorë dhe i mban, ai 
i konsideron si pjesë të trupit të vet. Në jetë duhet të bëjmë atë 
që duhet e jo vetëm atë që dëshirojmë dhe të jemi përgjegjës 
për atë që zgjedhim. Se në këtë botë vanitoze e mbytëse, 
çdo gjëje i duhet vënë një çmim. Pra, çmim, por edhe vlerë. 
Duket si e njëjta gjë, por në treg ndryshojnë gjërat. Nëse 
gjërat nuk i çmojmë, të paktën të mos i nënçmojmë! Kur ke 
diçka, gjithnjë rri me frikën mos e humb. Mos ndiq ëndrrat 
e tjetërkujt… dhe, kurrë mos rri pa ëndrra. 

E ndërsa ai fliste, Harri mendonte se pleqtë u japin 
mësime të mërzitshme të rinjve. Mendonte gjithashtu se 
pësimi i tyre është më shumë pësim-mësimi gjatë jetës e 
eksperiencës së tyre. Një ditë i tha së ëmës: 

- Ky babai diskuton me mua si gjyshja me mbesën për 
dashurinë. - E ëma kishte qeshur: - ti kujton se ca gjëra të 
lashtësisë e mesjetës kanë marrë fund e nuk përsëriten.

Një ditë Tomasit i trokiti në derën e zyrës komshia, që 
djali i tij Harri e shihte me dylbi nga ballkoni.

- Nëse keni punë provizore do të kisha dëshirë të punoja 
gjatë pushimeve, - i tha ajo pak e ndrojtur.

Tomasi e pa ngultas. I biri paska të drejtë që e shihte me 
dylbi.

- Nuk do shkosh në plazh? - pyeti plaku i çuditur. 

- Jo, - tha ajo, - dua të mbledh ca para që t’i kem gjatë 
vitit shkollor e të ndihmoj familjen.

Tomasit i erdhi mirë. “Zoti e paska kompletuar me të 
gjitha”, mendoi. Në këtë kohë të rinjtë i ikin punës. Ky gjest 
e preku. Edhe të mos kishte punë do të gjente diçka që ta 
paguante. Të nesërmen bëri kërkesë edhe një punëtor tjetër: 
i biri.  

Plaku i përzgjidhte të bukura punëtoret e reja. Sipas tij, 
bukuria duhet të jetë rrezatim për Kopshtin e Trëndafilave. 
Kjo në çdo sektor: në përgatitjen e buqetave, në shartesore, 
kryqëzimet artificiale, në shitjet… Sepse në Kopshtin e 
Trëndafilave vajzat vinin të bukura, por bëheshin edhe 
më të bukura. Lëkura u merrte nuanca të trëndafilta, sytë 
merrnin pamje më ëndërruese e buzëqeshja merrte tjetër 
gaz e jetë. Ndoshta ambienti, përthyerja e rrezeve, ndoshta 
ajri i mbushur me aroma që futej në çdo pore. Plaku i dha 
asaj një furçëz ku në majë kishte një sfungjer të vogël, si 
topth. I tha se do të fillonte punë në sektorin e kryqëzimit, i 
shpjegoi se si merrej poleni nga trëndafili dhe si i vihej një 
kultivari tjetër për kryqëzim. Se si pastaj i vihej e i hiqej 
zarfi izolues prej letër pergamene. Se ky zarf izolues vihej 
që poleni të mos bartej nga bletët e insektet e tjera, si dhe 
nga shpërndarja që mund t’i bënte era. I dha një kapelë të 
madhe kashte kundër diellit, kapelë alla meksikane dhe një 
kuti të vogël plastike ku të hidhte polenin e mbledhur.

Harri atë verë përfundoi studimet dhe plaku Tomas po 
bëhej gati që fermën t’ia linte trashëgim atij. Tomasi dhe 
i biri një pjesë të kohës së punës ia kushtonin ndjekjes së 

punimeve në azilin e të pamundurve, që të përfundonte sa 
më shpejt. 

Tomasi kishte kërkuar që në listën e azilit të të 
pamundurve të ishin njerëz të përzgjedhur e të veçantë, që 
në jetë kishin qenë dikushi, por që jeta i kishte bërë rrafsh. 
Përzgjedhjen ia kishte lënë një komisioni të përzgjedhur 
në bashki. Në kriter-listë nuk qe vetëm mosha, por edhe 
historia e pamundësia e secilit për mjete jetese.

Një ditë, duke shëtitur e parë ecurinë në Kopshtin e 
Trëndafilave pa Rozën se sa me elegancë e saktësi bënte 
kryqëzimin e luleve dhe i tha: “Edhe këtu bëhet plazh. Atje 
lëkura merr kripën e detit dhe të jodit, ndërsa këtu polenin 
e aromën e luleve”. 

Pas ca ditësh për herë të parë dolën buqetat e trëndafilit 
blu. Ishte diçka befasuese. Tomasi, si një artist flore e 
ngjyrash nxirrte kultivarë të rinj që çudisnin botën. Një 
gazetar e quajti Mendelievi i spektrit të ngjyrave. Se ai 
po i shteron e fikson të gjitha koloret në petale. Trëndafili 
blu përveç ngjyrës kishte edhe aromën e veçantë të cilën e 
quajtën “aroma blu”.

Dyqani i luleve qëllimisht qe bërë në mes të kopshtit të 
stërmadh. Projektuesi kishte menduar që çdo blerës që do 
të blinte lule të kalonte mes për mes e të shihte mrekullinë 
e ngjyrave dhe aromat e përziera nga të gjitha ekspozetë. 
Piktorët peizazhistë thoshin se Tomas Volf aty ka mbledhur 
gjithë aromat e ngjyrat e botës. Po ai kishte në proces edhe 
të tjera surpriza. Në një anë të kopshtit prisnin bimë të tjera 
të egra që të ktheheshin në kultivarë të rinj. Për këtë plaku 

përgatiti të birin që tashmë nuk do e linte të priste si lojtari 
në stol. Projekti i Tomasit ngjante me një hinkë gjigante që 
s’do të linte asnjë pikë uji të derdhej kot. Në anën e djathtë 
të fermës kishte ndërtuar edhe një park të madh bletësh që 
bletët të bënin kryqëzimin natyral. Që kopshti të derdhte 
edhe mjaltë. Dukej pak si e çuditshme se në fundin e hinkës 
vinte azili i të pamundurve dhe parku i bletëve. Dikush e 
quante i të mundurve nga jeta. Për këtë shprehje Tomasi 
thoshte: “po mua a nuk më konsumoi kaq shumë jeta dhe 
a nuk jam bërë edhe unë i denjë për këtë azil dhe parku i 
bletëve e mjalti a nuk janë sadopak ëmbëlsimi në koktejin 
e hidhur të gjithsecilit? Në këtë azil gjenden njerëz dikur të 
famshëm, por të rrënuar nga fati, mosha, gabimet apo edhe 
nga aventurat e tyre, që u bënë të pamundur duke humbur 
çdo gjë, paratë, famën e tani në fundin e hinkës të shohin 
bukurinë, ngjyrat e aromat e jetës e t’i gëzohen pjesës së 
mbetur. Kështu është ndërtuar jeta: vrapojmë, hedhim valle 
e kërcejmë në rrëpirën e hinkës, sa lodhemi e na merren 
mendtë dhe këmbët e gryka e saj na thith poshtë. Më thoni, 
si është ndryshe. Kush e kupton mirë, kush s’e kupton ose 
kush s’do që ta kuptojë, në djall të vejë. Unë a nuk ngjaj 
me një qen të lodhur që dihat gjithë ditën më gjuhën jashtë? 
Nuk jam ai i dikurshmi: vital, gjithë energji e forcë. 

Për të mundurit e të dashuruarit krijova Kopshtin e 
Trëndafilave, për të pamundurit azilin me emrin e të 
humburës sime të pakthyeshme. Emrin e saj, në mirënjohje 
e përjetësova Venera!  Kjo gjë nuk e di nëse i vlen për derën 
e parajsës!”

ZHVIRGJËRIMI
   

Harri gjithë ditën sillej si rastësisht për t’i rënë në sy 
Rozës. Tani s’kishte nevojë për dylbi. Vetëm pretekst. As 
nuk i dukej më zambak njomëzak uji kryepërkulur mbi 
pasqyrën e ujit. Por vetë trëndafili blu. Në Kopshtin e Edenit, 
siç e quante ai, kishte munguar pikërisht ajo, lule Roza. Kur 
kryqëzonte lulet me polen, ajo në gojë, mes buzëve, mbante 
trëndafil blu. Një ditë e pyeti: 

- Pse e mban ashtu mes buzëve? 
Ajo rrotulloi kokërdhokët e mëdhenj të syve (o Zot si i 

dukej ajo nën efektin e dritëhijes së kapelës alla meksikane!) 
Hoqi trëndafilin nga buzët dhe foli:

- As vetë nuk e di. Ndoshta se është më erëkëndshmi dhe 
se ka ngjyrën e qiellit. 

- Do me thënë qefohesh.
- Po, qefohem dhe lumturohem. Dhe kam arsye.
- A mund ta di arsyen?
- Po. Se të tjerëve u tërheq vëmendjen dhe më sillen 

rrotull. Sidomos kur s’kanë nevojë për dylbi.
Papritmas Harrit iu dha një e qeshur me gjithë shpirt.
- Nuk të shkon në mendje se trëndafili në buzë të mbulon 

një pjesë të fytyrës dhe të konkurron bukurinë?!  

- Edhe mundet, por deri tani s’ma ka thënë njeri. Pastaj, 
a nuk është vlerë e shtuar për kopshtin tënd!

- Ti kështu bëhesh pjesë e trëndafilit.
Ajo hoqi trëndafilin nga buzët duke e parë thellë në sy. 
- Po tani që e hoqa?
- Që kopshtit tim i mungon diçka.
- Mos është kompliment i tepërt?
- Nuk të pëlqen?
- Gratë vdesin për komplimente.
Harri këputi një trëndafil blu. Deshi t’ia vinte në buzë. Pa 

që sytë e saj blu ishin të lëngëzuar si nga vesa. Në bebëzat e 
syve të saj si në dy pasqyrëza Harri pa të pasqyruar fytyrën 
e vet. Kurrë se kishte parë fytyrën e vet në sytë e tjetërkujt. 
Ndoshta nga kjo rrjedh edhe emërtimi: bebëza. Qerpikët e 
saj ngjanin me thekët rreth zemrës së lules. “Sytë që qeshin, 
sytë që e shprehin!”, kujtoi një poezi. Trëndafili i mbeti në 
dorë. Ajo kaloi një çast hutimi.

- Më lër të ta vë në buzë, - tha si i turbulluar. Ajo pranoi 
me një buzëqeshje dhe pohim të lehtë koke duke hapur 
petalet e buzëve. Bluza e verdhë, pak e shkopsitur nën 
gushën e bardhë, ovali i gjinjve si dy gonxhe që presin të 
çelin e shpërthejnë. Sesi iu kujtua porosia e babait: “Është e 
ndaluar të preken e të këputen gonxhet!”. Sytë kuptuan njëri-
tjetrin dhe hynë në rezonancë. Drithërohej ai, drithërohej 
ajo. Harrit i shkoi mendja te peshqit elektrikë, që, po i 
preke, të japin dridhje. Në vend që t’ia vinte trëndafilin në 
buzë e gojë ai ia ngjeshi buzët e veta. Sikur ia zuri frymën. 

Ajri e gjoksi sikur iu zvogëluan. Roza qe shituar. U mek 
dhe u ngri. Mbylli sytë, sepse hyri në një botë disi të errët e 
të panjohur. Pse kështu! Ajo binte e zgjohej me këtë ëndërr 
që tani u bë realitet. Sa herë zgjohej e trishtuar dhe thoshte: 
“Pse kjo më ndodh vetëm në ëndërr?!” Ja, tani nuk qe në 
ëndërr. Edhe ajo e pushtoi. Hoqi kapelën duke e hedhur mbi 
kokat e luleve që era i përkundte si në përgjumje. Çudi! Si 
ndryshonte kimia dhe mekanika e duarve të njeriut! Qenia 
e mekanizmat e tij: duart, gishtërinjtë, buzët, sytë, shprehja 
e tyre, dridhja e këmbëve, të gjitha pjesët e trupit reagonin 
në mënyrën e vet të përziera në këtë ndjesi kapluese. 
Harruan që ishin në mes të fushës së hapur dhe vjelëset e 
boçave mund të shihnin skenën. U spostuan më tej, pranë 
gardhit të ligustrave. Harri dhe ajo, duke ecur në të kundërt 
të rreshtave u gërricën nga ferrat e trëndafilave. Atë çast 
Harri donte të ishte një zog kolibri që nektarin e luleve ta 
thithte me krahët në fluturim. Ai ia shkopsiti më tej bluzën 
e verdhë duke ia nxjerrë përjashta gjysmën e gonxheve. 
Dy gonxhe të bardha si prej alabastri, si të derdhura e të 
fshehura në kupat e pambukta. Dy sumbullat e zemrës së 
lules, në të kuqe si të luleshegës. Njeriu shumë gjëra ia 
paska vjedhur natyrës e veshur me hijeshi trupit e mishit 
të tij. Si përshtatje, nevojë apo joshje. Ai ia mbuloi çdo 
pjesë të trupit me puthje të zjarrta mishtore. Harri donte të 
shkonte më tej. Nuk përmbahej më.

- Harri, jo këtu, jemi të ekspozuar, - tha ajo kur ai ia futi 
duart nën bel. Shkuan në magazinë, ku boçat e mbledhura 



20

bëheshin gati për t’u hedhur në distileri. Ai mbylli derën. 
Brenda të mbyste era dehëse e fermentit të trëndafilave. 
Edhe aroma dehëse e vetë Rozës. E mbështeti për mur dhe 
e rinisi aty ku e la. I ngriti fustanin deri në bel. 

- Jo këtu Harri, të lutem,- i tha ajo e drithëruar. U 
spostuan te grumbulli i boçave. I fërkonte gjoksin, belin, 
shpinën plot dridhje e mornica. Dora i shkoi te llastiku i 
të mbathurave, pastaj më poshtë. Ajo i zbërtheu kopsat 
e pantallonave. Pëshpëriste, ohhh, ohhh si afsh i ngrohtë 
dëshire e dhimbjeje. I dridhej trupi e zëri. Si përshpirtje. 
Atij i ndeshën gishtërinjtë në ca si leshterikë. Pastaj në 
dy buzë të lagura qull. Edhe ato si dy petale. “Trëndafili 
im”, pëshpëriste si në ekstazë. Sepse i dridheshin leqet e 
këmbëve.

- Ç’është kjo që prek?
- Trëndafili i zi, ai që ti kërkon, - tha në drithërimë duke 

e puthur ngado. 
- Pse? Ke trëndafil të zi? Unë e kërkoj gjetiu!
Ai e shtriu në grumbullin e petaleve. Edhe trëndafili i zi 

i paska buzët si petale që mund edhe të qeshin, të qajnë e të 
jargaviten. Kur shkoi dorën edhe një herë e hapi gishtërinjtë 
mes buzëve iu duk një gjuhëz, një gojë pa dhëmbë, plot 
zjarrmi. “Njeriu paska kopjuar natyrën edhe për këtë gjë”, 
mendoi edhe një herë. Ai bëri atë që tashmë Roza e priste. 
Ajo lëshoi një “oh” të fortë, një pasthirrmë, një shtrëngim 
muskujsh dhe pastaj një qetësi si këputje trupi. Harri u ndje 
edhe më i lagur. 

Kur pa dorën e gjakosur e kuptoj se ajo, mbi shtratin e 
dyshekun e petaleve, kishte lënë virgjërinë. Por edhe ai e la 
aty, ndonëse pa gjak. Me cepin e këmishës i fshiu gjakun 
mes kofshëve. Ajo mes kofshëve sepse ndiente mpirje. Po 
Harri s’donte t’ia dinte. Herë e sillte sipër vetes e herë i 
kërcente sipër duke bërë laradasha. Mendoi, pse kaq?! Kjo 
qenka magjia e seksit?! Kaq e gjatë në ëndërrime e kaq e 
shkurtër në veprime! 

Sipër, në katin e dytë dëgjoheshin hapat e punëtorëve 
që zbraznin shportat në koshin e madh. Pastaj nga koshi i 
madh, me anë të një tubi plastik, të gjerë, boçat e hedhura 
binin në bunker. Të dy u mbuluan me petale.   

- Ç’bëhet! - tha ajo.
- Janë petalet e dasmorëve, - qeshi ai. - Pas pak do hedhin 

edhe orizin! - Asnjëri s’dinte t’i ndahej atij mishi të bardhë. 
Putheshin, ndukeshin.

Harri hoqi këmishën e bardhë. Sepse gjaku i derdhur, 
që i la shenjë, i dukej si i një pëllumbeshe të plagosur që 
gugaste më shumë nga gëzimi se dhimbja. Më përpara, të 
dy, seksin vetëm e kishin përfytyruar pa e provuar. Kishin 
provuar vetëm masturbimin, i cili ishte vetëm shfryrje 
epshi. Ai ndiente se nga shtylla kurrizore i kishte rrjedhur 
diçka. A ia vlente të jetoje e ëndërroje vetëm për këto çaste 
që të dhuron jeta? Cila qe magjia e saj? Si dukej më fort 
mbizotëron ëndrra e diçkaje që s’e ke provuar. Se diçka 
të mungon kur s’e ke përjetuar e që s’e ke shijuar. Harri, 
përveçse në foto, filma e piktura kurrë s’kishte parë grua 

nudo. Origjinali i mishrave me rrumbullakësinë, harmoninë 
e vizatimet lakore të buta i shkaktoi të tjera impresione. 
Ku e ka magjinë e bukurinë lakuriqësia? Apo sepse ajo 
zbulesë e shfaqur të përket vetëm ty. Dy buzët e sipërme të 
ndezura flakë, dy buzët e poshtme të plasura gjak! A vritet e 
plagoset kështu një vajzë e pafajshme që të është dorëzuar 
me vetëdije e besim?! A ka gjak pa dhimbje? E pyeti për 
këtë, por ajo s’foli. Ai mendonte se buzët e trëndafilit të 
zi qenë lyer me buzëkuq. Kishte lexuar se ato buzë kanë 
mijëra sensorë.

U ngritën. Ajo u kopsit. 
- Pse i fsheh gonxhet? - pyeti ai duke e puthur e thithur 

thithat. Ata gjinj që më vonë bëhen gjinj nënash që ushqen 
fëmijën e mbeten gjithnjë joshës për gjithë jetën. Iu kujtua 
Frojdi. Pastaj mbushi grushtin me petale. E gjuajti me to. 

- Ti më gjakose e më vrave, - i tha ajo. 
- Unë s’dija ndryshe, - u shfajësua ai. - Ti kalove provën 

e vajzërisë, - qeshi ai. Përsëri në dysheme u dëgjuan hapat 
e punëtorëve që zbraznin shportat në kashun. Nganjëherë 
koha kalon shpejt. Nga tubi plastik binin petale si flutura.

- Të shkonte në mendje se virgjërinë do e lije mbi petale?
- Jo kurrë! Një shoqe imja e ka lënë në parking. Në 

qoshen e një sediljeje. Një tjetër në stolin e parkut e një 
tjetër në banjën e shkollës. Dikush në disko gjysmë e dehur 
dhe akoma nuk e di se me kë. Unë në më të bukurën e 
mundshme.

- Dhe me këtë rast më fute në mendje një lloj të ri 
trëndafili. Ishte rastësi që e the?

- Jo, e kam lexuar në internet. Kam edhe foton e printuar.
- I ngjet trëndafilit tënd të plagosur, - qeshi ai. Ajo uli 

kryet.
- Letrën e printuar e kam në xhep. Doja të ta tregoja, por 

sot ndodhën të papritura.
- Të papritura! Pse nuk e prisje?
- E prisja dhe doja të ndodhte. Pse, pa arsye erdha të 

punoj këtu?
Ajo futi dorën në xhepin e këmishës dhe nxori një fletë të 

palosur. Harri lexoi: “Trëndafilat e zinj, të vetmit në gjithë 
botën, rriten vetëm në fshatin ‘Helfeti’ të Turqisë. Kjo për 
kushtet unike të tokës dhe nivelit të ujërave nëntokësore”.

- Një gjë e përsosur, - tha Harri, - do të shkoj atje. 
Edhe tulipanët e famshëm të Holandës nga Turqia e kanë 
prejardhjen. Do të shkoj atje. Do të studioj tokën, klimën, 
ujërat nëntokësore e gjithçka që duhet. Ky trëndafil i 
mungon botës dhe unë do t’ia dhuroj. Ai do të jetë diamanti 
zi i kopshtit tim. Sigurisht, jo ai diamanti yt i përgjakur. Atë 
s’ia japim dikujt tjetër.

- Sigurisht, - qeshi ajo, - atë s’do ta mbjellim as në kopsht, 
megjithëse në kopsht do ta kemi gjithnjë. Harri, - foli Roza 
duke u bërë pak serioze, - kam një pyetje të drejtpërdrejtë 
dhe dua përgjigje të sinqertë. - Flitet këtu, mes punëtorëve, 
se ti ke flirtuar me Makarenën. Si është e vërteta dhe, a 
vazhdon kjo histori?

- Po, ajo më është vardisur. Unë sot si ti u zhvirgjërova. 
Babai e ka afruar si më të talentuarën në shartimin e 
bisqeve. E ka çuar edhe në Rusi që të njihet me teknikat 

e shartesat e mjeshtrit botëror të shartimeve, Miçurin. Ajo 
ka studiuar për agronomi dhe ka njohuri për gjenetikën e 
bimëve. Pastaj unë nuk i preferoj mulatet. Ajo është vetë 
kryqëzim me baba aziatik dhe nënë hispanike. Kurrë nuk i 
kam dashur mulatet. Kjo jo se jam racist.

- Mulatet janë të preferuarat e meshkujve. S’ke ç’thua!
- Ti do thuash se kakaoja është më i shtrenjtë se sheqeri? 

- qeshi ai.
- Jo, dua të them se mulatja është kakao-çokollatë. Ose 

kakao me qumësht.
- Njëfarë makiato, - qeshi ai, - jo, unë kam ëndërruar 

gjithnjë vetëm për ty.
Ajo heshti, e pa në sy, buzëqeshi dhe e puthi. 
- T’i lëmë këto të pavërteta Rozina ime. Sot më ke dhënë 

një ide të mirë që do e realizoj. Pse e dua trëndafilin e zi? 
Sepse në jetë dominon drita dhe errësira. Thonë se baza e 
ngjyrave është e bardha dhe e zeza. Edhe vetë jeta a nuk 
është kështu? Më shumë bardhezi. Kopshtit tim i mungon 
ky trëndafil…

THYERJA

Harri iu përkushtua punës. E kishte ndarë mendjen që 
jetën ta lidhte me Kopshtin e Trëndafilave. Ai kopsht i 
kishte dhënë familjes para, emër e famë. Azili Venera po 
shkonte drejt përfundimit. Afaristë e biznesmenë filluan t’i 
dhuronin azilit Venera donacione.

Tashmë Harri i shtoi vetes edhe një synim: krijimin e 
trëndafilit të zi. Kur ia tha këtë të atit, edhe ai u entuziazmua. 
Bëri planet të shkonte në Turqi, atje në fshatin a zonën ku 
rritej ky margaritar. Me vete mendoi të merrte edhe Rozën, 
si “këmbëmjaltëse”. Por ndodhi një e papritur. 

- Nëse do të marrësh dikë, ajo duhet të jetë Makarena, - i 
tha i ati. - Makarena merr vesh nga këto punë, ndërsa Roza 
do të jetë vetëm si turiste. Ti ke nevojë për dikë që merr vesh 
nga punët e bimëve. - Plaku mendonte se Makarena kishte 
aftësi jo vetëm profesionale, por edhe menaxhuese. Ardhjen 
e Rozës Makarena e shihte me xhelozi. Harri gjithë ditën 
vinte rrotull saj. Ditën e Shën Valentinit, për ta xhelozuar 
Rozën, ajo iu afrua asaj dhe i tregoj një medaljon të varur 
në qafë, larë me ar që mbante dy inicialet e germave të para 
të emrit të Harrit dhe të saj. I tha se këtë, e kishte dhuratë të 
fshehtë nga Harri, ndërsa zinxhiri ishte i nënës së saj. 

- Unë kam kontribut në këtë kopsht, - i tha Makarena. - 
Jam mjeshtre e shartesave dhe nënshartesave. Ti s’ke asgjë! 
Vërtet Zoti nuk më dha bukurinë tënde, e cila një ditë fiket 
e vyshket si boçat e luleve, por mua Zoti më dha talentin. 
Mishin e trupit e kemi njësoj, me ca ndryshime ngjyre, por 
ti në duart e tij do jesh si një kukull seksi. Baba Tomasi me 
kohë më trajton si nusen e ardhshme të shtëpisë. - Roza e 
dëgjoi kokulur pa thënë asnjë fjalë. Makarena, si e pa që 
tjetra u pre në fytyrë e u drodh, i la ato fjalë dhe iku. Roza u 
shkreh në vaj. Në çast ngrehina e ëndrrave që kishte thurur 
për Harrin u shemb e u shkrumbua. E mbytur në lot vrapoi 
në zyrën e Harrit. Nuk e gjeti aty, por mbi tavolinë la një 
shënim: “Gjithnjë të kam pasur në zemër e në mendje! Le 
të dalim nga jeta e njëri-tjetrit. Zemra jote është e vogël 
për të zënë brenda dy gra! Më harro!”. La bluzën e punës 
në mbështetësen e karriges së tij, hapi sirtarin për t’i lënë 
letrën. Në sirtar pa dy fotografi me trëndafilin mes buzëve 
dhe një me Harrin bashkë. Mori foton e vet, e grisi e copat 
ia vuri përsipër fotos tjetër. Doli me vrap nga zyra që të mos 
e shihte njeri brenda. 

Në ikje, te dera e magazinës nën strehë për t’iu ruajtur 
shiut, pa Makarenën dhe plakun Tomas që flisnin e qeshnin. 
Roza ikte me vrap përmes shiut e s’donte t’ia dinte. Kopshti 
dukej i zbrazur. Asnjë punëtor jashtë. As zogj, as insekte. 
Të gjithë kishin zënë strehë. Edhe bletët kishin lënë lulet 
dhe qenë futur koshereve. Qielli ishte sterrë i zi. Filloi 
erë dhe shiu i pjerrët u kthye në breshër kokërrmadh. Ajo 

vraponte. Iu duke se edhe Zoti e gjuante me gurët e breshrit. 
Pastaj vrap nëpër shkreptima vetëtimash si mes flakëve të 
pushkëve. Ajo e ndali vrapin vetëm kur iu afrua ndërtesës 
në përfundim të azilit Venera. E ndali vrapin, por jo vajin. 
Toka u zbardh nga breshëri. Sa mirë që binte edhe shi. Nuk 
ndiheshin as lotët. Këmisha e lagur i qe ngjeshur për mishtë 
e trupit. 

Kur plaku Tomas pa Rozën që vraponte përmes shiut 
e breshrit, pyeti Makarenën se ç’mund t’i kishte ndodhur 
Rozës. Ajo ngriti supet duke mos mundur të fshihte 
kënaqësinë e fytyrës dhe tha: - asgjë, përveçse ndonjë 
marrëzi prej grash xheloze.

        



28

 BUJARI E RREME

Bllokimi i një valvule në aparaturën e presionit të avullit 
në distileri bëri që kapaku të shpërthente. Një punëtor u dogj 
rëndë. Në ndihmë të tij u hodh plaku Tomas, i cili u dogj më 
rëndë se vetë punëtori. Makarena rastësisht ndodhej afër. 
Iu hodh përsipër plakut duke pësuar dëme edhe ajo vetë. 
Po të mos qe një punëtor i shkathët që të ndalte presionin 
dhe t’u hidhte trupave të dëmtuar ujë të ftohtë, lëkura do t’u 
binte leskra-leskra. Plaku kishte djegie të rënda. Makarena, 
e fashuar ndër duar, i rrinte te koka “babait”. 

Roza nuk ia hapte telefonin Harrit. As u përgjigjej 
mesazheve të tij. I mërzitur nga ky veprim i saj edhe ai nuk i 
ra e as nuk i shkroi më. Mjekët menduan që plakut t’i bënin 
transplantim lëkure. Makarena shfaqi dëshirë që “babait” 
t’i dhuronte lëkurë nga shpina vet. Por plaku nuk pranoi: 
-  s’kam përse t’i marr lëkurën dikujt e të ndreq timen. Për 
ashtu kurrë mos u bëfsha mirë. - Harrit i bëri përshtypje 
sakrifica e saj për babanë e tij. Atë gjë ia pati ofruar edhe i 
biri që ditën e parë, por i ati mbajti të njëjtin qëndrim. I tha 
mjekut se nuk do t’ia rripte lëkurën të birit për të veshur 
me të trupin e tij. Kurrë! Harri pyeste veten se sa seriozisht 

e kishte Makarena për t’i dhuruar lëkurën babait të tij. Po 
Roza a do ta bënte vallë? Të paktën a do ta çonte nëpër 
mend? Një ditë, kur plaku akoma ishte në spital, i tha të 
birit: “Mos e humb këtë njeri. Është për ty. Ajo që iku ishte 
e bukur për shtrat, por jo për punë e të tjera gjëra. Ajo po 
më qëndron kaq pranë mua, për ty do bëjë edhe më tepër!”.

Një ditë tjetër në spital, Makarena i tha Harrit nëse mund 
ta ekspozonte varësen me inicialet me emrin e tij dhe të 
saj. Harri u bë disi nervoz: - ti gënjeve se këtë ta kam bërë 
dhuratë për Shën Valentin. Ke bërë një gjë të shëmtuar! Ajo 
ia ktheu me të butë: - në fakt këtë ma ka bërë dhuratë babai, 
- u shfajësua ajo. 

- Babai kurrë s’i ka bërë dhuratë gruas së vet për Shën 
Valentin. Jo më ty. - Që atë ditë, megjithatë ajo nuk e hoqi, 
e mbajti nën bluzë. “Do t’i vijë dita që do ta mbaj sipër edhe 
në sytë e botës”, tha me vete. I ati i lutej ta merrte për grua. 
Dy gjëra dua t’i shoh para vdekjes sime, i thoshte: “të shoh 
azilin e mbushur dhe Makarenën nuse të shtëpisë!”. Plaku 
ishte besimtar i madh. Besonte në familjen tradicionale. 
Edhe Harrin me këtë frymë e kishte rritur. Babai për të qe 
idhull. Më shumë nga ndjenja e respektit për të atin, por 
edhe boshllëkun që Roza i la, ai pranoi të afrohej me të. 

Një ditë në zënka e sipër (ai nuk ia falte kurrë gënjeshtrën 
e medaljonit) Makarena i tha: - ti s’ma fal gënjeshtrën, por 
as unë s’ta fal nëpërkëmbjen e ndjenjave të mia për ty. Me 
mua s’ka sytë këtu e mendjen atje! Ndryshe s’do të gëzosh 
as atë, as mua dhe as veten tënde!

U martuan. Tani edhe plaku erdhi në shtëpi me lëkurë të 
rigjeneruar pa i marrë askujt lëkurë. Në paramartesë Harri, 
duke pasur frikë e pasiguri te Makarena, i kërkoi me shkrim 
kontratë paramartesore që, në rast divorci, e gjithë pasuria e 
trashëguar i takonte vetëm Harrit. Ajo pranoi nga halli. - Me 
këtë qe dakord edhe babai. Jetës nuk i dihet, - tha ai. - Jeta 
është një lëmsh i çuditshëm e me të papritura.

U bë ekspozita e përvitshme e arteve të qytetit. Kjo për 
artdashësit pritej me shumë interes. Aty ekspozoheshin 
pikturat e skulpturat më të mirat të arteve figurative. Në këtë 
ekspozitë mori pjesë edhe Makarena, e cila qe surpriza e 
aktivitetit. Në sallonin e madh, në një pitos antik, të mbushur 
me dhé qe vendosur një tufë e stërmadhe trëndafilash, në 
një trung të vetëm ku në çdo degëzim kishte shartuar bisqet 
e gjithë llojeve të trëndafilave të kopshtit. Vizitorët nuk u 
besonin syve: si ka mundësi që në çdo degë e në të njëjtin 
trung të rriteshin gjithë ajo larmi ngjyrash e aromash. Ishte 
si një buqetë e stërmadhe lulesh. Dikush e quajti “fantazi 
fantastike”! Të tjerë besonin se ajo qe një punë artizanale 
me lule artificiale. Në sallon qe ekspozuar maketi i kopshtit 
dhe shtëpia e përkujdesit për të pamundurit: Venera!

E PADUKSHMJA E HËNËS

Plaku Tomas kishte dhënë orientim që përzgjedhjes së 
kërkesave për në azilin e të pamundurve t’i viheshin ca 
kritere. Meqenëse azili ishte komod duhej të ishte elitar 
dhe në njerëz. Të përzgjedhurit të ishin artistë me famë 
të kinematografisë, ish-këngëtarë të famshëm, poetë, 
shkrimtarë, profesorë e të tjerë që, secili, për arsye të 
veçanta personale apo rrethanore kishte prekur fundin e 
padëshiruar. Pra, të kishin qenë dikushi. Ishin njerëz që 
dikur u iknin paparacëve, që qytetarët dikur u dinin shijet, 
se ç’hanin e ç’pinin, ku kalonin pushimet, me kë dashnorë 
shkonin, me kë tradhtonin, u dinin veset... ndërsa tani, të 
plakur, të harruar, të mënjanuar nuk e dinte kush nëse jetonin 
apo jo e ku kishin përfunduar. Ata ngjanin me rrugët e vjetra 
dikur të zhurmshme të lagjeve, tashmë të braktisura, që s’u 
ka mbetur asgjë nga shkëlqimi i kaluar veçse kur njerëzia 
kujtohet duke lexuar tabelat e ndryshkura treguese varur në 
rrugët e harruara. 

Harri lexonte jetëshkrimin e gjithsecilit para se të 
firmoste “okejn” e tij. Renato Horaci kishte sjellë edhe një 
album me fotot e jetës aktoreske të vetes dhe shokëve të 

tij. Filmat e Renatos me kauboj Harri gjithmonë i kishte 
pëlqyer, që në adoleshencë dhe ishte fans i tij edhe sot. 
U çudit sesi një djalë i pashkolluar për aktor, nga rritës 
kuajsh në një fermë të Teksasit të bëhej kaq i famshëm e i 
preferuar për regjisorët. Kur regjisori i filmit po kërkonte të 
mblidhte aktorët për filmin pa Renaton se si i ngiste kuajt, 
si akrobonte mbi shalë kur kali hingëllinte duke vrapuar e 
ai, në vrapim e sipër, merrte pisqollën e rënë në tokë, tha: 
po, ky është ai që unë kërkoj! E jo vetëm për këto. Renato 
kishte fytyrë ekspresioniste, tepër shprehëse që ndërronte 
atmosferën në çast. Ai qe rritur në Arizona dhe fytyra kishte 
reflekset e guroreve dhe shkëmbinjve ngjyrë hekuri të 
ndryshkur. Por sado që e gjeti veten në lojën aktoriale ndër 
më të preferuarit e Hollivudit si kaubojsi i famshëm, njeriu 
nuk i ka në dorën e vet të gjitha gjërat. Në xhirim e sipër, 
kur kali vraponte me sa mundte e ai gjuante, kali u rrëzua. 
Renato theu këmbë e brinjë. As ai e as kali nuk u bënë më 
për të luajtur e bërë filma. Njeriu bën me këmbë të thyer e 
të ngjitur, por kali jo. Atëherë një komision mori vendim që 
kali të pushkatohej. Renato pati një pushkatim shpirtëror. 
Kalit i bënë një monument. Të gjallët në fatkeqësi kanë 
vazhdimin e jetës. Renato e pa veten në skajin e saj. Çalonte 
keq. Kompania i dha një shpërblim, por nuk i kishte paguar 
asnjëherë sigurime shoqërore. “Jeto me famën”, i tha dikush! 
Por fama kurrsesi nuk kthehet në çek. Një ditë përpara Harri 
e kishte takuar aktorin tashmë të rënë e nevojtar. E kishte 
pyetur për azilin, kopshtin. Renato i kishte thënë: një vend 

që të zgjat jetën, por edhe një vend i bukur për të vdekur. 
Renato kurrë nuk i harronte lotët e kalit kur e pushkatuan 
dhe i bënë varrin në gurët e Arizonës. Ndërsa të shoqes i 
kishte thënë: më kishte ikur shpirti, tani më është rikthyer. 
Të kisha Bjordin gjallë e të kalëroja në këtë parajsë!

Fuqia e njeriut brenda vetes është shumë më e vogël se 
fuqia e njeriut jashtë tij. Sa të vogël e paska lënë Zoti kohën 
për të jetuar jetën. Siç dukej Ai paska gjetur të mesmen 
e artë: të mos e rëndojë shumë me të këqija që njeriu e 
shoqëria i sjell vetes se ai kurrë s’mund t’ia shlyejë. Këtë 
pjesë Ai ia ka lënë ferrit. Njeriut i ka vënë kufi të përcaktuar. 
Plaku kishte planifikuar që azili të kishte edhe varrezat e 
veta. Renato i kishte bërë një kërkesë: a mund t’ia sillnin 
eshtrat e kalit e t’i varrosnin bashkë. Kali ishte lavdia e 
pavdekshme e tij. Plaku ia pranoi dëshirën!

Harri ndezi një cigare dhe rrufiti kafenë. Pastaj mori të 
lexonte një tjetër kërkesë. Sipër saj me shkrim dore sekretari 
kishte shkruar: histori shumë e dhimbshme dhe interesante 
e një vajze. U bë kureshtar. Cila prej atyre dosjeve nuk ishte 
interesante. Bile, ai dikushi i kishte vënë edhe një si titull.

“Të lutem! Mos ma zbukuro vdekjen!” (pjesë nga ditari 
një vajze) 

Unë quhem Elsa Morgan. Jetoj vetëm me macet e mia. 
Kam një pension të vogël invaliditeti. Sot jam 20 vjeçe, por 
pamja ime tregon shumë më tepër se kaq. Meqenëse një 
ndër kërkesat e pranimit është që të jetëshkruhet jeta në 

kërkesë dhe arsyet se pse kam dëshirë të jem pjesëtare e 
azilit Venera, është se çdo ditë e më shumë jetën time po e 
gërryen vetmia.

Babai im më la të vogël. Gjatë një udhëtimi pune, 
rastësisht, në avion ai njohu një grua. Ishte një dashuri 
urbane e qiellore. Nuk e pashë kurrë më! Nëna e alkoolizuar 
si edhe nga dëshpërimi, filloi të përdorte edhe drogë. 
Të ardhura s’kishim. Që në moshë fare të hershme nëna 
synonte t’më fuste në punë. Duheshin paguar qiratë, dritat, 
uji, të ushqeheshim, të visheshim. Plus këtyre ajo kërkonte 
edhe të pinte. U bë e varur nga pija. Dhe kur s’kishte më 
shihte mua fajtore. Ti pse nuk hyn në punë, bërtiste ndërsa 
vetë ajo nuk punonte. Bëhej agresive. Unë duhej të rrisja 
veten dhe të mbaja edhe nënën. Ngushëllimi i vetëm ishte 
gjyshja, nëna e nënës, e cila gjithnjë zihej me të. Gjyshja 
kishte qenë mësuese: I thoshte, nga dole kështu, Zoti të 
mallkoftë! Gjyshi ishte i sëmurë nga diabeti e me veshka 
dhe gjithnjë rrinte në shtrat. Gjyshja kur mundte më sillte 
ndonjë ushqim. Gjithë kohën ndihesha e uritur. E vetmja 
shoqe imja ishte një komshie, moshatare. Por nuk shkova 
më. Arsyeja ishte, sepse sapo filloi të më rritej gjoksi, i ati 
sytë aty! Unë ndihesha në siklet nga ai vështrim i ngulur 
dhe fillova ta kisha frikë. 

Për t’më afruar shoqja më ftonte. Një ditë desh shkova 
për ditëlindjen e saj. Por nuk shkova për dy arsye: nuk kisha 
para t’i blija një dhuratë sado të vogël dhe nuk mund të 
shihja babanë e saj. Ajo erdhi në shtëpi dhe më tha: nuk ke 

pse ndahesh nga shoqet. Më la njëqind dollarë dhe iku. Unë 
ia dhashë vajit. Vesha një bluzë të mbyllur deri në grykë. 
Kur hyra në oborr i ati po vadiste lulet. Më pyeti pse nuk 
veja më. Ula kryet. Unë jam vajza jote, i thashë me sytë e 
mbushur. Më kërkoi të falur nëse pa dashje kishte gabuar 
diçka. Kisha mësuar se për meshkujt gjoksi i një vajze është 
objekt. Aq më tepër i një vajze në pubertet. Pashë që ai u 
prek në sedër. 

E vetmja gjë që më tërhiqte ishin librat. Kur vija nga 
shkolla për në shtëpi nuk dilja më, sepse më mungonte 
gjithçka. Edhe dëshira. Bile edhe vetja. Babai s’bëhej i 
gjallë. Nëna kur pinte qetësohej. Kur i mungonte, shtëpia 
bubullonte. Unë mbyllesha në dhomë dhe mbytesha në 
shiun e lotëve. Qetësia ime ishte kur ajo merrte mall e 
flinte. Unë isha lindur si një bimë farën e së cilës rastësisht 
e ka hedhur në tokë shtjella e erës. Duke u rritur dhe 
duke lexuar kuptova se në jetë asgjë nuk ndodh e nuk vjen 
rastësisht, pa një arsye. As të të vijë falas. Edhe nëse të 
vjen falas më vonë ajo të del falas-djegas. Se edhe veza 
para se të skuqet duhet rrahur. Me instinktin e një fëmije 
të rritur në vuajtje, mendoja se fati qenka i kombinuar, i 
lidhur dhe ndoshta i varur edhe nga mëshira e vëmendja e 
të tjerëve. Se ku kisha lexuar se të fuqishmit kanë dëshira që 
i realizojnë e të dobëtit shpresa që i dëshirojnë. Se shpresa 
mbetet i vetmi ushqim i të varfrit! Mendoja, po mua kush do 
më ushqejë ëndrrat apo qoftë edhe shpresat. Sa më shumë 
vrisja mendjen aq më shumë ndieja mungesën e lumturisë. 

Njeriu kurrë s’mund të vrapojë më shumë sesa hija e vet. A 
është e vërtetë se ajo që nuk të dhemb nuk është jetë?! A do 
vijë dita ime që të jem zëri i atyre që s’kanë zë?! Qesh e qaj 
me ironinë e fatit tim! Sa herë mendoj e bëj qiqra në hell. 
Unë nuk mundem kurrsesi të ndërroj as veten e as realitetin 
tim. Sa e hidhur aq edhe e pamundur!

Atëherë, u vetëdetyrova të mësohem të dyzoj veten. 
Kur isha keq të tregohesha që jam mirë. Kur kisha uri 
të tregohesha e ngopur. Kur më mungonte gjithçka të 
tregohesha se nuk më mungon asgjë. Pra, të tregohesha ajo 
që s’isha. Shpesh nuk ia arrija këtij qëllimi. Më tradhtonte 
vetja. Sa inat e kisha veten!

Kur lexoja ditarin e një artisteje që nuk jetonte më, 
në ato rreshta gjeja jetën time. Në jetën skenike apo në 
sheshxhirime ku luante rolin e një mjeraneje, e luante 
shkëlqyeshëm e me lehtësi, sepse ajo luante jetën e vet. 
Ndërsa në rolet e një të lumture, shkruante ajo, kisha 
sforco, më tepër si të qe një ëndërr, e thoshte, vetja më 
dukej somnambul. Se kur linte skenën e nisej për në shtëpi, 
ndihej e dërrmuar. Kishte uri, kishte dhimbje shpirtërore. 
Hante makarona të ftohta që i kishin tepruar nga vakti i 
mëparshëm e gjumi nuk e merrte. Të nesërmen e shfaqjes 
në skenë, gazetat shkruanin për rolin e saj, por askush nuk 
e dinte se ç’kishte ndier ajo gjithë natës, në kishte fjetur 
apo jo. Me ç’mendime qe ngritur në mëngjes. Një natë më 
parë ajo kishte luajtur rolin e vet origjinal, pa dyzim. Ose 
të kundërtën, dyzimin e vet shtirak.

Kështu ndihesha edhe unë. Sa keq kur bie në gjumë me 
ëndrra e në mëngjes ndihesh e ngrihesh bosh. 

E kuptoj se dhimbja e kënaqësia kanë fole në zemrat e 
njerëzve që jetojnë në ujërat e të njëjtës mitër. 

Si binjakët. Por njeriu, shpesh, kur jeton njërën, nuk 
përjeton tjetrën. 

Një komshi, që i sillte drogë nënës, i preu qenit të vet 
veshët, bishtin e pas ca kohësh edhe hundën. Më vonë, 
si duket kur i pëlqeu shëmtia e qenit kështu ia bëri edhe 
vetes. Kjo, ndoshta jo vetëm të ngjante me qenin kur të 
dilte shëtitje me të, por edhe që koka më shumë t’i ngjante 
kafkës së ardhshme. Atë moment që po ia bënte vetes këtë 
veprim, postieri e gjeti të shtrirë në prag të derës mbuluar 
me gjak e thikë në dorë. Qeni, hungërinte te koka tij me 
zërin e lëshuar drejt qiellit. Mbasi u shërua, gjyqi e dënoi 
për qenin, por trupi gjykues nuk gjeti një nen që të dënonte 
njeriun që donte të shëmtonte veten. Kur ai me qenin dilnin 
me veshët e hundët curan, sidomos fëmijëve u kallnin datën. 
Megjithatë qeni, edhe mbas kësaj, e donte të zotin e vet 
njëlloj. Kjo ndoshta se ai nuk njihte zot tjetër. Për t’mos 
rënë në sy, burri vinte kufje sikur dëgjonte muzikë. Veshët 
nuk janë diçka e bukur te njeriu veshllapush, as hunda si 
patëllxhan apo patate e shtypur. Bile ata sikur qenë bërë në 
ngut e sipër vetëm për të kapur e mbështetur gjyzlykët. Por 
pashë që pa to, njeriu duket jo vetëm shëmtirë por edhe më 
i frikshëm. Megjithëse nuk e përfytyroj një gomar apo lepur 
pa veshë të mëdhenj. Besoj që pa këto do ishin shëmtira.

Kur e pyetën komshiun pse e bëri këtë marrëzi pati thënë: 
e bëra se jam viktimë e shëmtirë e vetë jetës sime. Thonë që 
kur i bënë gjyqin, burri në kafazin e vet e qeni në të tijën, 
qeni qante për të shkuar tek i zoti. Kur e lëshuan ai iu hodh 
në gjoks duke e puthur e lëpirë. Gjykatësi e dëgjuesit kishin 
mbetur të shtangur. Sa zemërgjerë kafshët! - kishin thënë të 
gjithë të pranishmit. Ata falin më shumë se njerëzit! Të dy 
ishin të kënaqur me shëmtinë e vet. Fundi, bota ç’kishte me 
ta?

Kisha vënë re se nga dera e prapme e shtëpisë, tinëzisht 
hynin ca burra të moshuar. Kjo ndodhte afër drekës. Vinin si 
majë gishtave duke parë anash, para e prapa dhe në orë të 
caktuar. Në dhomën e nënës e kisha të ndaluar hyrjen. Vija 
veshin te dera e dëgjoja rënkimet e saj. Ashtu siç dëgjoja 
edhe sharjet e shfryrjet rrugaçërore të atyre farë burrash.

Një ditë, sapo nëna me burrin dolën (se ku shkuan) hyra 
në dhomë. Vinte një erë e rëndë droge e nikotine bashkë. 
Shtrati rrëmujë. Në fund të krevatit një palë brekë të bëra 
shuk. Mbi komodinë një tavllë me bishta të shtypur cigaresh 
dhe një kuti e grisur ku shkruhej “viagra”. Dy funde gotash 
me pije energjike. Më erdhi një përzierje e marramendje. 
Më erdhi një gulf si top në grykë. Vaj e të vjella dhe një 
urrejtje për veten e nënën. Unë isha bija e një prostitute dhe 
që jetoja në një shtëpi bordello. Ai shtrat më dukej gjëja më 
e ndyrë e botës. Më keq më dukej vetja se bija e kujt isha: 
e një babai që më ka braktisur dhe e një nëne që prostituon 
për para. Ai shtrat më dukej baltovinë ku nëna si një dosë 

zhgërryhej aty duke bërë seks edhe me hundë-e-veshprerin. 
Nuk kisha një numër telefoni t’i thosha babait se ç’bëhej në 
shtëpinë e tij. T’i tregoja gjyshes ajo do përplasej më shumë 
me nënën e pasojat do i kisha unë pa u zgjidhur asgjë. 
Ato ziheshin edhe pa pasur në dijeni këto gjëra. Gjyshja 
kërkonte t’më merrte në shtëpinë e saj. Nëna shpërthente: 
“Do ta marrësh që t’i bëjë hyzmet burrit tënd të sëmurë e 
ti të rrish rehat. Të bëjë punën e sanitares”. Gjyshja qante. 
Më puthte fort e dilte duke përplasur derën. 

- E sheh çfarë gjysheje ke? Të do për shërbëtore e 
kuzhiniere!

Unë thosha me mend: mjerë unë për nënën time e mjerë 
gjyshja për vajzën që ka. Po kush në botë i zgjedh prindërit 
e vet. 

Një ditë kur erdhi me një çantë ushqimesh plot, nuk 
durova e i thashë: 

- Ç’janë ata burra që hyjnë fshehtas nga dera e pasme?!
Ajo, duke i vënë ushqimet në banak, pa u sjellë fare nga 

unë më tha: 
- Pa më thuaj si të jetoj ndryshe. Ku t’i marr paratë?
Hapi një paketë cigare. U ul në karrige këmbë mbi këmbë, 

mori çakmakun, e trokiti në tavolinë si gurë dominoje dhe 
foli duke nxjerrë tymin:

- Pa më thuaj si të jetoj ndryshe. Askujt nuk i bëj keq dhe 
as i hyj kujt në hak. Dikush punon me mendje, dikush me 
duar. Unë shfrytëzoj trupin tim. Ç’të bëj tjetër.

- Të hysh në punë. Ajo të jep më dinjitet.



40

Ajo qeshi me ironi duke lëshuar tymin drejt tavanit. 
- Edhe kjo që bëj, nuk është punë? 
- Të shkosh me pleqtë e lagjes. Me hundë-e-veshprerin. 

Si nuk ke ndot nga jargët e tyre!
-  Sa më të shëmtuar e përvers që të jenë aq më tepër 

paguajnë. Mjaft më! 
Unë ika në dhomën tjetër. Rashë përmbys dhe qaja me 

ngashërim. Po të kisha babanë besoja se çdo gjë do të ishte 
ndryshe. Pas pak dëgjova që u hap dera. U ul në cep të 
shtratit dhe tha:

- Elsa bijë, e di që është diçka e keqe. Unë rashë brenda 
gropës e s’mund të dal dot më. E di që të lëndoj. Unë pres 
që ti të hysh në një punë e unë ta lë këtë rrugë. Nuk mundem 
pa ndihmën tënde. Më jep dorën, të lutem! - Si nën zë mora 
vesh se burrin e fundit që ajo e përcolli ishte ndier keq nga 
pirja e disa viagrave dhe ajo e kishte kuptuar. E kishte çuar 
deri në parkun e spitalit dhe aty e kishte lënë. Pas një ore ai 
kishte vdekur nga zemra. Ishte e frikësuar.

Për disa javë më tha të shkoja te gjyshi e gjyshja. Ndoshta 
për t’më qetësuar. Sa u gëzova. Ishin shpirtmirë, të dashur, 
të dhimbshëm, që jepnin vetëm dashuri e mirësi. Çuditërisht 
nëna nuk ka marrë sadopak nga ata. Kur u ktheva thashë 
se nëna mbas asaj që kishte ndodhur do ndërronte rrugë. 
Por jo. Në kopsht pashë që dikush kishte vënë një shilarës. 
Gëzimi qe i madh. Nuk isha mësuar që dikush të bënte gjë 
për mua (përveç gjyshërve, por ata ishin të pamundur). Në 
një degë pashë të varur këmishën e gjyshit. E kishte harruar. 

E mora, e palosa, i mora erë. Po, ishte era tij. E mora në 
telefon duke e falënderuar. Ata ishin dielli e hëna ime. 

Me kohë pashë se nga dera e prapme frekuentuesit 
ishin më të rrallë. Por nëna më nervoze. Për mua kishte dy 
arsye: e para vdekja e burrit dhe mosha e saj: nënës i kishte 
filluar menopauza. Këtë e kuptova se në komodinë gjeta 
lubrifikante seksi. Nuk e dija pse përdorej, por kur hyra 
në internet e mora vesh. Nëna po hynte në pleqëri, ndërsa 
unë po lija fëmijërinë. Edhe litari i shilarësit po kalbej në 
kopsht. Një ditë në të gjeta petalet e rëna të kumbullës. 
Edhe toka qe bërë borë e bardhë. Kumbulla po bëhej gati të 
lidhte frytet e veta. 

Nëna më tha se një i njohuri i saj më kishte gjetur një 
punë që paguhej shumë mirë. Ndonëse pak e vështirë. 

- Ç’punë ashtë ajo? - pyeta, - po shkollën, si ta ndjek?
- Është pasdite. Me orar të reduktuar,- tha ajo ftohtë. 

Është punë në morg.
- Në morg! - klitha duke vënë duart në kokë.
- Është si të punosh në një parukeri. Të zbukurosh jo të 

gjallët, por të vdekurit. Por mos harro: të gjallët e sotëm, a 
nuk janë të vdekurit e nesërm. A të kujtohet nëna e babait: 
që më e bukur dukej e vdekur se e gjallë. Të kujtohet, ti qaje 
dhe e puthje. 

Ç’më kujtoi gjyshen nga babai! Ajo me një makinë të 
vjetër qepëse që nga Lufta e Parë më qepte fustane me 
tepricat e copat e vjetra që i kombinonte aq bukur e me 
shije e unë ndihesha e lumtur. Ta dinte se ku do të punonte 

mbesa e saj, ajo do ngrihej nga varri e do t’i vërsulej së 
resë: jo, kurrë mbesën time atje!

- Hë shpirt, do na nxjerrësh nga hallet. Unë nuk mundem 
më. Jam edhe me një sëmundje të rëndë. Kam marrë 
sëmundjen e shekullit.

Unë heshta. E para herë që më lutej e më thoshte “hë 
shpirt!”. Mëkatet po e shpërblenin me sëmundjen. Ndaj 
ndoshta kishin ikur edhe klientët. O Zot, ku të shkoj, ç’të 
bëj?! T’i nënshtrohem fatit të mjerë!

Më parë vdiq qeni, pastaj edhe veshpreri. Thonë se 
veshpreri atë ditë i shtrirë në arkivol dukej shumë herë më i 
frikshëm se i gjallë. Ai kishte qenë njëri nga klientët e nënës. 

- Hë Elsa, shpirt, do më shpëtosh nga hallet. Tani 
sëmundja kërkon edhe ilaçe. E di se të rrosh do të thotë të 
sakrifikosh.

Nëna sikur më hodhi nga lartësia e një ure mes vorbullës 
poshtë. Ajo shpresonte tek unë. Unë kisha në dorë magjinë 
e shpëtimit të saj. Për sëmundjen mos shpiftë për t’më 
detyruar të futem në punë?! Unë fillova të qaj. Qante edhe 
ajo. Veten e ndieja të lidhur me zinxhirë. Secila qante për 
dramën e vet. Veten e ndieja të dobët, pa forcë rezistence 
të komandoja e të gjeja rrugën time. Tjetra sikur më kishte 
drejtuar armën e mbushur e të më thoshte: dorëzohu shpirt! 
Duart lart!

- Do ta pranoj punën. Cilado qoftë, - thashë e mjegulluar, 
- të paktën ta shoh ç’është ajo punë.

E vërteta shpesh është e frikshme e po aq sa edhe 
e dhimbshme. Kjo nënë lypsare e shitëse ndjenjash të 



43

rrejshme, sesi m’u dhimbs atë çast. Për të mendova se ajo 
meritonte më shumë mëshirë se drejtësi. Gjithmonë kisha 
menduar se, në qoftë se zemra nuk ndien se rreh për dikë, 
më mirë është që ajo të pushojë.

Cila është më mirë: të zbukurosh të vdekur apo të gjallë?! 
Lajthitje e imja. Apo kjo bëhet për të gjallët që kur të shohin 
të vdekurin, shtrirë si në gjumë, me hundën drejtuar tavanit, 
symbyllur e duart e kryqëzuara mbi gjoks e të thonë: Shkoi 
me nur të bukur. Edhe vdekja ka rrezatimin e vet… të rremë!

PROVA E MORGUT

Sa keq kur dikush tjetër, në rrethana qoftë edhe të 
imponuara, merr vendim për jetën tënde. Shkollën nuk 
do e ndërprisja. Punën do e filloja pas dy ditësh. Gjithë 
natën nuk fjeta. Shihja ëndrra të këqija, sikur të vdekurit 
nuk më bindeshin, ngriheshin dhe më iknin nga duart. Nuk 
i tregova njeriu. Tani nënës sikur i erdhi buzëqeshja dhe 
sikur harroi sëmundjen që më tha. Unë vetullngrysur nuk 
flisja e ushqimi nuk më hahej.

Morgu ishte në cep të spitalit. Një ndërtesë e ulët, e 
shtrirë, me çati të zezë. Me xhama të errët dhe me rrjeta. 
Morgu ishte pika e grumbullimit të të vdekurve. Si ulluku i 
një pullazi që mbledh pikat e shiut.

Lulet që vadiste kopshtari dukeshin sikur do të zbusnin 
sadopak atmosferën ashtu si ndodh në varreza. Por në 
asnjë rast njeriu s’ka përse të ngazëllehet nga lulet që çelin 
e thahen në varreza. Këto gjithnjë i kam marrë si ironi, por 
edhe si sfidë. 

Vura re se në pemët e spitalit të shpërndara nëpër oborr, 
nuk kishte çerdhe e as cicërima zogjsh.  Vallë ç’ishte kjo 
intuitë e shpendëve. Kush i bënte të rrinin larg: era e 

rëndë e dezinfektantëve, apo mos vallë të vdekurit lëshojnë 
ultratinguj si lakuriqët e natës.

Në zyrë më priti një burrë i moshuar. Më shoqëronte 
nëna. Mendova se ku e kisha parë këtë fytyrë. Po. Ishte një 
ndër klientët e nënës që hynte fshehtas, nga dera e pasme. 
Kujtoj që një ditë, ndërsa po luaja me shilarës ai ndali para 
meje, buzëqeshi dhe më shtyri për t’më kolovitur. Më hodhi 
në prehër një kartëmonedhë njëzetdollarëshe. Nuk ia mora, 
por ai e bëri si shuk dhe ma hodhi përsëri në prehër. Si bëri 
një hap, u kthye dhe më hodhi një çokollatë. Më vinte turp. 
Edhe këtë ia kundërshtova. Ia hodha ndër këmbë, por ai 
nuk u kthye ta merrte e t’ma rihidhte. Kur doli përsëri kaloi 
para meje. Unë bëra sikur nuk e pashë. Pa çokollatën që 
ishte akoma përdhe dhe që unë e kisha shkelur… Tani isha 
para tij për të marrë çokollatën e punës. 

Aty ndihej era e rëndë, që më vonë do e merrja vesh se 
quhej “Formadehid”. Brenda një heshtje varri, e frikshme. 
Burri karshi, pa flokë e me mustaqe të zeza e të trasha 
si furçë këpucësh, buzëqeshte si shtirak. Hyri një grua 
madhoshe me maskë në fytyrë e kapuç plastik e doreza të 
zeza. I dha një letër burrit me mustaqe dhe ajo s’po mi hiqte 
sytë. Gruaja doli, ai s’foli. 

- Punën do e filloni pasdite, - nisi të flasë ai me një zë 
të trashë, - gruaja që sapo doli do jetë kolegia jote. - Unë 
ia harrova fytyrën gruas, sepse vetëm ca copëza fytyre i 
dukeshin. Asaj i kujtoja vetëm përmasat e mëdha. Po t’mos 
thoshte ai se ajo që sapo doli ishte grua, unë do e merrja si 

burri që sapo doli. - Është punëtore, - vazhdoi ai. - Quhet 
Ollga. Me origjinë nga malet e Kaukazit. Ju ndiqni shkollën 
veterinare. Këtë do e keni në favor. Kafshët kanë afërsi me 
humanët. I doni kafshët? Jemi kushërinj të largët, - qeshi. 

- Kafshët i dua si njerëzit. Por kafshët më shumë, - 
thashë. Ai qeshi duke tërhequr mustaqet e zbuluar dhëmbët.

- Mund ta di pse kafshët i doni më shumë.
- Sepse kafshët për ç’bëjnë janë të pandërgjegjshme, veç 

instinktet afërsisht i kanë të njëjtat. Jo djallëzi. - I kujtova 
një thënie të Çërçillit kur pati thënë se më pëlqejnë shumë 
derrat. - Se qentë na shohin me sytë ngritur. Macet na shohin 
me sy poshtë, ndërsa derrat na konsiderojnë të barabartë! - 
Burrit i buzëqeshi mustaku ndërsa nëna shtrembëroi buzët. 
Unë buzëqesha si pa të keq.

- Ke alergji nga gjaku? - pyeti ai.
- Jo.
- Është tjetër favor.
- Cila është puna ime këtu?
- Në fillim do jesh ndihmëse e Ollgës. Di të qepësh me 

dorë. 
- Gjyshja nga babai qepte rrobat e mia. Kishte trashëguar 

një makinë të vjetër “Sinkler”, që në kohën e kolerës. Qepte 
edhe me dorë. Unë e ndihmoja dhe qepja kukullat e mia. 

- Ah, këtë do bësh. Do qepësh plagët që ka hapur mjeku 
i autopsisë. Ose të plagosurit, të therurit. Është fare e 
lehtë. Askush nuk ndien dhimbje dhe plagët rrjedhin fare 
pak gjak, ose fare. Lëkura e njeriut në këtë rast është vetëm 

ambalazh. Ajo mbledh organet si në një çantë udhëtimi që 
futen rraqet. Në fund sipas porosisë të vdekurit i bën make-
up-in. 

Ndërsa ai fliste, në mendjen time vërtiteshin merimangat 
e mendimeve nga më të çuditshmet e torturuese. Ç’i duhet 
make-up një të vdekuri. Trupi i tij kishte vetëm dy mundësi: 
o të kalbej ose të digjej në kremator. Por para se të shkonte 
këtu ai ekspozohej para njerëzve në Houm Funeral mes 
kurorave e luleve, ku të afërm e të njohur i japin lamtumirën 
e fundit duke i kundruar fytyrën. Vetëm për kaq!

Nëna kishte heshtur. Nuk dija se ç’mendonte, as nuk 
dija kujt t’i dorëzohesha: ndjenjave apo nevojave të nënës 
për para pije e drogë. Burri donte t’ma zbukuronte punën. 
Palloi është shpend i bukur e me pupla të veçanta, por 
këmbët i ka si çdo shpend tjetër. Mjeku duhet t’i ndajë mirë 
simptomat nga sëmundja. Atëherë çfarë duhet në këtë mes: 
të bëj apo të tentoj. E mira dhe e keqja bashkë, shpesh i 
ngjajnë qepës djegëse: që fletët e saj ndahen nga një cipëz 
e hollë, gati transparente. 

ÇFARË SJELLIN ORËT NUK SJELLIN VITET

Mustaqelliu, që tani i takonte të ishte jo vetëm një nga 
pagatorët e seksit të nënës sime, por tani po bëhej edhe 
pagatori i rrogës së punës sime, më tha se pagesa fillonte që 
atë ditë. Sapo ai përmendi këtë, nëna qe gati me pushkë në 
faqe: a mund t’na paguash paradhënie? Kemi për të shlyer 
ujin e dritat. Mustaqelliu ngriti vetullat i ngrysur e kërleshi 
mustaqet. Kur çaraveshi turinjtë pashë që ai kishte të prera 
të qepura në surrat. Sesi m’u duk, edhe i frikshëm. O Zot, 
ky ka qenë një nga klientët e nënës. M’u kujtua vesh-e-
hundëpreri. Ishte i ftohtë, e i zbehtë, si pa gjak. Kam lexuar 
për Orisin, perëndinë egjiptiane të vdekjes. Sesi më dukej 
shëmbëlltyra e tij. 

Nëna donte para akoma pa filluar. Si qenka njeriu, mirë 
njeriu, po kështu nuk duhet të jenë nënat.

Orisi i tha se vajza akoma s’ka vendosur, do punojë apo 
jo. Se këtë do ta shohin ditën e nesërme. Për ta mbyllur m’u 
drejtua mua: tani mund të shkosh te Ollga. Prezantohu me 
punën që do bësh.

Orisi në fund u përpoq të ishte gojëmbël. Kjo ndoshta 
vinte se ai kundërshtoi pagesën paradhënie. Për mua ajo 
ëmbëlsi gjuhe nuk i shkonte atij ambienti e atmosfere. 

Në dhomë Ollga seç punonte në kompjuter. Në ekran 
shihej një i vdekur me ca shigjeta e ca numra anash trupit. 
Sapo hyri Orisi ajo u ngrit në këmbë. Po të kishte mustaqe, 
Ollga dukej më burrë se Orisi. Ai doli. Era e dezinfektantëve 
dhe zhurma e ventilatorëve më mori mendtë. 

Ollga, e përzemërt më ftoi të ulesha. Kishte fytyrë të 
verdhë sikur të pinte jod. 

Ajo më tha se kjo punë ishte njësoj si çdo punë tjetër. Të 
mos e paragjykoja. Që të mos kisha as droje dhe as frikë. 
Se këtu është fundi i hinkës. Se këtu s’ka dhimbje, as oh, as 
ah, as uh. Këtu ka vetëm të vdekur dhe jo gati të vdekur. Se 
gati të vdekurit gjenden në spital. As fantazma nuk ka siç 
dikush mund të thotë. Edhe në qoftë se dikur i gjalli në bark, 
në zemër apo në tru ka pasur djallin; me vdekjen djalli e 
ka braktisur para se ai të vdesë. Trupi i takon tokës ose 
krematorit. Një grua, siç dukej ndihmëse si do bëhesha unë, 
në një tavolinë se ç’i bënte trupit të një kufome.

- Këtë e sollën para disa orësh, - tha ajo shumë 
natyrshëm. Si të ishte cicerone në një muze.- Ishte një krim 
pasioni. E dashura e mbyti për tradhti. Shkuan diku për të 
bërë seks, por ajo u hakmorr duke i prerë penisin. Ashtu e 
la dhe iku. Vdiq nga hemorragjia. Punonjësja po ia qepte 
a thua se djalit do i hynte në punë edhe pas vdekjes. - Ne 
bëjmë detyrën, - tha ajo sikur ma pikasi pyetjen time që ia 
bëra vetes. - Mos u çudit, - tha Ollga. - Makabriteti njerëzor 
s’ka fund. Para disa vitesh sollën një grua të vdekur që i 
shoqi mbasi e zuri në flagrancë jo për herë të parë i qe 

betuar se ajo po ta përsëriste do ta paguante shumë e shumë 
keq. Herën e fundit kur e zuri ai e lidhi këmbë e duar, skuqi 
një hekur dhe ia futi në vaginë. E pabesueshme, apo jo. 
Unë u rrëqetha. Këta monstra, - tha Ollga, - jetojnë mes 
nesh. Se ku kisha dëgjuar se një mbret paguante me ar një 
spiun në oborrin e mbretit rival e kundërshtar. Kur mbreti 
mori vesh lojën e dyfishtë, e ftoi në rezidencën e tij, urdhëroi 
ta lidhnin, t’ia hapnin gojën e në gurmaz t’i hidhnin ar të 
shkrirë duke i thënë: po ta hedh në gurmaz që të të zërë 
grykën ari im! Këto më janë dukur legjenda urbane, por ja 
që në botë ndodhin çudira të përbindshme.

Kurrë s’kisha parë penis të gjallë. Tani shihja penis të 
vdekur. Shihja gruan që e qepte me kujdes, si ta qëndiste. 
Pyeta Ollgën, pse këto punë i bëjnë vetëm gratë. Matanë 
ka edhe dy burra. Këtu përveç punës së mjekëve të tjerat 
janë si punë artizanale. Ollga pyeti a ke parë të vdekur dhe 
a mundesh? Djali penisprerë gjysmën e trupit e kishte të 
mbuluar me çarçaf. Vetëm gjyshen nga babai, i thashë. Atë 
ditë sepse më është dukur më e bukur se kurrë.

-  Kujtoj se make-up-in ia kam bërë unë. U kujdes i biri 
saj. Ai njihte pronarin tonë. 

- Pas vdekjes kufoma fillon dekompozimin. Enzimat që 
gjithë jetën kanë punuar për trupin, kthehen në të kundërt. 
Si çdo gjë tjetër në këtë botë, për të mbijetuar enzimat 
fillojnë të hanë e të tresin trupin e të vdekurit. Kaq! Çdo gjë 
ka rregullat e ligjet e veta, - më tha ajo. 

Dolëm në dhomën tjetër. Hapi një derë. Mbi një tavolinë 
trupi i një vajze mbuluar me çarçaf gjithë danga jodi. Vetëm 

fytyra e verdhë i dukej. (Kisha frikë se nga kjo ditë çdo gjë e 
bardhë do më kujtonte këta të vdekur shtrirë mbi tavolina.)

Mbeta e stepur. Sikur ishte një nxënëse maturante në 
shkollën time. - Mos u trondit, - më tha Ollga. - E kanë 
sjellë para një ore. Ka vdekur nga mbidoza. Edhe e kanë 
përdhunuar. - Ollga fliste pa pikë emocioni. Si të ishin 
kukulla. Sipër vajzës, gruaja që pak më parë i qepte penisin 
djalit në dhomën matanë seç po merrej me të. Mendova se 
mos ajo vajzë ishte penisprerësja por jo. Këtë dyshim ma 
hoqi Ollga. Jo se e pyeta, por ajo pikasi reagimin tim.

Vetja më dukej si në kurthin e një ëndrre e makthi nga 
nuk mund të dilja. Turbull e kujtoj atë vajzë që rrinte me një 
grup djemsh, pinte duhan e shante me fjalë banale. Nëse e 
ke njohur, mos e kujto, më këshilloi Ollga. E gjetën në një 
shtëpi të braktisur. Kanë qenë grup e, mbasi e kanë droguar 
e kanë përdhunuar po në grup. Ajo fliste aq ftohtë sa më 
krijoji përshtypjen se “ajo vajzë kishte gjetur atë që vetë 
kishte kërkuar!” Gruaja që merrej me të po i lyente fytyrën 
e verdhë me pomadë e një lloj kremi ngjyrë mishi. Te koka e 
saj kishte një kuti make-up-i. M’u afrua Ollga.

- Elsa, bijë, këtu s’duhet të kesh emocione. Ato kanë 
kaluar. Ti e kupton se jeta nuk i takon vetëm bulevardeve, 
diskove, koncerteve e klubeve të ndryshme argëtuese. Ajo 
ka edhe këtë pjesë që nuk shihet e ia fshehim vetvetes. Kjo 
është pjesa e padukshme e hënës. Këtë shëmtirë gjendet 
dikush që e bën, bile edhe e shijon. Ndryshe nuk ndodhin. 
Ndodh që dikush shkon aty me këmbët e veta. Djalit matanë 

i shijoi tradhtia, por e tradhtuara u hakmorr. Ky në varr, 
vajza në burg. Ndërsa kësaj tjetrës iu duk se po jetonte 
një aventurë. Po ja ç’e gjeti. Ne do e lyejmë e zbukurojmë 
e veshim bukur, që kur njerëzit ta shohin në arkivol t’u 
duket një engjëll i bukur. Ne paguhemi për këtë mashtrim 
të pranueshëm e hipokrit. Fundi jeta kështu është: plot 
mashtrime e iluzione. S’mund ta ndryshojmë. E mira dhe 
e keqja janë kategori morale. Botën duhet ta pranojmë siç 
është, pastaj e pranojmë ose jo është diçka krejt tjetër.

Kur hamë apo pjekim një qengj a nuk është diçka mizore. 
Ndërsa e hamë, e shijojmë gatimin me erëza nuk mendojmë 
që dikush e preu në fyt, i rropi lëkurën. Harrojmë se ai 
blegërinte fushës me shokët e tufës. Unë vij nga një vend që 
i respekton të vdekurit. Që i vajtojnë grup e i varrosin me 
ligje shoqërore. Si në lashtësi. Në vajtim sikur këndojnë duke 
i thurur lavde për ç’ka bërë në jetë. Këtu kemi një album me 
rite të ndryshme. Në Indi kufomat i djegin vetë familjarët 
pranë një lumi. Po t’i shikosh duken sikur gatuajnë e pjekin 
mish. Dikush ruan kostumin e këpucët për ditën e vdekjes, 
ndërsa ata ruajnë drutë e mbramë të zjarrit… - Ajo më tregoi 
se në fillim nuk i pëlqeu puna në morg. Por tani e sheh si çdo 
punë tjetër. - Ka mirë e mbimirë! Ka keq e mbikeq. Ndien 
erë? Po mjekët në sallën e kirurgjisë që hapin stomaqe 
ulçeroze, organe të qelbëzuara a nuk lëshojnë erë të rëndë. 
Ajo fliste për t’ma bërë sa më të lehtë punën. Bile në të 
pashë një tjetër filozofi për jetën. - Në fund më tha se më 
mirë ishte t’u shërbeja të vdekurve sesa të gjallëve. E pyeta 

pse? Ajo më dha përgjigje: do ta shohësh e ta kuptosh vetë 
më vonë. Se jeta ime sapo ka filluar. As unë nuk e çova më 
tej. Unë kuptova se të vdekurit nuk mëkatojnë e intrigojnë 
më. Në tavolinat tona ata shtrihen lakuriq. T’u shërbesh 
të vdekurve është puna më humanitare. Se dashuria e 
vërtetë është ajo që jepet pa ta kërkuar askush. Di që në 
jetë njerëzit luajnë e shfrytëzojnë dhimbjet e nevojat e të 
tjerëve. Klientët e mi nuk kanë kërkesa e as ankesa. Unë 
hyj në lidhje me ta. Si e me çka? Përmes kimio-sinjaleve. 
Kur shkojnë në varreza a nuk lidhemi me të dashurit tanë 
nëpërmjet lidhjeve kimike e përfytyrimeve që ruajmë për ta. 
Para varrit të tyre a nuk flasim e qajmë plot emocion. 

Unë këtu si shërbim të fundit u jap buzëqeshjen që u 
mungon, u rregulloj pamjen e ngjyrat që u kanë ikur. A nuk 
është kjo diçka e mirë dhe njerëzore sado iluzionare. Unë 
me shoqet e mia zbukurojmë kufomat, shëmtinë e jetës. 

Në gjoks po më hapej një gropë si një pus që s’i duket 
fundi e graviteti sikur më thithte që t’më merrte brenda. 
Nën lëkurën time sikur po futej të jetonte një tjetër dikush. 

Kur pashë të hapte derën e frigoriferit të madh dhe tërhoqi 
barelën e një burri të vdekur, e vuri mbi tavolinë (barela 
ecte në shina) Ollga filloi t’ia priste thonjtë. Aty mora vesh 
se thonjtë e qimet e të vdekurit vazhdojnë të rriten edhe 
pak pas vdekjes. Thirra: - o Zot, më ruaj mendtë e kokës! 
Ajo bënte punën e vet me plot përkujdesje. Si përfundoi, në 
gishtin e madh të këmbës i lidhi etiketën e hequr.

E di që kamja, dukja e skamja, veset e varësitë prej tyre 
janë pjesë e pandarë e trazirave shpirtërore të njerëzve. 

Ja ku erdha për një rrogë, kërkesë e dëshirë e neurozave 
e narkozës së nënës jo aq sa për të nxjerrë familjen nga 
hallet, por për t’i shtuar asaj dozat e helmit. Atëherë s’kam 
si ta motivoj veten time!

Se ku kisha lexuar që shefi i një kampi shfarosës gjatë 
Luftës së Dytë, ditën kur ishte në detyrë urdhëronte të 
digjeshin të burgosurit në furrat me gaz dhe kur nuk 
mbylleshin e përputheshin dyert mirë nga ndonjë dorë 
apo këmbë e mbetur jashtë, ia prisnin ndonëse ishin 
akoma gjallë. Dhe, po ky, kur kthehej në darkë në shtëpi, 
përkëdhelte fëmijët, luante me ta e pas kësaj ulej në piano 
e luante Shopenin, Bethovenin, List etj. Një dyzim ekstrem i 
njeriut “të kulturuar!” 

Dy burra i shtrinë për tokë mbi një mushama. Hapën një 
zinxhir e në të futën një kufomë. Në xhepin e saj futën ca 
letra shoqëruese. Mbyllën zinxhirin dhe, si e bënë paketë, 
i ngjitën edhe një karton. Për herë të parë pashë një vulë 
stampë në pulpë të këmbës ashtu si veterinerët e bashkisë 
vënë vulën mbi mishin para se ta çojnë në treg për shitje: i 
kontrolluar! E vunë në një karrocë dhe se ku e çuan. Ndoshta 
në kremator, ndoshta në varreza. Çdo gjë regjistrohej, 
kartelizohej. Si të qe mall për të kaluar doganën. Ollga më 
porosiste: mos shiko çdo gjë. Ca gjëra lëri për më vonë. 
Dozat merren ngadalë. Ndoshta ajo më shihte se qeshë 
zbardhur në fytyrë. Edhe frymëmarrja më kishte ndryshuar. 
Tërhiqja shumë ajër, sikur e merrja zvarrë. Më tha që kishte 
lajmëruar nënën të vinte deri aty se kishte për t’i thënë 

diçka. Iu luta që kur të vinte, t’i thoshte se unë nuk bëja 
për atë punë. Më premtoi. Më dha të pi diçka. Ai ilaç më 
qetësoi. Kisha më pak marramendje, terratinë e të përziera.

Mbi tavolinë sollën një arkivol të madh. Dy burra 
shtruan brenda një mëndafsh të kuq. O Zot si dukej! Gjynah 
t’i thoshe e vdekur. Në të futën vajzën. Ollga kishte shkrirë 
gjithë talentin e saj në kufomë. Do vinin familjarët ta 
merrnin apo ta shihnin. Kjo vajzë sigurisht kishte pasur 
ëndrrat e veta rinore, kishte lexuar, kishte kënduar. Kishte 
dashuruar. I qe gëzuar jetës, por ndoshta gabimisht kishte 
kërkuar më shumë nga jeta. Kishte dashur gabimin ose të 
gabuarin. Ndoshta i qe dhënë më shumë fantazisë së tepruar, 
iluzioneve, mirazhit të pakapshëm. Ëndrrën e bukur për 
të ndier kuriozitetitn, grackën e të panjohurës, prishjen e 
mendjes, ngushëllimin te droga. 

Shkova në lavaman. Volla. Zorrët e stomaku sikur qenë 
ngritur tallaz. Ollga dëgjoi gurgullimat e të vjellat. Isha 
djersitur në ballë, në shpinë, krahët e duart më dridheshin. 
Ngërçe në gjoks. Ndihesha plumb e rëndë. Ollga, si një 
burrë i fortë shtroi mbi tavolinë një çarçaf të papërdorur, 
më rrëmbeu për këmbësh e supesh dhe më shtriu aty sikur 
do ma bënte ritualin e tualetit. Më lutej të mblidhja forcat. 
Të harroja ku isha e të mbyllja sytë. Më lutej gjithçka, por 
unë dëgjoja një zë sikur vinte nga shumë larg, nga një tjetër 
vend, nga nëntoka. Më bëri një qetësues. Telefonoi nënën. 
Telefoni dilte i zënë. - Mos i telefono, i thashë, ajo më solli 
këtu. S’dua ta shoh. - Sa të të kalojë të çoj unë në shtëpi, - 

thoshte. Qetësuesi sikur më vuri në gjumë. Hapa sytë e nuk 
kuptoja ku isha. Çdo gjë më sillej rrotull. Mbi kokë Ollga 
me gruan tjetër. Më pyesnin nëse ndihesha më e qetë.

- Po vjen edhe nëna!
- Dua të shkoj te gjyshi, jo te nëna. Do shkoj vetë. Kam 

mbledhur veten dhe forcat. 
Secila këmbëngulte në të veten. U ngrita. 
Kur po dilja, te shkallët ra telefoni. Sapo dola jashtë. 
- Elsa si shkoi puna? Ku je? Je e kënaqur?
- Dita e parë.
- E kemi lënë të shihemi në darkë. Nuk do dalim më. 

S’dua t’më shikosh si kufomë. Duaje veten.
- Ç’do thuash me këtë!
Ai mbylli telefonin. Trupi m’u drodh. Varka u përmbys. 

Velat e mia ishin kundër erës. Më kishte thënë: dil mbi 
egoizmin e nënës. Mblodha veten, por tashmë s’mund të 
ktheja asgjë. Qaja pa lot e pa zë. Diçka që e kisha provuar 
në fëmijëri. Kur nëna më rrihte me thupër prej kumbulle, 
qaja fort e me gjithë gulfin e zemrës e ajo më fort më godiste 
duke bërtitur: - Pusho! Pusho të thashë! Mbylle gojën! - e 
më godiste më fort për të pushuar e për t’mos lëshuar zë. 
Unë qeshë mbledhur lëmsh si iriqi e s’dija si të mbrohesha. 
Pastaj ashtu më la dhe se ku iku. Të dashurit i dhashë të 
drejtë. Kur ngashëroja në vaj ndieja se akoma më ndiqte era 
e rëndë e morgut. Atë kundërmim ma kishin marrë rrobat, 
flokët, lëkura. Si të shkoja te gjyshi në këtë gjendje. Ç’t’i 
thosha? Unë kisha nevojë që kokën ta mbuloja në jastëk e 

të qaja pa pushim. Të shfreja deri në mbarimin e lotëve e 
fuqisë së zërit. Pse nuk jam edhe unë si shoqet e mia? Pse 
nëna ime dhe babai nuk janë si të tjerët? Pse? Pse? Pse o 
Zot?! Ç’është ky fat i çuditshëm? Çfarë mëkatesh të rënda 
kam bërë për të merituar këtë dënim?!

Kisha frikë t’i jepja makinës. 
Njeriu është qenie e arsyeshme, por ja që shpesh nuk 

arsyetoka. A duhet marrë jeta seriozisht kur ajo duket si një 
lojë e keqe symbyllazi. E rrjedha e saj t’më marrë siç merr 
goglat, inertet, drurët nga gërryerjet e erozionit.

Sapo dola nga morgu në ajrin ku njerëzit e shpendët 
ecin e fluturojnë të lirë. Dola nga aty ku njeriu ka fundin 
e mbramë. Jeta e vdekja fundi i fundit janë një proces e 
vazhdim i jetës, ndaj çdo gjë duhet mirëkuptuar e marrë 
seriozisht. Ditë më parë, isha e kënaqur me jetën me 
gjithë paplotësinë e mungesat e saj. Mendoja se do vinin 
edhe ditët e mia. Kjo vinte se shpresoja si çdo qenie. Sot 
ndryshoi gjithçka. Njerëzit më duken ndryshe. Makinat që 
lëvizin, qielli me re gri, të ulëta e gati për shi. Natyra gri 
e dielli humbur pas reve sterrë të zeza. Se këta këmbësorë 
që ecin rrëmujshëm, shesin, blejnë, këmbejnë përshëndetje 
e buzëqeshje as që ia kanë idenë se ka morg, se dikush pret 
radhën për t’i zbukuruar Ollga, se ca të tjerë ruhen në 
frigoriferë. Se u bëjnë autopsi, i hapin e i qepin si thasë e 
magazinohen si patatet në çanta e, mbasi ju lidhin etiketën 
në gishtin e madh të këmbës, mbyllin zinxhirin e thërrasin: 
është gati! Merreni!

Nuk ndihesha e sigurt sesi do i jepja makinës. Kisha 
dridhje duarsh e mungesë përqendrimi. Makinat që vraponin 
me shpejtësi më dukeshin zogj në fluturim. Këmbët më çuan 
te makina. Ishte makina që ma kishte dhuruar gjyshi. Kur 
ra i sëmurë tha: ta dhuroj. Nuk jam më për të. Mund të vras 
dikë pa për vete s’ka gjë. Nëna e kishte gënjyer se Elsa do 
fillonte punë në spital. Ai shend e verë! Hapa derën. U ula 
në sedilje. Pushova pak të merrja veten. Vura duart mbi 
timon. Mbi duar vura ballin. Dikush më trokiti me çelës 
në xham. Ngrita kryet. Ai bëri shenjën me gishtin e madh: 
ju ok? Unë tunda kokën dhe buzëqesha duke ia kthyer me 
shenjë: Faleminderit. Ai u zhduk në parkingun e madh. 
Ndeza makinën. Me vete thosha: “Në këtë punë kurrë më! 
Kurrë! Edhe ti mama, harroje. Ti, s’do jesh pronarja e jetës 
sime. Nuk do jem skllavja jote”. Në parkingun e madh të 
spitalit, pashë trupin e madh të Ollgës që shihte mos më 
gjente. Ajo s’e njihte makinën time. I dhashë makinës dhe 
dola. Dëgjova zërin e saj të fortë që thirri: - Elsaaa! Në 
pasqyrë pashë që u lëshua vrap dhe bënte me dorë. Vuri 
telefonin te veshi. Patjetër i telefonoi nënës se ajo, Ollga, 
nuk e dinte numrin tim. Dola në rrugë dhe hyra në korsi. 
Ndihesha e lehtë. Më dukej që sapo kisha ikur nga kthetrat 
e dhëmbët e një kafshe. Nuk mendoja asgjë veç të ikja nga 
ai ferr që quhej morg. 

Në kryqëzimin kryesor të qytetit, pranë tregut të madh, u 
fik semafori i gjelbër. Pastaj portokalli. Ajo ngjyrë më kujtoi 
ngjyrën e vajzës që grimonte Ollga. E trullosur, konfuze, 

e hutuar e në pavetëdije në vend që të frenoja i dhashë 
makinës më fort për të kaluar. Por qe ndezur e kuqja. Një 
krismë befasuese, e fortë, goditi krahun tim të majtë duke 
shtyrë e ngjeshur derën për trupin tim. Pastaj nuk mbaj 
mend asgjë. Veç zhurma, sirena e zëra të përhumbur që 
vinin nga një terr pus. Në spital u përmenda pas mesnate. E 
lëshuar, e ligështuar, gjithë plagë. Njërën këmbë të thyer e 
kishin vidhosur e kapur me hekura. Isha tronditur në veshka 
dhe se çka tjetër nuk e dija as e kuptoja. Por kisha dhimbje 
të forta. Te koka gjyshi, gjyshja, Ollga. Aty mora vesh se 
makina që më ra kishte qenë e vetë nënës sime. Atë çast 
nëna ishte vetë në morg. Sikur më kishte zëvendësuar. U 
ndjeva keq. Sesi para syve m’u shfaq vdekja. Nuk e di se pse 
për vete nuk më vinte keq. Gjyshi më fërkonte ballin e flokët. 
Dora e tij e thatë si eshkë më dukej kaq e butë.

U kujtova t’i thosha Ollgës që t’ma zbukurojë nënën. 
Ndërsa për vete i thashë si nëpër mjegull: - nëse vdes, mos 
ma zbukuro vdekjen!

Dola nga spitali. Në varrimin e nënës nuk munda të 
shkoj.

Thonë, se të rinjtë shkojnë grup, të rriturit në çifte e ca 
të tjerë dhe pleqtë mbesin të vetmuar. Unë jam e vetmuar, 
por nuk jam plakë. Po të shkoj e të jetoj me gjyshërit do t’i 
mundoj dhe do t’ua rëndoj pleqërinë. Pas dy muajsh kur po 
sistemoja rrobat e mia të pakta, trokiti dera.

Mora patericat dhe hapa derën. Ishin dy punonjës të 
zyrës së përmbarimit. Më thanë se shtëpia ku jetoja ishte 

në emër të babait dhe se ai e kishte shitur. Se për tri javë 
ose një muaj të gjeja një tjetër vendbanim. Sikur më ra 
bomba e më thërrmoi trupin. Nga ai moment mendova se 
rruzulli filloi të rrotullohej në kahje të kundërt. Më treguan 
letrat kush ishte shitësi e blerësi. Blerësin nuk e njihja, por 
shitësi ishte babai im. Kishte vite që s’e kisha parë. Tani më 
prezantohej emri tij në momentin më të keq. Një mrekulli e 
mbrapshtë njerëzore. Nga shuma e shitur babai “human” 
më bënte një favor: Kudo që të shkoja për strehën e re ai do 
të më paguante një vit qiranë. Këtë gjë as mund ta braktisja 
e as mund ta kapërceja. Ishte diçka që më zuri grykën dhe 
frymën. Edhe përmbaruesit u ndjenë ngushtë dhe keq. Nuk 
folën. Që të mësosh apo të marrësh diçka si këmbim, duhet 
të humbasësh gjësend, por unë tashmë s’kisha tjetër përveç 
shpirtit e dy patericave. Ndjeva se më përshkoi pika dhe 
si ngushëllim e shërbim të fundit m’u duk se më shtrinë 
në tavolinën e morgut dhe Ollga te koka po më bënte 
zbukurimin e fundit. N’ato momente më dukej se toka ndaloi 
rrotullimin e vet. Se akrepat e orës silleshin në të kundërt. 
Megjithatë, në këtë ferr të tokës që më rezervonte fati i jetës, 
nuk ëndërroja parajsën pas vdekjes. Më mirë preferoja të 
jetoja sidoqoftë ferrin e kësaj toke.

Pashë e ndjeva që isha tjetërkush.
Kur sheh që rrëshqet, kërkon që diku të kapesh, të 

mbështetesh. Në këtë vorbull e peshë të rëndë për moshën 
kisha vetëm një mbështetje: gjyshërit!

Kur ata të përmbarimit ikën, unë mora gjyshin në telefon. 
Ia thashë të gjitha. Nga zëri kuptova që dridhej. “Po bija 

ime, - më tha, - ke gjyshin e gjyshen. Nuk je vetëm, hajde.” 
Unë u ngroha. 

Kam nevojë për njerëz. Të shoh diçka të bukur siç është 
jeta kolektive e përkujdesja në azil dhe Kopshti i Luleve. 
Gjyshi është vetë i sëmurë dhe i moshuar. Jetën e dua. E di 
që jeta nuk është dhe aq e vështirë dhe e shtrenjtë, por këtë 
e shtrenjtojnë vetë ngrënësit e pangopur. 

Kam një pension invaliditeti dhe dua ta hedh në fondin 
tuaj. Kam vullnet për të punuar dhe aty në kopshtin tuaj do 
gjej një punë që të mos jetoj parazite. Kam besim dhe më 
ndriçon një dritë optimizmi, megjithëse nuk më kanë mbetur 
shumë gjëra që të më gëzojnë. Jetën e dua edhe po aq sa 
nuk e dua. Vdekja kurrë nuk do jetë pishmani im. Veç një 
gjë kam peng: gjyshin! Kam frikën e sinestezisë, përzierjen 
e bashkimin e pesë shqisave dhe nuk kam gjykuar ndoshta 
drejt.

Harri një copë herë u ndje nën efektin tragjik të vajzës. 
Në fund la një shënim: vajza me gjyshin e vet të merret në 
azil. Rast i rrallë dhe shumë emocionues. 

NDRYSHIMI I JETËS

Harri ishte mëdyshas: t’i mbante lidhjet me Makarenën 
apo jo. Por ndodhi një e papritur. Ajo ngeli shtatzënë. Bile 
kishte dy binjakë. Harri këtë e quajti avantazh të Makarenës 
dhe disavantazh për veten. Për Makarenën dy binjakët ishin 
zinxhiri i elefantit që këmbën e Harrit e mbante të lidhur në 
kunjin e vet. Harri, për hatër të babait, por edhe, sepse qe 
natyrë e tillë, e toleronte gruan. Porse thonë që te dobësia e 
burrit qëndron forca e gruas!

Ajo akoma mbante inatin e kontratës paramartesore. 
Ndërsa Roza nuk bëhej më e gjallë. Siç dukej, vendimi i 
saj ishte i prerë. Harri gjithnjë e kujtonte “Trëndafilin e zi”. 
Edhe në kujtim të saj ai do ta gjente, do ta rriste në kopsht 
jo vetëm si kujtim, por edhe si vlerë e meritë e saj. 

Kur Harri tha se në vjeshtën e parë do shkonte në Turqi 
për të parë trëndafilin atje, Makarena dyshoi se mos ai do 
shkonte atje bashkë me Rozën. Kështu që ajo këmbënguli 
të shkonte me të. Dy binjakët do ia linte ose nënës së vet, 
ose një dadoje. - Mbase ke edhe nevojën time, - i tha ajo. 
Ai pranoi pa qejf. Ai e pranonte se Makarena për trëndafilat 
kishte fantazi krijuese.

Në Helfeti qëndruan pak gjatë. Në fillim vendasit e panë 
çiftin me mosbesim. Makarenës i dukeshin si indigjenë, por 



63

pak më të moderuar. Të mbushur me besëtytni e paragjykime. 
Mungonte uji i pijshëm, s’kishin infrastrukturë. Të 
moshuarit bënin ligjin dhe kishin më shumë ligje tribale. 
Gratë visheshin trashë dhe ishin të bindura e të heshtura. 
Por të gjithë shpirtmirë. Trëndafilat rriteshin kudo. Edhe 
spontanisht. Kjo e lumturoi Harrin. Fshatit i solli ujin. Hapi 
edhe një kafene që të mblidheshin njerëzit në kohën e lirë. 
Ata nuk vunë tabelë “Kafe”, por “Çajhane”. Tymosnin 
duhan të fortë e nargjile. Në klub flisnin se amerikani 
qenkësh bamirës që solli diçka të paparë në fshat. Aty filloi të 
shërbehej edhe njëfarë kosi për zënien e të cilit përdorej një 
kërpudhë e veçantë. Ishte një traditë e hershme shtëpiake. 
Makarena, që nga babai ishte aziatike, ngjante me ta dhe 
me gra ndiheshin si të afërta. Ata i treguan origjinën e kosit 
jo vetëm të shijshëm, por edhe kurativ. Sipas tyre origjina 
ishte nga Kaukazi. Atje e quanin kopurmek. Jetëgjatësinë që 
kishte zona ata e lidhnin pikërisht me konsumimin e këtij 
“ilaçi” çudibërës. (- O Zot, - i tha Makarena të shoqit, - ç’u 
duhet jetëgjatësia në këto vuajtje!) 

Një mjek, që tepër rrallë vinte në fshat tha se ai kos 
forconte imunitetin dhe quhej ilaçi i jetëgjatësisë. Se 
origjina e vërtetë nuk ishte nga Kaukazi, por nga Tibeti dhe 
në saje të cilësisë së kërpudhave ai ishte më i dobishëm. 
Ai shtoi se tharmi ruhej në formë kokrrash, ruhej e, si 
shpëlahej, përdorej disa herë. Bile tha se një mjek polak, 
mbasi e kishte parë e shijuar i kishte bërë edhe analiza duke 
e vlerësuar kurativ. Makarenës gratë i thoshin se u dukej si 
kushërira e tyre.

Pleqtë i treguan Harrit se dikur këtej kishte kaluar një 
europian me karvan të gjatë, që shkonte për në Kinë. Se bile 
deri vonë që ra një tërmet i fuqishëm, ka qëndruar një han i 
quajtur Marko Polo. Me kohë emri u harrua e s’u përmend 
më, edhe për arsye se ai ishte kaur. Mbeti vetëm Poloja 
duke i humbur emri, që ashtu s’kishte kuptim. Pastaj edhe 
ai s’u kujtua më. Pleqtë kujtonin nga më pleqtë se ky Poloja 
ngarkoi karvanin me kade kosi e djathi dhe mori rrugën e 
gjatë. Harri e kuptonte se karvani i përkiste Marko Polos 
dhe Rrugës së Mëndafshit. Harri kërkoi të dinte diçka më 
tepër nga kauri. Pyetën më të diturit e fshatit. Ata e çuan te 
kryehoxha i zonës. Hoxha i kishte thënë vetëm se qe një 
kaur. Asgjë më tepër. Ndërsa për kosin e djathin që zihej me 
kërpudha, edhe ai i tha se origjinën e kishte nga Tibeti, ku 
rritej një kërpudhë e veçantë. Hoxhë efendiu i kishte thënë 
se ai kauri qafir që la klubin pas, la edhe sherrin. Aty njerëzit 
bënin fjalë e sherre, ku rriheshin e vriteshin. Pastaj dikush 
i vuri zjarrin. Më vonë tërmeti e rrafshoi. Pastaj u quajt 
klubqafir. Tashti iku ajo kohë. Klubqafire u hapen kudo.

Harri mblidhte të dhëna për tokën, klimën, kampione 
dherash për analiza, e filmonte gjithçka që mendonte 
se i duhej. Fshatarët ishin të gatshëm t’i shërbenin se ai 
paguante mirë. Arkat e mbushura e çdo gjë tjetër i la në 
ruajtje tek i pari vendit. Vonë, kur po bëhej gati të ikte mori, 
vesh se i pari i vendit nuk qe vendës, por një i internuar nga 
qeveria. Mbasi i siguroi u nis gjurmëve të vjetra të “Rrugës 
së mëndafshit”.

FILLIMI I ENIGMËS

Pas tri vitesh punë këmbëngulëse Harri arriti të nxjerrë në 
prodhim trëndafilin e zi. Po kështu, kultivoi edhe kërpudhat 
tibetiane. Tomasi, i ati, shihte se i biri po e çonte më tej 
veprën e të atit. Por nuk ishin vetëm këto ndryshimet në 
jetën e Harrit. Me kthimin nga Azia Makarena kishte pësuar 
ndryshime të mëdha. Ishte shumë nervoze, jo e përkushtuar 
si më parë në punë. Kishte ndryshuar edhe raportet me 
vjehrrin. Ajo nuk flinte më në dhomën e përbashkët me 
të shoqin. Ose, edhe kur flinte, në një kohë nate ikte nga 
krevati duke thënë se nuk duronte të gërhiturat e burrit dhe 
se në gjumë ai përmendte emrin e Rozës. Harri i thoshte 
se egoizmi i saj po i kalonte caqet e po shtonte konfliktet 
artificiale. Se gjithnjë kishte qenë gënjeshtare irrituese dhe 
e pabesueshme. Shpesh mendonte divorcin, por mendonte 
që ishte akoma herët për dy vogëlushët binjakë. Gjithë këtë 
stres e largonte duke iu kushtuar punës. Tashmë që filluan të 
vinin banorët e parë të azilit, ai kënaqej në bisedat me ta. I 
kishte lexuar jetët e tyre dhe bisedat e këtyre njerëzve dikur 
të famshëm s’kishin të mbaruar. Secili prej tyre ruante diçka 
nga ndriçimi i kaluar, dikur vipa, tani të harruar. Dalja në 

grup e tyre nëpër Kopshtin e Trëndafilave bënte të shijonin 
jetën e mbetur. Tomasi thoshte: “Ju po shijoni kopshtin tim, 
por edhe unë po shijoj jetën tuaj të dikurshme”. Ai nuk ua 
përmendte dramat e secilit as ua ngacmonte plagët. Elsën 
e thërriste bija ime. Ajo, megjithëse me patericë e karrocë 
invalidi shkonte të bënte buqeta lulesh për treg. Ishte 
kënaqësia e saj.

Mes pleqve të azilit kishte këngëtarë e instrumentistë që 
organizonin koncerte për shkollat e qytetit. Elsa, që kurrë 
s’kishte kënduar në jetën e vet, u dallua si këngëtare, si 
“brilantja me paterica”.

Suksesi i trëndafilit të zi qe i madh dhe i bujshëm. Edhe 
më shumë se trëndafili blu. Folën stacione televizive, 
revistat, gazetat. Pas suksesit plasi sherri mes Harrit dhe 
Makarenës. Shkak u bë një mesazh urimi i Rozës. Ajo i 
shkroi telegrafisht: “Ju uroj për suksesin e trëndafilit të zi. 
Nuk e harrove rekomandimin tim. Marr pjesë në gëzimin 
tuaj!”. Nuk shkruante as adresë asgjë veç në fund: Roza. 
Harri fjalët e Makarenës i quante “kënga e laraskës”. Ajo 
bëhej më nervoze dhe më e egër. 

Pas trëndafilit të zi pasoi edhe një tjetër sukses. Kosi 
me kërpudha që e nxori në treg. Një institut që merrej me 
licencimin e ushqimeve e quajti “ushqim medicinal”. Gratë 
sidomos, jo vetëm e shijonin, por vinin re përmirësimin e 
lëkurës së fytyrës, se ndihmonte në shëndet e shtatzëni. Fati 
e ndihmoi, sepse fermën blegtorale, që prodhonte mish e 
qumësht, i ndante vetëm një rrugë. 

*  *  *

Në Kopshtin e Trëndafilave natën dikush dëmtonte 
shartesat, këpuste filizat e sapodalë. Kjo ishte pika më e 
dobët dhe nevralgjike e fidanëve të ardhshëm, aty ku ruhej 
edhe fondi gjenetik dhe e ardhmja e kultivarëve të rinj. 

Dëmtuesi nuk ishte i zakonshëm. Edhe gjurmët po ashtu. 
Harri pajtoi hetues e detektiv privat. Çdo gjë enigmë. E 
rrethoi edhe me gardh hekuri. E njëjta gjë. Vuri kamera. 
Natën dikush lëvizte këndin e filmimit. Në të shihej vetëm 
hëna, yjet ose retë. Ose dilnin ca njolla si hije të pakuptimta. 
Dëmtimet, nga të rralla, filluan gati të përnatshme. Një 
herë këtu, një herë atje. Foli me Makarenën. Ajo u tregua 
indiferente. Heshti, por se pse dyshoi se ajo mund të dinte 
diçka. Atëherë porositi ca kurthe të maskuara dhe të 
sofistikuara. Kurtheve eksperti u bëri lidhje me alarmin 
dhe ekranin e telefonit të Harrit. Nuk flinte. Një dorë 
e fshehtë dhe dashakeqe po i prishte biznesin familjar. 
Mundin shumëvjeçar, arritjet. Miliona para kredish të 
hedhura. Mundi i babait dhe ëndrrat e tij. Ca ditë ekrani 
nuk funksiononte. Dyshimet për të shoqen iu shtuan. Ajo 
dukej indiferente, por çdo gjë e ndiqte në heshtje. Ai besonte 
në hakmarrjen e saj. Ishte një dorë e brendshme. Ndërroi 
pozicionin e kamerave dhe shtoi maskimin. Inxhinieri 
projektues ndërroi kodet. 

Pas gjithë këtyre ndodhi befasia. Në një mëngjes 
herët, kur Harri ishte thellë në gjumë ra alarmi. Dritat e 

emergjencës ndizeshin e fikeshin. Në të gjithë shtëpinë zile 
alarmi. Si të qe alarm atomik. Harri mori armën. Makarena 
nuk ishte në shtrat. E thirri, por askush nuk u përgjigj. 
Kujtoi mos ishte në banjë. Doli në kopsht dhe u afrua te 
kurthet. Dikush kishte rënë në të. Qenve, që natën i linte të 
lirë e të zgjidhur në kopsht, u kishte ikur zëri. Kur iu afrua 
kurthit Harri pa një lëmsh të zi. Qe mbledhur lëmsh si iriq 
rreth vetes e gjëmonte. Harri lëshoi dritën e elektrikut të 
dorës. Pranë kurthit të dëmtuesit dalloi Makarenën që diç 
bënte dhe u mënjanua për t’iu fshehur fashos së dritës. E pa 
që ajo përpiqej të hapte dhëmbët e kurthit. Ajo fshehu duart 
e gjakosura. 

- Po ti këtu?! Kush është ky? Pse doje ta çliroje. 
Ajo kishte mbetur si e shastisur. Qe ngrirë e s’dinte ç’të 

thoshte. Ai bërtiti. Nuk u besonte syve që ishte ajo. Keqbërësi 
gjëmonte si në agoni. Nga pamja dukej monstër. Fliste 
fjalë të pakuptimta e me pasthirrma. Në atë errësirë, mbas 
shpinës së Harrit sesi i vetëtiu në mendje Bruti më thikë, një 
Brut i shndërruar në grua. Drita e elektrikut të dorës zbuloi 
turirin e madh të një urithi. Një qenie e zezë, një lëmsh. Ai 
trup që përpëlitej në dhëmbët e fuqishëm të kurthit sikur 
kishte marrë copëza nga pamjet e kafshëve të ujit, të tokës, 
pyllit e fluturakëve të ajrit. Nga goja sikur nxirrte ajër të 
nxehtë. Nga çasti në çast sikur pritej të villte flakë. Shtiu 
me armë mbi të. Arma nxori tym e flakë por nuk nguli gjë 
në mish. Arma u bllokua. Një armë e bllokuar kthehet në 
një copë hekur. E gjuajti me të. I ra syrit. U dha flakë nga 

një hark elektrik. Harri u mbyt në djersë. Po bëhej konfuz. 
Ç’po ndodhte! Keqbërësi, siç e quante Harri dëmtuesin 
monstër me sytë e zgurdulluar që nxirrnin gjak ju lut: më 
lësho o njeri. Nga unë do kesh veç të mira, gjë e pasuri!  - 
Kush je ti? - klithi Harri. - Unë jam vetë djalli, hap gojën. 
Do bëhemi miq të përjetshëm. Do kesh çfarë dëshiron e 
çfarë të mungon! Ndryshe çdo gjë që ke sot, nesër do ta 
kesh disafish! A do që kopshtin tënd të trëndafilave të ta bëj 
kopsht xhevahiresh. A do që trupin tënd ta bëj bust floriri?! 

Harri s’u besonte as veshëve dhe as syve. Të qe në 
ëndërr. Shihte nga Makarena. Ajo mbante fshehur duart 
e gjakosura dhe me kokë i bënte të pranonte ofertën e 
pabesueshme. Ç’po i shihnin sytë e ç’po i dëgjonin veshët. 
Herë-herë i dukej invers: dëgjonin sytë e shihnin veshët. 
Dëmtuesi fliste përçart. Edhe vetë Harri dukej i përçartur. 
Mos vërtet ishte djalli? Po Makarena si njihej me djallin 
që po i vinte në ndihmë e kishte ikur nga shtrati. Mos Harri 
ishte në kllapi e në jerm! Mos po ndodhte ndonjë mrekulli 
e marrëzishme, një fantazi a fanitje. Truri i thoshte shumë 
gjëra të kuptimta e të pakuptimta. 

Me lidhje e pa lidhje. Sidoqoftë, djalli apo jo, dëmtuesi 
këmbët i ka të mbërthyera në kurth. Një dëmtuesi që duket 
njeri po njeri s’është. - O Zot, thirri, - më ndihmo të gjej të 
shëndoshën arsye! Djalli që kërkon mëshirë nga unë njeriu, 
çudi e përtej. Fundi, djalli, dëmtuesi apo hajduti meritojnë 
ndëshkim e jo liri. Ai a nuk u gjendet njerëzve, thirrë e pa 
thirrë, në ndihmë të çdo mbrapshtie? A nuk mallkohet në 

çdo faltore të Zotit e megjithatë ai mbijetoi e Zoti tradhtarin 
e rebeluar të tij e lë të lirë të bëjë ç’të dojë mbrapsht e kurrë 
mbarë! Apo se edhe mrekullive si gjithmonë diçka do t’u 
mungojë. Apo Zoti e ka lënë qëllimisht që njerëzit t’i njohë 
e t’i vërë në provë: duan rrugën e tij apo të djallit. A është e 
vërtetë se djalli mund të jetë edhe sundimtari i gjithçkaje?!

Mendoi që djalli e meritonte ndëshkimin në mos nga 
Zoti, nga njeriu. Nuk mjafton vetëm të mallkohet. Si shumë 
e kanë lënë pa ndëshkuar. Diku fshihet e vërteta, psetë e 
lidhjet e tij me ata që e mallkojnë e nuk e ndëshkojnë. Dhe 
kjo orë e mundësi e artë i erdhi atij, Harri Tomasit. Bile 
mos vetë dora e Zotit e zgjodhi atë. Kishte parë e ndier se 
si mallkohej në kisha në kor, por njerëzit sapo dilnin nga 
aty, për t’u zgjidhur hallet e shumta më shumë thërrisnin 
në ndihmë djallin se Zotin. Në kishë Qoftlarg, jashtë saj 
Qoftafër. Në kishë i Paudhi, jashtë saj Udhëzuesi! Sa flitej 
për dreqin e mallkuem! Ku dreqin po shkon, e marrtë dreqi, 
ç’dreqin po bën!

Ç’të bënte. Të thërriste priftin që të ishte mirë e në paqe 
me Zotin e prifti ta largonte me temjan. Po si të ikë kur 
këmbët i ka në dhëmbët e kurthit. Thonë se ku ka prift nuk 
ka djall. Djalli, a ka trup prej mishi e gjaku si njeriu? Apo 
është frymë? Pyeste veten, po vetja nuk i përgjigjej dot. Po 
duart e gjakosura të Makarenës që i fsheh mbrapa trupit të 
vet. Kur ikte nga krevati e pyeste ku ishe? Në banjë. Ose, po 
lexoja, s’kam gjumë e po shihja një film, hyra në google... 
Kot nuk i gjakosi duart. Ajo mund të bashkëpunojë me të. 
Ajo, në mos di gjithçka, diçka di. Ajo ngre supet. Po, po, 

mendon Harri. Ai është djalli vetë, por si çdo qenie pas 
sherrit e rënies në gracka kërkon kompromis. 

Për djallin flitet pothuaj aq sa edhe për Zotin e më shumë 
se shenjtorët. Ai dikur ishte vetë shenjt, por Zoti e zbriti 
nga froni dhe ia shkuli spaletat. E dëboi, por akoma edhe 
sot i mbeti një pjesë titulli i trashëguar në rrënjën: Shenjt 
- e prapashtesën - Tan. Shenjtan. Njëlloj si Drit-tan, Merit-
tan… Dhe kur ai na hyn në shpirt e na vret me brirë e 
shkelma brenda vetes quhet Dem-mon. Mos gruaja ime ka 
rënë në dashuri me të e na rrit djaj të tjerë në furrikun e 
kopshtit tim. Djajtë si shumëzohen: si gjitarët, me këlyshë, 
si shpendët, me vezë, si zvarranikët? Apo si disa lloje me 
vetëpllenim? S’dinte t’i jepte përgjigje. 

Po në kopshtin e tij me çfarë arsyeje e motivi erdhi të 
dëmtonte. Harri s’kishte kohë të mendonte aq gjatë e aq 
hollë. Koha jo vetëm që s’e priste por ishte edhe konfuz. 
Ai as e thirri, as dinte kush ishte dëmtuesi. Zbulimin e bëri 
kurthi që vuri. Bile specialistët që pagoi. Mos ishte dora e 
gjakosur e gruas që u hakmorr? Po i plaste koka e tëmthat. I 
tha Makarenës: “Shko laj e mjeko duart se të kullojnë gjak 
djalli!”. Ndërsa largohej iu kujtua larja e duarve të Ponc 
Pilatit. Sa histori të ngjashme ka bota!...

Ajo iku. Edhe ai mbas saj. Donte të merrte qetësues. 
Para se të ikte dëmtuesi djall i tha: “Për nga fuqia e besimi, 
pas Zotit vij unë. Unë jetoj mes qiellit e tokës!”. Duke ecur 
Harri i mendoi edhe një herë fjalët e tij. Djalli vërtet ishte 
një krijesë mrekulli. Krijesë e vetë Zotit. Ai dhe Zoti janë 

të pavdekshëm. Çdokush mund të thotë se djalli është biri i 
dikurshëm që e dëboi nga qielli duke e zbritur në tokë, por si 
plangprishës e rebelues, ai e mohoi. Çuditërisht, megjithëse 
i mallkuar e i mohuar, mbetet biri në distancë i tij. Ne akoma 
nuk dimë atë që s’dimë! Në trupin e qarkullimin e gjakut të 
çdo trup njeriu ai ka hyrë nëpërmes grimcave të ajrit dhe 
qarkullon sa në zemër, sa në tru dhe shpesh mbetet e lëviz 
në formë tromboze apo si virus.

Sapo hyri në shtëpi, ai mendoi se mos Zoti, më në 
fund, kishte marrë një vendim që t’ia çonte këtë dhuratë 
ekzekutimi Harri Tomas Volfit që të bëhej heroi i ditës e 
kohërave. Të bëhej Dikush-Dikushi si Askushi jo vetëm i 
famshëm me trëndafilat, parfumin e azilin e veçantë, por 
mbi të gjithë e mbi të gjitha, të vriste djallin, sundimtarin 
e së keqes. Harri me emër njeriu e mbiemrin Ujk. Harri 
gjysmë ujku mitologjik. Me vdekjen apo ngordhjen e djallit 
bota do ndahet në epokën si para Krishtit e pas Krishtit, 
ashtu edhe para djallit e pas djallit. Pas vdekjes apo 
ngordhjes së tij bota do të ishte krejt ndryshe, e paqtë, kurse 
po ta linte të gjallë do shkonte keq e më për dreq! Po ta 
vriste, bota do të shpëtonte. Pra, vrite Harri, vrite! Përpara 
ke një mision, i thoshte vetes. Është e para herë që djalli bie 
në kurth. Ta vriste, bile me qejf. Në derë ke një shans. Po 
Harrit i lindën shumë dyshime e pikëpyetje. Pse Zoti e bëri 
me kaq vonesë apo, sepse gjërat kaluan cakun, meniskun e 
gota s’mbajti më. Pse? Sepse nuk kishte dëshirë apo se Zoti 
nuk mund të vrasë krijesën e vet? Harri kishte dëgjuar nga 

filozofi Diogjen që jetonte në barakën pranë azilit dhe nuk 
dëgjonte të jetonte në azil, se Zoti njeriun e la në fund që ta 
krijonte. E bëri të përsosur duke mos i lënë gjë mangët. Por 
nga kjo përsosmëri njeriu i doli nga dora. Sot ky njeri në 
rritje e mendjemadh kërkon të shkojë lart e më lart, bile të 
kërkojë rrugët e tij dhe të jetojë ndër planetë të tjerë. Këtu, 
në këtë sfidë njeriu po bashkëpunon me djallin. Ndaj Zoti i 
bëri njeriut një kufizim: ia kufizoi jetën duke ia lënë në një 
limit të caktuar. I dha më shumë dhimbje se kënaqësi duke 
ia bërë jetën, që, sa më në moshë aq më të vështirë. Se me 
një jetë më të gjatë do bënte më shumë mëkate e zullume. 
Pastaj, shtonte Harri, të mirëve të rrallë u premtoi parajsën 
e të këqijve të shumtë ferrin!

Ç’nuk kalonte nëpër mend Harri derisa ngjiti shkallët e 
shtëpisë. Kot nuk thonë se koka e truri i ngjan një kreçi 
lakre me gjethe ngjeshur palë-palë e fletë-fletë. Apo më fort 
i ngjashëm me thelbin e arrës që me valëzimet e veta i ngjan 
trurit e rrudhave të tij. Mendoi ngjashmëritë me thelbin e 
arrës. Vetë arra a nuk ka mbështjellje lëvozhgën siç truri ka 
zhguallin e kafkës. 

Një ditë, kur prifti erdhi për të shijuar bukurinë e kopshtit 
dhe për të blerë një parfum e një buqetë lulesh, një fëmijë 
kureshtar që ishte në dyqan e pyeti:

- At, ku e ka shtëpinë Zoti? 
Pyetja vinte erë blasfemi. Prifti pa nga i ati i fëmijës dhe 

ëmbël e butë i tha:
- Zoti banon në zemrat e ngrohta të njerëzve. 
- Po djalli ku e ka shtëpinë? - pyeti prapë fëmija. 

- Djalli s’ka shtëpi, - i tha qetë prifti duke ia përkëdhelur 
kokën. - Ai është rrugaç që fle rrugëve e skutave, por fshe-
htas gjen strehë e futet edhe në mendjet e njerëzve të këqij. 
Aty ai jeton me qira. 

Kur hyri në dhomë pa Makarenën që po fuste në sirtar 
kutinë e ndihmës së shpejtë.

- Makarena, si u gjende aty? Pse po e ndihmoje, kush të 
thirri? Ti ishe në shtrat me mua.

Ajo nguli sytë te garza që kishte lidhur dorën. Për ta 
lidhur njërin skaj ajo e mbante me dhëmbë. U ndje si në 
kurth pas kësaj pyetjeje e s’dinte si do t’i përgjigjej.

- Erdhi ai. M’u shfaq në gjumë. Dua ndihmën tënde më 
tha. Përndryshe më kërcënoi ai, ti, burri yt e dy fëmijët në 
mënyrën më makabre jeni të vdekur!

- Ai erdhi te ti, ndërkohë që këmbët ia kishte zënë kurthi?!
- Jo. Erdhi fantazma e hija e tij. Shkova për të shpëtuar 

familjen. Unë e kam shumë frikë atë. 
- Betohu që thëniet e tua janë të vërteta!
- Të betohem në Zot e në Krisht! Harri, të lutem, lëshoje! 

Do e pësojmë. Ai t’u përgjërua. T’u përgjërua më i keqi i 
botës.

- Jo. Pyes kush e pse e solli këtu, tek unë, - tha Harri 
duke vënë kafenë në makinetë. Ai le të gjëmonte i zënë në 
dhëmbët e nofullat e kurthit. Ka haqe për t’i larë botës. Ai 
e ndiqte nga ekrani i telefonit. Nuk gjëmonte si më parë. 
Ndoshta dhimbja ka zënë vend, mendoi. Jetonte në gjendje 
të fikëti ose kishte ngordhur. Nëse është kështu, aq më mirë, 
mendoi. 

Makarena iu lut përsëri ta lëshonte. I afroi kafenë duke 
i thënë:

- Të lutem, bini në ujdi. Do birremi keq. Do humbim të 
gjitha ç’kemi fituar. Të gjithë kur ngecin, në ndihmë djallin 
thërrasin. Ti ke blerë e ke shitur gjithnjë. Ke investuar e 
bërë bamirësi. Të gjitha këto, a nuk kanë pasur brenda edhe 
nga pak djall?!

- Çdo gjë që kam bërë brenda ka pasur Krisht e jo djall.
- Me nga pak të përzier. Mos e moho. Unë në sirtar kam 

një revistë që shkruan për “Ungjillin e Djallit”.
- “Ungjillin e Djallit”?! Kurrë s’e kam dëgjuar.
- Bota është e ndërlikuar, Harri. Është edhe ajo që 

s’duket. Nuk është vetëm si Kopshti i Trëndafilave. Sa jeni 
munduar ti dhe babai yt që të prodhoni një trëndafil pa ferra 
e s’ia arritët dot.

Ajo nxori nga rafti një revistë të vjetër. Ia dha në dorë ta 
lexonte. Ai, duke pirë kafenë lexoi:

Ungjilli i djallit ruhet në Vatikan. Ky libër është zbuluar 
në vitin 1750 në varrin e Solomonit. Thonë që është shkruar 
në hebraishten e vjetër, në gjuhën armaike. Po kështu, të 
tjerë kanë thënë se është kopjuar edhe në vitin 1200 të erës 
sonë. 

Në këtë libër jepen udhëzimet se si mblidhen dreqërit 
kudo që janë, në çdo cep të botës. Kjo për qëllime tinëzare. 

Teoricienët thonë se libri “Grandgrimore” është i 
jashtëzakonshëm, meqenëse ai nuk mund të digjet, të 
griset, të prishet e shkatërrohet. Pra, i padëmtueshëm 

dhe, si rrjedhojë, i përjetshëm. Aty ka të përpikta ritualet 
për thirrjen e dreqërve të tjerë të rangjeve të ndryshme si 
dhe dreqërve më të vegjël pa ofiqe. Kjo gjë kryesohet nga 
Kryedreqi me ndihmësit e tij. 

Për raste të veçanta, (në mungesë), thirren edhe njerëz të 
rekrutuar më parë dhe provadhënës. Këta janë nga shoqëria 
civile, pra dreqër rezervë që shpirtin ia kanë shitur djallit 
që më parë dhe që janë ushtarë besnikë të tyre nën betim 
shërbimi. 

Sipas thënieve, meqenëse është në posedim vetëm të 
Vatikanit, çdo papë e fillon detyrën si qenie njerëzore, por 
që më pas edhe ai pushtohet nga djalli në punët e mëdha e 
të vështira që nuk kryhen dot pa ndihmën e dreqërve.

Libri peshon 74 kg. Sa një burrë mesatar. Për këtë libër 
janë dashur 160 lëkurë kafshësh të përzgjedhura. 

Harri thithi disa herë kafenë. Ajo ishte ftohur dhe i dukej 
sikur thithte drogë. Mbasi heshti një copë herë, risolli edhe 
një herë në mendje ato që lexoi dhe pyeti Makarenën: 

- Si të ka rënë në dorë kjo revistë?
- Se ku e ka gjetur babai. Ti e di që ai ka qenë pastor e 

kryemeshtar. 
Harri mendoi për pjesën e padukshme të hënës. Ajo 

është pa ndriçim. Dritën e ndriçimin e merr edhe ajo nga 
dielli. Mbase edhe e shoqja ishte rezerviste vullnetare në 
çetat e dreqërve. Se kur hyn në valle nuk paguan, por kur do 
të dalësh nuk mundesh dot. Ato dyer nuk hapen për të dalë. 
A duhet besuar se ai që ra në kurth ka njohje me Makarenën 
ndaj e thirri në ndihmë. Kush vallë ka parë me sytë e tij 

një djall? Të gjithë flasin për fantazmën e tij. Askush nuk 
thotë që e ka prekur, e ka kapur, që ka folur me të. I vetmi 
qenkam unë? Unë Fatmadhi, Fatlumi apo Fathumburi! 
Harri këshillon veten: atëherë ti ke në dorë jetën e djallit. E 
meriton, vrite, sa është i shtrënguar në hekura, nëse nuk e 
meriton, liroje ose prano bashkëpunim e kërko që premtimet 
e tij të bëhen realitet. Prit, prit. A u besohet premtimeve të 
djallit? Ai ka mijëra vjet që botën e ngatërron me premtime 
e punët i bën lëmsh. Aaa, nëse ke ndër mend të fitosh, pse 
dyshon e kërkon të humbasësh. Sipas Ungjillit të tij ai mund 
të mbledhë djaj të tjerë apo edhe njerëz të kthyer në djaj. 
Si sendëzohen e shndërrohen nga njerëz në djall? Djajtë e 
bijtë. Ai që ka bërë sqeparin ka ditur të bëjë edhe bishtin. 

Makarena shihte se ai s’fliste. Mos ishte në dilemë, 
pyeste ajo veten për të disatën herë.

Edhe Harri pyeste veten: a do bënte mëkat po të vriste 
djallin? Përgjigjja e tij ishte: jo!

Zbriti shkallët poshtë për në kopsht. Shihte në ekran 
përpëlitjen si në gjumë. Herë rënkonte. Ndoshta po bënte 
gjumin e vdekjes. Kishte dëgjuar një absurditet: se njerëzit 
sa jetojnë janë në gjumë. Kur vdesin ata zgjohen.

Mori kishën në telefon. E kush mund të ishte më e 
interesuar se ajo. Në anën tjetër një zë i përgjumur. Si u 
prezantua kërkoi të fliste me kryepriftin. - Jam shërbëtori, - 
i tha ai. - Urata është në banjë. Mund të vonojë se është me 
diarre. Më vonë ka lutjet e mëngjesit. - E kam urgjent, - tha 
Harri. - Urgjencat i kryen spitali, - ironizoi tjetri. - Do t’ia 

them thirrjen tuaj sapo të jetë i lirë. - Për sa kohë mund t’më 
marrë mbrapsht? - Zotëri, ai është në banjë dhe ka diarre. - 
Harri tha me vete se urata ishte vetë në urgjencë. Shërbëtori 
ia mbylli telefonin. Harri i ra përsëri. Tjetri përsëri të njëjtën 
përgjigje. - Nuk mund t’i hy në banjë, merr apo s’merr vesh. 
- Ore, thuaji që në kopshtin tim kam vënë ca kurthe dhe në 
njërën ka rënë djalli. Si t’ia bëj? - Tjetrit matanë sikur i doli 
gjumi. - Ç’thua bre! Ka rënë djalli në kurth?! - dhe ia dha të 
qeshurës. - Ka rënë daci në qypin e kosit. Ha-ha-ha. Zotni, 
mos e ke parë në ëndërr? E ç’është djalli, mi gjirizesh? Mos 
flet nga psikiatria mor djalë! - E ka zënë kurthi. Më beso! 
- E po nëse e ka zënë piqe në hell. Kisha as burgos e as 
arreston. Lajmëro policinë, - tha dhe e mbylli. 

Telefonata gjithsesi ia vlejti. Ai i dha një ide: ta piqte në 
hell. A nuk e meritonte. Sigurisht që po. U largua të pinte 
një cigare dhe u ul mbi një bombol boshe gazi të përmbysur 
që e kishte ndërruar një ditë më parë. Ishte afër grillit. Duke 
thithur cigaren sesi iu kujtua legjenda e Dustanit. Dustani 
ishte farkëtar. Një ditë djalli, hipur mbi kalë, shkoi te dyqani 
farkëtarit për ta mbathur se i çalonte. Njëra thundër i qe 
ngrënë. Patkoin e mbante vetëm një gozhdë. Dustani u shtir 
sikur nuk e njohu dhe bëri sikur nuk kuptoi: kë do mbathte 
veten apo kalin. Kishte vetëm dy patkonj. Atëherë Dustani 
i fuqishëm e mbërtheu shpejt e fort dhe e shtriu djallin, ia 
lidhi dy këmbët dhe me zor ia mbathi dy patkonjtë. Patkoi 
i skuqur dhe gozhdët i shkaktuan dhimbje të forta, por 
Dustani kokëfortë nuk ndali punën e zanatit të vet. Djalli iu 

lut t’ia hiqte, por Dustani i vuri një kusht: t’i premtonte që 
kurrë nuk do të hynte në një shtëpi, e cila në ballë të derës 
të kishte të ngulur një patkua. Pastaj, gjatë bisedës, për të 
shpëtuar nga duart e tij djalli i bëri edhe një shtojcë, që jo 
vetëm djajtë s’do hynin në shtëpi apo në një ndërtesë që 
në derë kishte patkua, por aty s’do hynin as edhe shtrigat e 
shtriganët që ishin derivate të vetë djallit. Arsyeja ishte se 
shtrigat udhëtonin vetëm mbi fshesa në vend të kalit dhe, po 
qe se ato hynin, shtëpinë e bënin dhe e linin shkretë!

Harri mendonte se Dustani u la një të mirë njerëzve. 
Nëse nuk donin djallin në shtëpi, të vinin patkoin në derë 
dhe djalli e shtrigat nuk hynin aty, por iknin. Por Dustani 
bëri një gabim: djallin e la të gjallë! Harri kishte mundësi 
ta vriste, edhe si dëmtues të pronës. Bile, siç i tha edhe 
shërbëtori i kishës, ta piqte edhe në hell. 

A nuk i trokiti fati e shansi në derë e të bëhej hero si në 
legjenda duke ia kaluar jo vetëm Dustanit, por të gjithëve. 
Të bëhej edhe çliruesi i të keqes e makthit të botës. Bile 
të bënte edhe atë që Zoti s’po e bënte. Harri mendonte se 
kështu do jetonte edhe mbas vdekjes si “shenjt Harri”, t’i 
bëheshin ikona e t’i vinin faltoreve e te varri tij të bëheshin 
pelegrinazhe e njerëzit t’i përkuleshin e binin në gjunjë. 

Për të gjetur të vërtetën ndoshta duhet menduar më 
gjatë, por koha nuk e priste Harrin. Djalli dy këmbët i ka në 
dhëmbët e kurthit dhe fundi i fundit duhet të tregohet pak 
më i mëshirshëm: ta vrasë e të mos ia zgjasë torturën. Harrit 
i rëndon koka mbi supe. Ajo kokrra e arrës, siç e quajti një 
ditë, i rëndonte sa një mal. Ndjeu se po të vononte krimi i 

dyshimit po i hynte brenda e ia hante thelbin. Shpesh njeriun 
e kap euforia e dehja pa pirë. Mos po i përjetonte gjërat para 
kohe?! Krimbi i dyshimit po ia gërryente përbrenda arrën. 
Si mola drurin.

Djalli trashëgiminë e prejardhjen e largët e ka shenjt, 
vriste mendjen ai. A i ruan dot titujt e dhënë që më përpara, 
si fjala vjen, siç ruhen titujt fisnikë, lord etj. dhe kjo a mund 
të ndërlikonte punën e vrasjes… Se ai, fundi i fundit, nuk 
ishte dokushdo, edhe ai kishte përkrahësit dhe avokatët e 
vet të shumtë. Edhe përkrahësit e tij nuk janë “dokushdo” 
popullatë apo mbushje. A nuk ishte ai pranë fronit të Zotit? 
Ndryshe, si mbijetoi ai me mijëra vjet e nuk pësoi as dëme, 
as rënie, por vetëm ngritje. Titujt nuk mund t’ia heqë dot 
kush se ata ia ka dhënë vetë Zoti e jo njeriu i vdekshëm. 
Fundi, ai kurrë s’ka vdekur, ai ka përvojën e vdekjes jo 
të vetes, por të të tjerëve. Dikush mund të ndjekë rrugën 
e gjyqësorit. Kush mund të jetë gjykatësi e mbrojtësi. 
Sigurisht Zoti, sepse ai e ka në nomenklaturë. Po Zoti, a 
nuk e dëboi si rebelues. Atëherë pse nuk ia mori jetën, por e 
la të përjetshëm? Kujt i duhej, Zotit apo njerëzimit?! Punë 
e ngatërruar për Harrin. Fundi, djalli gjithë punët nuk i bën 
keq. Fërkoi ballin dhe kruajti kokën. 

Harri e ndien veten mes të tanishmes dhe të pastajmes. 
E pastajmja a nuk është e ardhmja. Jo? Sepse ajo mund të 
devijojë e tresë kthesave të rrugës. Mund të aksidentohet e 
të vdesë. Pse ai më pikasi mua e të dëmtojë pronën time? 
Babai dhe unë sapo bëmë një bamirësi dhe për këtë po flet 

bota. A është djalli i pavarur nga Zoti?! Ç’inat ka me mua 
dhe cili është motivi tij. Mëkat ta lëshoj e mëkat ta vras. 
Edhe nëse e lëshoj, ai do jetë që do jetë armiku im. Ta lë të 
ngordhë aty. Ai vetë ra në të. Ai mund të thërrasë në ndihmë 
sivëllezërit e simotrat e tij. Njëra mund të jetë ajo që e 
ndihmoi e lau duart e gjakosura. Apo mund të ndodhë si 
rëndon që edhe sivëllezërit e simotrat kanë mosmarrëveshje, 
interesa, hatërmbetje e mund edhe të mos i përgjigjen.

Harri mendon se gjëja më e vështirë është për të vepruar. 
Pjesa tjetër është guxim e këmbëngulje. Kam parë që luani 
vret prenë, por shpesh hienat e shumta ia hanë gjahun.

O Harri, i thërret vetes, motivoje frikën e guximin, 
ndryshe të zë paniku.

Me vete e pas vetes kam njerëzit e viktimat e tij. Ai 
u përket të gjithëve. Ai nuk i përket asnjë feje. Sepse ka 
lindur para politeizmit e monoteizmit, para matriarkatit e 
patriarkatit. Ka lindur në shpellat ku jetonte njeriu primitiv. 
Ai i mësoi njerëzit si të dredhonin, si të përfitonin. Se si 
gënjeshtrën ta besonin si të vërtetë… Kur filloi ndarja e 
pronës kjo është imja, kjo e jotja, këto janë të miat e këto 
tuajat. Ku më i forti se i mençuri bënte ligjin, por djalli u 
mësoi stërkëmbëcat.

Harri është shkëputur nga bota ku jeton. Ai u tjetërsua. 
Jeton në një tjetër botë. Gjysmë mistike e gjysmë të 
mistershme. Ndien se rreth vetes nuk ka më as gravitet. 
Sikur është në një dhomë-prove kozmonauti. As di të ecë, 
as të hajë e as të pijë. Edhe piklat e ujit fluturojnë bashkë me 
të. Nuk di të ecë e koka sillet rrotkë rreth vetes si karusel.

Në këto çaste kujton gjyshen, që gjithë ditën mallkonte 
djallin. Për çdo prapësi fëmijët i shante: hë djall djalli! Po 
kurrë s’mallkonte të marrtë djalli! Ajo i tregonte se në një 
kohë të caktuar, për ndonjë ditë ose orë ai del nga vetja 
e vet e shndërrohet në njeri. Se këtë e bën për të kujtuar 
ciklin e vet të dikurshëm. Edhe në bisedat e njerëzve të 
ndryshëm ai kujtohet si shëmbëlltyra e vetë njeriut. Se 
bile, edhe Zoti krahasohet me pamjen e tiparet e njeriut. 
Në fakt, as fytyrën e Zotit dhe as të djallit askush s’e ka 
parë qoftë edhe të vizatuar. Kjo përveç Krishtit që ka portret 
real e të pranuar nga të gjithë. Ndoshta se në fillimet e tij, 
në kohën e rinisë së djallit vizatimet, qoftë edhe primitive, 
nuk njiheshin. Harri mendonte se ishte konfuz e mendonte 
kuturu. Megjithatë nuk i hiqej mendimit nëse djalli njihej 
në kohën e perëndive të Olimpit. Sot perënditë e Olimpit 
nuk besohen. Pra, djalli ishte paraolimpik. Para Zeus. Pas 
politeizmit vjen monoteizmi. Besimi vetëm në një Zot. 
Atëherë, si rrjedhojë, na qenka i vetëm pas politeizmit. Dhe 
jo aq i vjetër. Sa faraonë e perandorë i thanë vetes zot e 
populli i besonte, u falej e u bënin fli. Pilati, Juda, Barabai, 
a nuk ishin njerëz që shtrembëruan të vërtetën duke e çuar 
Jezusin në kryqëzim. Laokoonti a nuk foli të vërtetën për 
kalin si dhuratë djallëzore dhe a nuk urdhëruan kundërshtarët 
ta lidhnin gjarpërinjtë hyjnorë. Djalli thotë: “Unë ju dua pa 
interes. Unë jam e vërteta. Ju shërbej pa shpërblim. Gjithë 
ditën më shani e më nëmni, por unë megjithatë ju dua, nuk 
ju mbaj mëri. Sapo t’më thërrisni unë ju vij në ndihmë”. 

Mos vallë djalli që ra në kurthin tim është në ciklin e 
vet ku shndërrohet në njeri. Ka orën e fatet e njeriut prej 
mishi, gjaku e kockash. Sendëzohet. Dhe ky sendëzim apo 
shndërrim bëhet në një tjetër lëndë në frymë me mish e gjak, 
në konkret - Njeri. Ka hyrë në lëkurën e dikujt tjetër, duke 
i thënë: “Dil nga vetja se në lëkurën tënde do hyj unë!”. E 
nga jolëndor ai kthehet në lëndor.  Këto shndërrime Harri i 
besonte. Mos vallë dëmtuesi i kurthit edhe në këtë ditë e orë 
djalli ishte në hënën e njeriut?

U ngrit në këmbë. Vendosi ta vrasë. Në pamje të parë 
çdo gjë pafundësisht e thjeshtë dhe e kuptueshme e po aq 
pafundësisht e ndërlikuar. Harri ndjeu se mund të bëhej 
viktimë e mendimeve e ndjenjave të veta, që më vonë mund 
ta çonin në dëshpërim. Dëshpërimi është fakt apo gjendje. 
Njëra e ndarë nga tjetra apo të dyja bashkë. Sidoqoftë, 
mendoi, nëse të vrasësh djallin është mëkat, si çdo mëkat 
ai më largon nga Zoti. Unë nga Zoti kërkoj të pyes e t’më 
ndihmojë për të pamundurën se të mundurën e bëjmë vetë. 
Dyshime, mëdyshje, por gjërat duan një vendim. Atëherë le 
ta provojmë dhe të bëj atë që duhet bërë: të vras të Paudhin, 
të mallkuarin… Po ai kurrë s’kishte vrarë. Asnjë njeri, asnjë 
shpend e as ndonjë insekt me dashjen e tij. Nëse djalli është 
akoma në sendëzim, pra në hënën e njeriut pa kaluar procesi 
tij nga njeri përsëri në djall, ai ka vrarë një njeri e jo një djall. 
Atëherë ka vrarë njeriun e do ndiqet si kriminel. Po duart e 
tij s’i bënin dhe as ishin për vrasje. Mendja i shkoi te kasapi 
që punonte në fermën që i ndante vetëm një rrugë. Shpesh 

kur pinin bashkë ndonjë birrë në klubin e fermës kasapi i 
kishte thënë se vite më parë, djalli i kishte zaptuar mendjen 
e trupin. Ai kishte një histori të çuditshme e të dhimbshme:

Para ca vitesh deshi fati t’i binte Megalotoja e vitit. Kur 
ia tregoi babait biletën fituese, ai u ngrit nga shtrati ku 
dergjej i sëmurë, u mbështet në tre jastëkë dhe i tha: “Bir, 
është koha të mbledhësh mendjen më fort se kurrë. Nuk 
është e lehtë të kthehesh nga kasap në multimilioner. Lëri 
rrugët e mbrapshta, qejfet e shfrenuara, bixhozin e femrat. 
Laj borxhet, lëri e hiq veset. Me ato para mund të blesh 
kapital të madh! Tani do rrethohesh nga djaj, shtriga e 
gjithfarë shtriganësh.” Në fillim ish-kasapi ashtu bëri. Bleu 
një fermë në falimentim, e cila ishte në kufi më Kopshtin 
e Trëndafilave. Krijoi familje. Mori grua të shkolluar për 
ekonomi-biznes dhe e vuri kryeadministratore. Pastaj 
bëri kontratë me Harrin për ta furnizuar me qumësht për 
të prodhuar kosin e zënë me tharm kërpudhash. Pastaj 
kontratë tjetër për mish e nënproduktet e tij për të furnizuar 
Azilin e të pamundurve. Harri nga ana tjetër do e furnizonte 
me bërsi të përpunuar nga mbetjet e distilerisë. Gruaja e 
administronte mirë, por ai filloi ta shpërdoronte paranë. 
Paraja e madhe e bëri t’i pëlqente vetja. Rifilloi bixhozin, 
qejfet si më parë. Filloi kontradiktat me gruan. U ndanë. 
Nga divorci ajo i mori një pjesë të pasurisë. Pastaj të këqijat 
morën zvarrë njëra-tjetrën. Mori kredi në bankë. Kjo e zhyti 
më fort. Falimentoi. Shiti fermën. Pronarit të ri iu lut ta 
mbante në punë, të paktën në zanatin e mëparshëm, kasap. 



85

Një ditë kur takoi mikun e vjetër komshi, Harrin, ai i 
tha: “Harri, vëlla, s’më ka mbetur më asgjë imja, përveç 
kapelës së ngrënë si nga minjtë e këpucëve të grisura”. 
Harri i fali ca dollarë. Isha ndarë nga djalli, por tinëzisht, 
pa e kuptuar, m’u afrua dhe më mori mendjen deri në 
falimentim. Kujtoj se si më rrethuan njerëzit e djallëzuar, 
si më lajkatonin e cytnin për gjëra të paprovuara më parë. 
Tani se ku avulluan e u tretën. Ku isha e ku rashë. Harri 
mendoi se dituria pa mençuri nuk bën. Tjetër është fati si 
të shkëputet një gur nga mali e të zërë rrugën papritur. Ai 
s’kishte dëgjuar babanë, as gruan dashamirëse. “Dëgjova 
djallin dhe ata bir kurvash që më rrethonin”, - i qante hallin 
vazhdimisht Harrit. 

Kasapit i qe fiksuar se paratë e lotarisë janë “haram”, 
siç i kishte thënë një punëtor i fermës. Se paratë ishin të 
grumbulluara pa mund e djersë. Pra, ishin paratë e të tjerëve.

Harri e dinte se kasapi kishte urrejtje të madhe për 
djallin, si shkaktar i humbjes së biznesit. Të keqen e tij e 
gjente jashtë vetes së vet. Kur e mori në telefon se dikush 
i dëmtonte shartesoren dhe kur vuri kurthet njëra kishte 
kapur vetë djallin, kasapi qeshi duke pyetur: 

- Ç’do bësh me të? 
- Do ta vrisja, por nuk mundem. A mund ta bësh ti 

kundrejt një pagese të majme? 
- Unë çdo ditë pres e rrjep bagëti. Ai është zanati im. Ku 

ta marr atë fat që të hakmerrem ndaj tij dhe me ato para të 
laj një borxh sado të vogël!

GOSTIA FATALE

Harri u ndje i lehtësuar. Kasapi erdhi shpejt me një 
çantë që kishte futur takëmet e punës: thika, hanxhar, litar, 
aparat me goditje elektrike, pistoletë me silenciator. Harri 
e shoqëroi deri te kurthi. Ai nuk u besoi syve. Ky ishte 
djalli?! Një monstër që gjëmonte e përpëlitej në agoni. Sytë 
si të krokodilit i kishte të dalë. Ngjante me njeriun, por njeri 
s’ishte. Ngjante me kafshë, por as kafshë s’ishte. E goditi 
me elektroshok. Aparati bëri vetëm ca vijëzime mbi trupin 
e shtrirë, siç bëjnë vetëtimat verbuese. Lëvizën kurthin 
dhe trupin në tjetër pozicion. Harri gjakosi duart në tehet e 
thikave. Kasapi i tha të shkonte e të mjekohej se atë punë do 
ta kryente vetë. Mund të infektohej. - Ik shpejt, - i tha. - Po 
shkon n’atë botë para djallit. - Ndërkohë erdhi Makarena. 
Edhe ajo me duar të fashuara. Kasapi e goditi me hanxhar. 
Ai u përmbys. E lidhi në pemë për ta rrjepur pa ia zgjidhur 
këmbët se mos ikte. Koka, ashtu e prerë fliste. Kasapi 
ishte mësuar me kokat e bagëtive që edhe mbasi priteshin 
pëllisnin. Jo më djalli. Filloi ta rripte. Lëkura zhvishej si 
mushama. Ndërkohë djalli i lutej ta lëshonte. Në këmbim i 
premtoi se do t’i kthente gjithçka të humbur. Kasapi mendoi 

nëse i duhet besuar djallit! Çuditej sesi mund të fliste një 
lëkurërrjepur dhe dinte gjithçka për të e jetën e tij. Po, tha, 
ai është djalli vetë. Vazhdonte premtimet. Kasapi dëgjonte 
i çuditur. - Më hiq litarët e kurthin, të premtoj që do të të 
kthej fermën, gruan, familjen e gjithçka që dëshiron ti në 
këtë botë. Se ti kasap, nga vrasja ime asgjë nuk do fitosh. E 
ke vetë në dorë: o gjithçka, ose asgjë. - Kasapit çuditërisht 
i lutej edhe Makarena. Ai atë kishte frikë, gruan e Harrit. 
Oferta ishte tunduese. Do t’ia ndryshonte jetën. Po Harri 
ç’përfitonte nga kjo vrasje? Djalli vetëm ca trëndafila i kishte 
prishur. Fundja, edhe ai Harri, s’fiton asgjë. Trëndafila do 
të mbjellë përsëri. Edhe tradhtia ndaj shokut nuk qe pak, 
por fitimi më shumë për të. Këtë ia tha edhe Makarena. Po 
cila ishte garancia e premtimeve. Lutjet e fjalët nuk janë 
aspak garanci. T’i besoje djallëzisë së djallit, kur atij po 
i rripej lëkura. Ç’do i ndodhë botës me një djall më pak 
ose një më shumë. Bota ishte e mbushur me të tillë. Këtë 
ia thoshte edhe Makarena. Po Makarenës, a i besohej? Ai, 
edhe asaj i premtonte se do t’i ndriste jetën më fort seç e 
kishte. Se pasurinë e të shoqit ajo do e trashëgonte ashtu 
si edhe fëmijët. Ta bisedonte me Harrin? Kot, se ia dinte 
mendjen. Ai ishte i pathyeshëm e i pakthyeshëm. Kasapi ia 
kërkoi me shkrim. Po fundi çfarë vlere kishte ajo copë letër 
pa noter! Ta provojmë shansin. Mirë, e lëshova po Harrit 
si t’ia justifikoj ikjen e tij. Po djalli e kishte menduar edhe 
këtë. Meqenëse Harri kishte bërë gati grillin për ta pjekur 
në hell, e ta festonte me shokë vrasjen me mish djalli, ai i 

tha të merrte mish viçi të prerë e të copëtuar në fermë, ta 
sillte këtu e t’i thoshte se djalli u konvertua në mish viçi. 
Kasapi mori në telefon magazinierin e fermës dhe i tha se 
për pak minuta do vinte Makarena të merrte mish viçi të 
copëtuar. Makarena u nis shpejt dhe erdhi me koshin aq sa 
i tha kasapi.

Makarena u duk se më parë erdhi se shkoi. 
Kur Harri erdhi me duar të mjekuara Kasapi ia shpjegoi 

se si djalli u zhduk duke lënë atë grumbull të çuditshëm e 
të mistershëm mishi. Mëngjesi u bë më i errët, përreth, i 
shpjegoi kasapi, pastaj një shtjellë ere, një klithmë u dëgjua 
dhe iku qiellit duke lënë mbrapa gjurmë zjarri, si bisht 
komete. Nuk u besova as syve dhe as veshëve. Hanxhari 
pikonte gjak. Një gjak i errët, më shumë si blu, si i prishur.

Makarena e humbi. Edhe unë. Asaj dhe vetes i hodha 
ujë. Harri konfuz, besues e mosbesues, kishte lëkundjet e 
përkundjet e veta. Megjithatë, pa mëdyshje kur pa lëkurën 
e varur mendoi se djalli qe vrarë, se mishi tij fizik qe aty, i 
prerë rripa-rripa gati për skarë. Se i ikuri qe shpirti tij.

Harri mori në telefon shokët. - Hajdeni të festojmë, - u 
tha ai, - do pimë birra me fileto mish djalli! Ai ka rënë në 
kurthin e vënë në kopshtin tim. Mish special.

- Ç’ka, ç’ka?!
- Mish të pjekur djalli ore, a merrni vesh. I mrekullueshëm. 

Po e pjek në grill.
- Vërtet? Harri, mos na ngatërro me djall! Unë nuk dua 

ta çoj as në mendje dhe ti më fton ta fus edhe në stomak 

që pastaj t’më bëhet energji negative e t’më kalojë edhe në 
gjak. Faleminderit, haje e pije vetë.

Ndërsa tjetri, mosbesues i tha: 
- Kushedi se ç’të ka rënë në kurth po na e shet si mish 

djalli. Kësaj i thonë var kokë dashi e shit mish djalli. Po të 
jetë e vërtetë që ke vrarë djallin ti je hero. Gosti e mirë, por 
e frikshme vëlla! Faleminderit. Nuk vij. 

Asnjëri nga të ftuarit nuk pranoi. Ata mishin s’donin 
t’ia hanin, por lëngun e tij e thithin çdo ditë si hashashin, 
mendoi Harri. Çudi! Ra telefoni. Ishte kryeprifti.

- Zoti Harri, më kishit telefonuar herët në mëngjes. Isha 
i zënë. Ç’ishte ajo ngjarje me djallin?

- Po uratë. Dikush më dëmtonte në kopsht. Vura kurthe 
dhe djalli ra në të. E kemi therur dhe bërë mish. Do e pjek 
në hell!

- Ti flet në shumës që e keni therur. Kush është tjetër?
- Unë dhe kasapi. 
- Harri, biri i Perëndisë! Djalli është i pakapshëm. As 

kapet, as vritet e as piqet, as digjet e as hahet. Mos keni bërë 
mëkat në dikë tjetër dhe e ngatërroni. Do vij, por më parë 
lajmëro policinë. 

Nga të gjitha telefonatat vetëm kasapi iu përgjigj thirrjes. 
Edhe ai nuk dihej përse erdhi: nga mllefi për djallin apo nga 
joshja e majme e shpërblimit. Sepse filloi të dyshonte edhe 
në të. Si iku djalli i rrjepur? Lakuriq dhe i përgjakur. Kujtoi 
një dem që kur i vunë thikën në fyt ai tendosi muskujt, 
këputi litarët, u ngrit në këmbë, doli në oborr, këputi rrugën 

plot me makina e kokën varur e u rrëzua në asfalt duke u 
përpëlitur pastaj u ringrit e u fut në Kopshtin e Trëndafilave, 
u zhgërrye dhe aty mbeti me gabzherr jashtë. Njerëzit u 
tmerruan. Në autostradë makinat karamboluan njëra-tjetrën 
dhe punëtorët që mblidhnin boçat ia dhanë vrapit me lemeri. 
Kasapi i tanishëm, atëherë pronar, pagoi një gjobë të mad
he.                                       

Harri pa të varur lëkurën e djallit. Dukej si qyrk ariu. 
Djallit i del tjetër lëkurë, mendoi. Si gjarprit. Në këto e sipër 
ra telefoni.

- Zoti Volf?
- Po. 
- Gruaja juaj sapo është shtruar në spital. Ka duart 

e plagosura e dëmtime në kocka. Ajo thotë se duart i ka 
dëmtuar duke çliruar një viktimë dhe se kjo ka ndodhur në 
kopshtin dhe praninë tuaj. Duket e traumatizuar. Si është e 
vërteta?

- Po. Ka ndodhur vërtet. Dikush më dëmtonte shartesoret 
në kopsht. Vura kurthe. Në njërën ra vetë djalli. Kur ai ra 
u dha alarmi. Isha në gjumë dhe vrap shkova atje. Aty 
gjeta gruan. Po mundohej të hapte dhëmbët e kurthit që 
ta çlironte. Kaq. Unë me një tjetër vramë djallin. Vrasësi 
ishte kasap. Kasapi e rropi, por i ka ikur nga duart. Këtu ka 
lëkurën e varur dhe gjurmët e tij. Ju lutem ejani.

Telefoni u mbyll. Harri pa duart e veta të fashuara. I 
digjte mishi dhe kishte dhimbje.

Ç’e shtynte Makarenën të shkonte atje para tij. Bile edhe 
ta ndihmonte djallin. Ajo qysh se u kthye nga Azia kishte 

ndryshuar sjellje, duke shtuar pothuaj çdo ditë nga një cen 
të ri. Sepse Harri asaj nuk i interesonte më, as edhe kopshti. 
Sillej çuditshëm e ashpër. Kasapi qe ulur në një trung të 
prerë druri e thithte cigaret një pas një. 

Kasapi pyeti:
- Ç’ke Harri?
- Si t’mos kem. Djalli iku. Ikën edhe dëshmitë.
- Kemi lëkurën e tij. Ti bëjnë analizat e ADN-së. I kanë 

edhe në dhëmbët e kurthit.
- Unë dyshoj te Makarena. Mos e lëshoi ajo në kohën që 

mjekoja duart. Ajo gjithnjë kërkonte të dilte mbi mua. Të 
ishte më shumë se unë, e unë të isha më pak se ajo. Mos ta 
mori mendjen edhe ty?

- Mos dysho në mua. Unë erdha me dëshirë, pa mëdyshje. 
As unë s’e kuptova ikjen e tij. Me djajtë çdo gjë është e 
vështirë dhe e mundur. Erdhi një shtjellimë ere si para 
breshrit, pastaj një si lukuni qensh të pazëshëm, por me 
dhëmbët jashtë. Rrethuan kurthin. Një i stërmadh e shqeu 
dhe e hëngri. Rrethuan djallin e prerë, i gulçonin te koka 
si për t’i dhënë frymë, ai u ngrit dhe ia mbathi lart. Ata 
pas tij ecnin vrap nëpër ajër. Unë e humba. Sytë sikur m’u 
verbuan. Tani pashë këto fileto mishi. Djalli la këtë mish siç 
lë hardhuca bishtin e vet të këputur. Djalli u transformua në 
viç. 

Harri kujtoi se ç’lexoi pak më parë në “Ungjillin e 
Djallit”. Këta transformantët a nuk po i bën edhe njeriu i 
sotëm? Nga burrë kalon në grua e anasjelltas. Ndërrojnë 

gjini. Po djalli që ka fuqi e mundësi të pafundme, si ish-
shenjt, pse jo edhe shndërrim e manipulim hyjnor. Këtë, a 
nuk e tregon bishti i kometës kur iku?

Erdhi prifti me ca shoqërues. Era e mishit të sapovënë në 
skarë u ngacmonte hundët. Një xhakon, djalë i ri, mbante 
në dorë kupën e temjanicës. Edhe ajo lëshonte tymin dhe 
aromën e vet. 

- Ku është? - pyeti Harrin prifti pa shqiptuar fjalën 
“djall”.

Në vend të Harrit u përgjigj kasapi. I tregoi si e vrau, si e 
rropi, si erdhi lukunia e qenve të pazëshëm e dhëmbëjashtë, 
si hëngrën kurthin, si vraponin nëpër ajër me bishtat përpjetë 
mbas dritës së kometës. Njëri tha, ja ku është kurthi, por 
kasapi ia priti shpejt: e paska vjellë. I tregoi lëkurën e varur, 
mishin e transformuar.

- Pse e bëre këtë vrasje, - pyeti njëri prej tyre. Harrit iu 
duk pyetje policësh. 

- Për hakmarrjen e të gjithëve, - u përgjigj Harri. - Ju e të 
gjithë ne a nuk e mallkojmë në çdo meshë e lutje?

- Biri im po të jetë për hakmarrje, e bën vetë Zoti, - tha 
prifti, - ti s’duhet të dalësh përmbi të.

Harri u ndje i befasuar dhe nervoz. Ç’po fliste ai prift i zi! 
Kasapi u ndje mirë dhe i lehtësuar. Ai kishte vepruar sikur 
ta kishte pyetur priftin. Harri në këtë rast ishte humbësi. 
Marrëveshja që bëri me djallin në prezencë e garanci të 
Makarenës mund t’i dilte fitim. Njëri të fitonte të humburat 
e tjetri të humbiste të fituarat.

- Në këtë botë të madhe Zoti ka lënë vend për të gjithë 
e për gjithçka. Këtu ka pjesën e vet edhe djalli. Kanë vend 
e mira dhe e keqja, e bukura dhe e shëmtuara. Ndaj Zoti 
ndërtoi parajsën dhe ferrin.

Harri çuditej si fliste prifti kështu! Ai po i dilte në krah 
djallit. Kishte dëgjuar për njerëz të pavarur, por jo prift të 
pavarur nga kisha. Kasapi fshehu diku mes lulesh hanxharin, 
armën e “krimit”. S’është vendi e koha për krekosje e as për 
kreni, mendoi. 

Erdhi policia. Ambienti u mbush me uniforma blu e zi. 
Mirë se policët kanë uniformën e qiellit, po priftërinjtë pse 
të zezën. Ata a nuk predikojnë për jetën e qiellit e policët 
atë të tokës. Ca policë fotografonin e pyesnin për çdo gjë, 
bënin matje. Harri ndihej ngushtë. Para ca çastesh ai priste 
t’i vinin kurorën: Harri Volf vrau djallin moreee! Se për të 
vënë këtë kurorë, mendoi një çast, do ta thërriste vetë papa. 
T’ia vinte me solemnitet e ta bekonte për veprën e bërë për 
çdo besimtar e jobesimtar. Si ka mundësi që ata silleshin 
kaq ftohtë dhe këtë e bënin ca priftërinj provincialë. 

Sidoqoftë Harri mendonte se ishte në të drejtën e vet, 
ai vuri kurth për dëmtuesin e pronës. Për ligjin, si vrave 
një njeri monstër, të keq a të mirë përbën krim. Ej, Harri, 
nëse, vërtet, ke vrarë djallin, është më keq se të vrasësh një 
njeri. Njerëz lindin çdo orë e minutë ndërsa djaj të vërtetë… 
Një polic që s’dihej ç’detyrë e ofiq kishte dukej sikur bënte 
humor të zi. Iu afrua shefi dhe i tha:

- Ju ia keni copëtuar trupin për ta pjekur, pse nuk pritët 
derisa të vinim ne. Ju keni zhdukur provat, zotëri, çka 

dënohesh më shumë. Merrni mishin e mbetur në dhëmbët 
e kurthit si dhe mishin e copëtuar që të bëhen analizat e 
ADN-së. Sekuestroni lëkurën.

- Djalli meriton çdo ndëshkim, - tha Harri i zënë ngushtë.
- Pse janë gjykatat, hetuesit. Sa i sigurt jeni ju se ai ishte 

vërtet djalli. Po gruan tënde që desh e ndihmoi, ç’e lidhi me 
të?

- Ndoshta për humanizëm, - ndërhyri kasapi. 
- Ne bëmë kështu se kështu e besuam. Besuam se bëmë 

gjënë e duhur.
- Ku e njohe ti se ishte djalli? Ne vetëm Krishtit ia njohim 

portretin. Portret s’ka as djalli e as vetë Zoti.
Një ekspert i kërkoi kasapit të brendshmet e djallit. 

Kasapi tha që ai ishte bosh përbrenda. 
- Unë besoj, - tha kasapi, - që derisa ai nuk ha e as nuk 

pi nuk ka ç’i duhen të brendshmet. Ai, si ish-hyjnor ndoshta 
mund të mbahet me energji solare ose hënore. 

- Për zhdukjen e provave do të mbani përgjegjësi! - 
përsëriti polici. 

- Unë jam kasap nga profesioni, - tha i frikësuar. - Më 
thirri Harri, ta bëja me pagesë. 

- Aq më keq. Vrasës me pagesë. 
Vendin e rrethuan kureshtarë. Fjala u hap shpejt “se 

në kopshtin e trëndafilave u ekzekutua djalli. Se vendin e 
ka rrethuar policia. Mes tyre ka edhe priftërinj”. Erdhën 
gazetarë, kameramanë, kronistë televizivë. Shirita të 
verdhë: Ndal! Skenë krimi! Dinin vetëm një gjë: se vrasësi 

ishte Harri Volf. Pastaj se kasapi i fermës, ish-pronari i 
dikurshëm i saj ia kishte copëtuar trupin me hanxhar për 
ta pjekur. Se mes lulesh u gjet edhe arma e krimit. Dikush 
besonte të pabesueshmen: se djalli i rrjepur, lakuriq, i kishte 
ikur kasapit nga duart duke lënë varur në pemë lëkurën. 
Çuditeshin sesi Harri, burrë paqësor e bamirës, që kultivon 
lule e ka hapur aq bamirësi të bëhet vrasës! Ai ka bërë veprën 
më të mirë që mund ta bëjë një njeri. Ka vrarë djallin! Qoftë 
i bekuar! Në sytë e mendjet e njerëzve ai merrte përmasa të 
mëdha. Përmasat e një heroi. Se pas kësaj dite, bota, njerëzit 
e çdo gjë do të jetë ndryshe. Nesër bota do të zgjohet pa 
djall. Bota do të ishte më mirë apo më keq pyesnin disa. Një 
pjesë thoshin më mirë, të tjerë më keq. 

Djalli vdiq! Krishti u ngjall!
Nuk kishte ndodhur që shefi i policisë të mos informonte 

publikun se çfarë kishte ndodhur. Punëtorëve të kopshtit u 
thanë të linin punën e të shkonin në shtëpi. Vetëm ferma 
e lopëve matanë rrugës vazhdonte punën. Andej lopët 
pëllisnin si në gjëmë. Edhe aroma e fushës që kundërmonte 
trëndafil sikur iku. Sikur nga frika e djallit, edhe boçat qenë 
mbyllur fletësh, si para një stuhie me breshër. 

Dolën zëra se Makarena qe zënë keq me Harrin dhe ajo 
kishte thirrur në ndihmë të Paudhin që t’ia ndreqte. Sipas ca 
të tjerëve e fjalëve vesh më vesh e zë nën zë, ata të dy, Harri 
dhe kasapi kishin bërë një vepër që do të hynte në histori. Një 
gazetar investigativ, intervistoi një plak që dukej homles, i 
veshur si mos më keq, i parruar prej sa kohësh, i gërmuqur 



96

e si i palarë që qytetarët e quanin Diogjen. Askush nuk ia 
dinte emrin e vërtetë. Ai si Diogjeni i lashtësisë, kishte 
hequr dorë nga gëzimet e jetës. Nuk pranonte as kërkesën 
e Harrit që të jetonte në azil, ku i kishte të gjitha kushtet, e 
aty të kalonte ato pak vite të mbetura në një barakë pranë 
kopshtit. Nuk donte njerëz sado të dëgjuar të kishin qenë, 
sepse qe mërzitur nga njerëzit. Donte vetminë.

Gazetari e pyeti filozofin shëtitës Diogjen se ç’mendonte 
për Qoftëlargun ose të Paudhin? Përgjigjen ia dha si në 
poezi: A ka jetë pa terr e dritë? Pa ujë, etje e thatësirë? 
Pa kripë e ëmbëlsirë? Pa lindje e vdekje? Pa lot brenga e 
shend? Pa ajër e oksigjen? Bota s’do bëhej kaq e gjallë, kaq 
e bukur, kaq e poshtër, pa të pamposhturin, të pandreqshmin, 
të pavdekshmin e të gjithëpushtetshmin e të paarritshmin 
djall. Mos besoni më kot. Kasapi sado që të presë, të gjithë 
s’i pret dot. Djallit deri sot askush s’mund t’ia ndalë rrugën, 
as sot e as mot. Ai është vetë Zot e vetë shkop. 

- A mund të zhduket djalli?
- Bjerini botës vërdallë, po gjetët njerëz e oksigjen, aty 

do të gjeni edhe djall.
Diskutimet ishin të pafund. Atë që s’e bëri Zoti e bëri 

robi. Bravo! Se djalli është një, por ky shumëfishohet në 
njerëzit e dobët e me interesa. Klonimi djallë-njeri. 

Diogjeni tha se ishte i pari mort ku shihte gaz e ngazëllim 
si në festë. Por u thoshte megjithatë se djalli nuk vritet, mos u 
ngutni në gëzimin tuaj. Pushtuesi shpirtëror nuk asgjësohet 
lehtë. Ai mbetet po kaq, si pushtues hyjnor. Ndoshta me 

mision qiellor. Se njerëzit e duan dhe janë mësuar me të. 
Nëse nuk është, e kërkojnë, nëse nuk e gjejnë, e sajojnë. Ai 
ka marrë e ruan dozat e rrezatimit të dikurshëm që kur ishte 
shenjt-tan. Ai nuk vdes nga asgjë mekanike, as nga helmet 
e medikamentet. Ai është virus e bakter i veçantë. Botë më 
vete. Me mendje e tjetër ndërgjegje nga e jona, por gjithnjë 
i përshtatshëm si uji. Kam folur e diskutuar edhe me ateistë 
që s’besojnë në Zot, por që besojnë në djall e djallëzi, pse? 
Sepse çdo gjë djallëzore është bërë kaq njerëzore. Mua më 
mjafton të marr rreze dielli, që është i të gjithëve, si ajri, si 
shiu. Jetoj pa ego, ambicie e pretendime. Për këtë arsye nuk 
më afrohet as djalli. Unë nuk kam ç’t’i jap e ai s’ka ç’të më 
marrë. Për mua ai ka vdekur me kohë. Po kështu edhe unë 
për të nuk ekzistoj. 

Askush nuk mund të ta taksojë të ardhmen me kusht, 
përveç djallit. Ai s’ka pasuri, por ka institucionin më të 
madh të hipotekës.

DHIMBJE E MIRËNJOHJE

Kur lajmi arriti në azilin Venera të gjithë zbritën në 
mensë. Azili Venera quhet oazi i artistëve e intelektualëve 
të shuar. Secili me karrierë të mbyllur e të rënë nga vakti. 
Shkëlqimi i dikurshëm i tyre tani ruhej arkivave, albumeve 
e historive që bota tashmë nuk e di nëse jetonin apo jo. 

Shumë prej tyre kjo ngjarje u zgjoi fantazitë për të bërë 
skenarë e të luanin ndonjë rol, të bënin piktura, karikatura, 
të kompozonin këngë dhe t’i këndonin. Ata, të mundur 
e mezi të mundur u organizuan të shkonin në grup e të 
solidarizoheshin me turmën. Në krye u printe artisti me 
famë botërore Kolorado K. me të shoqen, që kishte paralizë 
faciale. Ndër ta edhe Elsa Morgan që printe me paterica. 
Ajo mori lejë të këpuste ca trëndafila të zinj që t’i vinte 
pranë kurthit dhe trëndafila të bardhë që t’ia dhuronte Harrit. 
Turma e njerëzve shpërtheu në duartrokitje sapo panë elitën 
e azilantëve që në duar mbanin pankarta kundër djallit. 

Diogjeni ironizoi: “Artistë të dashur! Ju do vdisni 
idealistë, por djalli i duhet botës materialiste. Të gjithë janë 
në shërbim të tij për ta mbajtur e ushqyer siç mbajnë e rrisin 
bletët mbretëreshën e tyre. Djalli është vetë njeriu”.

Elsën me paterica e ndaloi policia të shkonte te kurthi 
e të vinte trëndafilat e zinj. Ajo kërkonte të çante kordonin 
e policëve. Humbi ekuilibrin dhe ra përtokë. Gjyshi saj, 
që mezi kishte ardhur deri aty shau dhe pështyu policët 
duke u thënë: “Maskarenj! Ju mbroni djallin!” Shefi u 
tha policëve: “Lëreni, bëjani qejfin. Lule po vë, i heqim 
pastaj”. Duartrokitje dhe asgjë tjetër. Diogjeni e përqafoi 
duke thirrur: “O engjëll!”. Diogjeni, i veçanti i qytetit, 
njihej nga të gjithë se ai ashtu e kishte përcaktuar veten. 
Ndoshta ndijimet, shqisat, mishi e kockat e tij bashkë me 
trurin kishin rënë në ujdi: durimin dhe largimin nga të mirat 
e jetës. Nuk ankohej kurrë. Ndihej i lumtur në hesapin dhe 
varfërinë e vet. E mira vjen ngadalë e largohet shpejt. E 
keqja vjen shpejt e largohet ngadalë ose fare. Ai i thoshte 
turmës se u vra djalli, nuk u vranë djajtë. U vra një korb, 
por sa të tjerë krrokatin qiellit tuaj. Djalli ndërron formën e 
vet çdo stinë. Ai përcillet nga njëri te tjetri njeri si virusi, me 
frymë, me cifla pështyme, në grimca notuese ajri. Ai është 
vetë frymë. Ndalni frymëmarrjen! Nuk gjeni njeri që nuk 
beson në djall. Djallëzia është bërë njerëzore e normale. Pse 
preferohen të djallëzuarit më shumë se të mençurit. A duhet 
falënderuar Harri dhe kasapi? Po, por nëse kjo mrekulli e 
pabesueshme bëhet e vërtetë. Sa kriminelë janë varur në 
sheshet e botës, pushkatuar e prerë kokat në gijotinë dhe e 
keqja nuk është zhdukur! Rregullat nuk vlejnë për djallin.

Diogjenin e hipën në një kofano makine.  
Pasazh nga një roman në proces:

Gjithsecili kishte mendimin e vet për gijotinën. Një 
orator në atë kohë kishte thënë se në këtë gijotinë do të 
shkojnë koka mbretërish ose edhe imja. Ajo nuk duhet 
lënë të ndryshket! Një tjetër, duke e parë për herë të parë 
e kundruar nga larg kishte thënë: “Kjo do presë ligësinë!”. 
Por kur i qe afruar dhe kishte parë gjakun anash e koshin 
ku binte koka e prerë, si dhe xhelatin në krah, kishte thënë: 
“Kjo është bërë vetëm për të vrarë njeriun”. Aty kujtoi 
kërkesën e fundit të njërit nga udhëheqësit e kryengritjes 
para ekzekutimit: “Kokën time të prerë merre nga koshi dhe 
tregoja popullit”. Xhelati ashtu bëri: e mori kokën e prerë 
në duar dhe ia tregoi popullit që kishte ardhur për sehir. Ata, 
indiferentë, as nuk lëvizën e as bëzanë. Po të kishte frymë e 
të ishte mbi trupin e vet ajo kokë do t’i thërriste popullit nga 
tribuna: “Të respektuar tradhtarë, unë u sakrifikova për ju, 
por ju nuk meritoni asgjë! Vazhdoni të nënshtruar. Dhe mos 
harroni, o mosmirënjohës frikacakë, se kjo gijotinë nuk 
është bërë vetëm për mua!”. Por Diogjeni i tregon turmës 
një histori të vogël që e kishte parë e jetuar në Zelandën e 
Re, ku ka më shumë dele se njerëz: “Kam parë që çobani 
zinte shtegun e shtrungës para se të hynin në vathë e të 
mileshin. Aty kishte katër dyer. I kapte delet për leshin e 
rritur e i ndante në çdo derë: kjo për mish, kjo për lesh, kjo 
për lëkurë e kjo për qumësht. Zotërinj, sa jeni ju të gatshëm 
e të ndërgjegjshëm të dilni mbi veten tuaj!

“U vra apo s’u vra djalli, mos kujtoni se shpëtuat nga 
ai. Ai do jetojë për aq kohë sa shoqëria e do. Ai u duhet 

sunduesve, pushtetarëve, hileqarëve, politikanëve, gjyq-
tarëve e pse jo edhe avokatëve. Kafshët nuk e njohin djallin, 
por edhe ato kanë djallëzinë për të mbijetuar.

“Ju thoni që Harri dhe kasapi të shpallen heronj. E para, 
njëri duhet të ndërrojë mbiemrin dhe tjetri zanatin. Ujk 
e kasap nuk kanë kuptim. Pastaj Harri nuk u nis të vriste 
djallin, por dëmtuesin. U nis me motiv personal dhe tani 
mos të kërkojë të marrë lavdinë e pamerituar. Harri thirri 
dikë tjetër ta vriste. Të mos e vriste me dorën e tij, por që 
e vari në gozhdën e vet. Kasapi bëri zanatin, tjetri inatin. 
Unë nuk e dua djallin. Se po ta dua ai më kërkon haraçin. 
Nëse pranojmë se na duhet për të jetuar mos harrojmë se 
për sa kohë jemi duke jetuar jemi edhe duke vdekur. Djalli 
duhet vrarë brenda nesh. Ata që qeverisin do të përfitojnë 
në kurrizin tuaj, ndaj  u duhet djalli.  Bile, mos e do edhe 
vetë Zoti…” 

Një polic aty afër i bëri nën zë: - Ej, kujdes, mos kalo 
kufirin! - Diogjeni bëri sikur nuk e dëgjoi. Shtoi dozën. 

- Kujdes, vëllezër! Edhe pak kohë na ndajnë nga 
zgjedhjet presidenciale. Se vramë sot djallin, nesër do 
vërshojnë djajtë lakenj në votime. Në votime s’ka engjëj. 
Lëreni ç’thotë propaganda. Ata shtiren si engjëj. Dikush 
ma bën me shenjë që të mos flas, po ju them kujdes djajtë! 
Ruajuni vetes!

- Zbrit poshtë, - përsëriti polici me kërcënim. Po ai 
vazhdoi:

- Njëri president që nuk është më, më mori ushtar me 
dhunë dhe më çoi në luftë në Azi. Unë ika nga fronti ku 

luftoja. Për kë luftoja, ajo ishte jashtë vendit tim. Më quajtën 
dezertor dhe më futën në burg. Tani le t’më fusin në burg se 
po flas. Nëse i duhet kujt lëkura ime, merreni…

U hap dera e madhe e oborrit të shtëpisë së Harrit. Të parët 
dolën priftërinjtë. Para tyre xhakoni me poçin e temjanicës. 
Poçi dukej si një fener që i ka shërbyer shërbesës për të dalë 
nga tuneli.

- Ej, hidhe tej kupën e temjanit, - thirri një grua nga 
turma. - Djalli vdiq!

Xhakoni nuk foli, vetëm i buzëqeshi. Diogjeni i kapur 
nga policët për të hapur rrugën thërriste: - Ej, mos u bëni 
budallenj, djalli nuk vdes! Sa të ketë njerëz po aq ka edhe 
djall.

 Prifti që vinte mbas xhakonit me bastunin baritor shihte 
turmën që mbahej me shpresë. Eh, grigja ime! Me sa do 
rrini pa zot e sundues mbi kokë, aq do rrini edhe pa djall. 
As unë vetë nuk e di: djalli është krijesë e jona apo e Zotit. 
Kush e çoi Jezusin në kryq?!

I rrethuar nga qytetarë, gazetarë e pyetje të ndryshme 
prifti nuk përgjigjej por bënte me dorë: Ju lutem hapni 
rrugën!... Askush nuk ia dinte gradën e hierarkisë fetare. 
Dikush i thoshte padre, hirësi, monsinjor, don: që sot a do 
jetojmë pa djall? Ose kur do bëhet ceremonia e varrimit të 
tij dhe ku? Dhe kisha vendore a do i propozojë Vatikanit 
që Harri dhe kasapi të shpallen të shenjtë. Ai përgjigjej që 
këto nuk varen nga unë, nuk varen nga unë. Nuk ka shenjt 
të gjallë, nuk ka ndodhur asnjëherë. 

- Pse quhet i Paudhë e Qoftëlarg? - pyeti një student.
- Sepse njerëzve ua ngatërron rrugët. Në vend që të 

shkojë në shtëpinë e vet troket e hyn në shtëpinë e tjetrit. 
- A bëri Harri mëkat që zuri në kurth e vrau djallin?
- Ne e vrasim me fjalë çdo ditë. Atë e ka mallkuar vetë 

Zoti. Më afër Zotit, më larg djallit.
Prifti dukej i zbehtë. Sikur i kishte ikur gjaku. Më tepër 

dukej një figurë shenjtori mural. Kur e pa Harri ashtu, 
mendoi se e ka nga diarreja e mëngjesit kur i telefonoi. 
Në oborr dhe në rrugën pranë shtëpisë makinat ndezën 
motorët. Njerëzit zgjateshin të shihnin ç’ndodhte në oborr. 
Ngriheshin mbi gishtërinjtë e këmbëve, hipnin mbi bordura 
e pemë. 

Të parin me pranga në duar panë Harrin. Dy policë e 
mbanin për krahësh e shpatullash. Harri ecte me kokën 
poshtë e shikimin pjerrtas. Mbas tyre një tjetër mbante 
në dorë kurthin. Një tjetër me doreza mbante hanxharin e 
gjetur. Mbrapa, në të njëjtën mënyrë si Harri, vinte kasapi. 
Ai nuk dukej i prerë në fytyrë. Me sjelljen e tij sikur thoshte: 
unë s’bëra asgjë jashtë profesionit tim. Turma pyeste: po 
djalli dhe Makarena ku janë? Askush s’e dinte përgjigjen. 
Vetëm hamendësime se ata i kanë mbyllur diku derisa të 
ikte turma. 

Sipër, nga ana kopshtit, mbi kokat e njerëzve vinte i 
shtrirë në ajër kabllo elektrik që shkonte në distileri. Mbi 
të, vinte vargu i gargujve që bëheshin gati për shtegtimin 
e vjeshtës. Kur makinat lëvizën dhe turma duartrokiti për 

Harrin dhe Kasapin shoqëruar me thirrje vargu i gargujve u 
tremb dhe ikën fluturim.

- Bravo Harri, jemi me ty! Je hero.
Harri para se ta fusnin në makinën autoburg mori 

imazhin e fundit: Elsën që qante pranë gjyshit të vet, që i 
hodhi trëndafilat, kangjellat e rrethimit me maja të mprehta 
si shigjeta e ca kokrra mollë të zeza të ngulura. I pa si 
ndjellakeqëse. 

Diogjeni tha me sa zë i hante gurmazi: - Vrasësi i djallit 
u prangos si kriminel ordiner. Turp. Të poshtër!

Një polic, me marifet iu afrua, i përdrodhi dorën dhe e 
rrasi në makinë. Në sediljen e pasme pa dy policë anash. 
Njëri i tha: - Të kemi porositur, mos hidh vickla në popull! 
- Diogjeni kujtoi gijotinën që foli pak më parë. Që kokën e 
prerë t’ia tregonte turmës. Po turma heshti. Edhe tani njëlloj, 
pas qindra vjetësh i njëjti qëndrim. Nuk lëvizi e nuk lëshoi 
thirrje. Turma kështu ka qenë gjithmonë, mendoi. Sepse tehu 
i thikës akoma s’i ka prekur palcën e kockës e ndërgjegjes. 
Kjo turmë më shumë është kureshtare sesa serioze, mendoi. 
Djall, djall, po njerëzit për të kanë nostalgji e mall. Tani 
është mes dy policëve dhe hesht. Nuk i kanë vënë pranga. 
Ai është i sigurt se pas disa orësh do ta lëshojnë. Kur ishte 
herën e fundit shefi u tha kolegëve: - Ç’na duhet të zëmë 
një vend bosh për të. Le të flasë e bërtasë derisa të pëlcasë! 
Quajeni të lajthitur e lëshojeni. Dhe ashtu u bë.

Turma u shpërnda vetë. Mbeti vetëm një grumbull i 
vogël njerëzish. Ata ishin azilantët e Venerës. Dukeshin më 

të dëshpëruarit. Pronari i tyre iku i lidhur. Kush do t’u dilte 
zot tani?! Në dorë të djallit apo të Zotit që me kohë i kishte 
harruar.

Makinat e tjera shkonin pas autoburgut ku brenda ishte 
Harri i lidhur, kasapi, kurthi, hanxhari dhe koshi i mishit që 
po merrte erë. 

Po vetë djalli ç’u bë? Askush nuk dinte. 

ZOT BËJE ËNDËRR

Brenda makinës-burg ishte errësirë. Sirena kishte 
pushuar. Një llambë e vogël lëshonte një dritë të zbehtë që 
zbulonte konturet e policëve dhe të arrestuarve. Te hyrja 
Harri, në fund kasapi. Harri dhe kasapi kokulur shihnin 
prangat në duart e veta. Kjo u dukej çudia më e madhe. Si 
të vrasësh apo të shpëtosh djallin njëlloj prangat në duar. Të 
paktën për kasapin që e lëshoi të qe ndryshe! Harri mendon 
se këta e dashkan të gjallë djallin. Jo të vdekur. Harri nuk 
zmbrapsej. Kishte bërë mirë që desh e vrau pavarësisht që 
ai iku. Ndryshe mendonte shoku i tij. E mendonte se po i 
ikte premtimi. Si ai që pyeste tjetrin nga bregu i lumit: a ma 
ke parë pelën andej matanë? Tani që ai iku s’do merrte as 
shpërblimin që i premtoi Harri dhe as shpërblimin e djallit. 
Tashmë ai s’besonte në askënd dhe në asgjë. Se gjërat e 
mëdha po bëhen të vogla e të voglat po zhduken. Po djallin 
ku ta gjej, kush e njeh që të shkojmë te noteri. Ai duhet 
regjistruar me emër, mbiemër, atësi, mëmësi, datëlindje. E 
pamundur. Kush i pranon këto. E pamundur. Ai tani se ku 
është zhdukur dhe s’i di askush adresë. Pastaj, a i mban 
premtimet djalli?

Shpesh, pagesa e tradhtisë kushton shtrenjtë, sidomos 
për atë që pret pagesën.

Makina ndali. Policë të fuqishëm i kapën me turr për 
krahësh ashtu si dinë vetëm ata dhe i zbritën. Me kokën 
poshtë e nën peshën e duarve të policëve Harri shihte vetëm 
majat e këpucëve të veta dhe pllakat e zeza që shkëlqenin. I 
çuan te zyra e procedurave. Bënë regjistrimin, një burokraci 
e gjatë, siç janë hyrjet e mallit në magazina. Bënë matjet, 
peshën e trupit, shikimin e syve, dhëmbët e prishur, protezat, 
mbushjet. Kirurgu për shenja operacionesh, terapisti, skopi, 
radiografi kockash. Pyetje nga më kotet e të çuditshmet dhe 
në fund një grua vizitë gjenitalesh. Si mbushën një kartelë 
i kaluan te berberi. Harri nuk e kuptonte ku po e çonin: 
në izolim apo në ndonjë spital. Mendoi, as astronautëve 
nuk ua bëjnë kaq të holla vizitat. Zot, bëje ëndërr, thoshte, 
e gjumi e kllapia t’më dalë sa më parë. Kur berberi filloi 
ta qethte mendoi se këtu po linte jo vetëm leshtë e kokës, 
por edhe lëkurën si të djallit. Pastaj veshja e uniformës së 
burgut. Heqja e këpucëve, lidhëseve, rripit, ushkurët. Pastaj 
e shoqëruan në një korridor. Anash dyer të hekurta, secila 
me një sportel përpara e shula përjashta. Qetësi e frikshme. 
Hapën një derë që i kërkëllitën çivitë. Policët i liruan 
shpatullat.

- Kjo është dhoma e prehjes tënde, - ironizoi njëri polic. 
Tjetri i zgjidhi prangat. Harri qe zbehur dhe duart i qenë 
ënjtur. Kujtoi se Makarena, para disa ditësh, kishte blerë 
ca byzylykë të bukur. I kishte blerë shtrenjtë dhe u gëzohej 

atyre unazave. Kujtoi Rozën, asaj i kishte blerë vetëm një 
zinxhir të artë. Ah jo zinxhir, medaljon. Tani ku ishte ai e 
ku ishte ajo.

Shkundi dhe fërkoi kyçet e duarve. Polici mblodhi 
prangat dhe i vuri në mashën e rripit. Ato unaza prangash në 
mashën e rripit, aty në fundin e kurrizit, gjithmonë i kishte 
parë si vazhdim i kërbishtes. Vazhdim i unazave të shtyllës 
kurrizore të çdo polici. Se njerëzit zakonisht kanë 26 unaza 
të shtyllës kurrizore kockore, ndërsa policët kanë dy unaza 
metalike më shumë se civilët. 

E mbyllën si kriminel dhe ikën. Mbeti vetëm. Një dhomë 
e vogël. Në qoshe një kokë dushi. Sipër saj në mur dangat e 
lagështirës së ujit dhe mykut. Mendoi se sa mjeranë e fatzinj 
janë larë nën atë shoshë! Sesi ju duk, si shoshat në dhomat 
e gazit nazist. Pastaj një lavaman si me lëmashk. Pas tij 
një banjë plastike apo porcelani kapakhapur që lëshonte 
erë amoniak. Nën të një kovë plastike. Ndoshta se pikonte. 
Një karrige me këmbë të ngulura në beton. Përballë, lart, 
ngjitur me tavanin, një katror dritareje spiral me hekura të 
kryqëzuar me një xham kurrë të pastruar. Ndoshta që kurse 
ishte vënë. Ai besonte se kjo gjë qe lënë qëllimisht për të 
penguar dritën. Dhe në fund vetja e tij duke pyetur po veten 
e vet: “Ç’dua unë këtu?! Sa kohë do errem e zbardhem i 
vetëm. Ti nuk e kupton se çfarë ke bërë: ke vrarë djallin. 
Ai i duhet dikujt. Punët nuk bëhen e ecin pa të. Ti jo vetëm 
deshe ta vrisje, por edhe ta piqje. Kalove nga një kultivues i 
suksesshëm, nga një bamirës shembullor në vrasës e kanibal. 

Mirë kasapin, po e pranojmë se qe zanati i vet, po ti i paqti? 
Kasapin e thirra se ai e di ku ta vërë thikën e hanxharin. Se 
ai më mirë se askush njeh anatominë e trupit që do presë e 
copëtojë. Se kishte mjetet e mprehta dhe prerjet i bën ëmbël 
sa thika nuk ndihet. (Oh, ç’kasap human!) Si ka mundësi që 
kasapi të njohë anatominë e djallit.”

U ngrit, eci nëpër atë dhomë të vogël. Dy hapa e koka 
në mur. Iu zu fryma. Mezi lëvizte. Pas ndërrimit të rrobave 
sikur i qe zvogëluar e tërhequr edhe lëkura e bërë si lëkurë 
daulleje. U hap dera. Një gardiane solli çarçafë e diçka tjetër 
në një qese plastmase. Në njërën dorë mbante sapun si të qe 
copë tulle. Qesen e hodhi përtokë dhe e shtyu me këmbë. 
Hodhi edhe një palë shapka plastike. Më shumë fliste me 
gjeste se me fjalë. Edhe fjalët si zukatje grerëze.

- Pas dushit, ndërresat e hequra i fut këtu. Ok.?
Ajo e shihte sikur ai të kishte zbrit nga ferri dhe ajo të 

ishte bija e djallit. Vrasësi i djallit nuk i llogarit fare njerëzit. 
Deshi të vriste djallin, t’ia piqte mishin, tani t’i pish lëngun! 
Këtë njeri as ferri nuk do ta pranonte. Nuk do ta shpëtonin 
as falënderimet e grave që u dhuroi parfumin Everest. 
Ajo doli. Harri i pa unazat e hekurta në fund të kërbishtes 
ngjeshur për prapanicë. Ai shfryu frymën e mbushur sikur 
të nxirrte një mllef: Ç’pritet nga këta njerëz që unazat e 
fundit të boshtit kurrizor i kanë metal prangash! Ai kurrë 
s’qe përballur me ligjin. Ishte qytetar skrupuloz që ligjin, 
i mirë apo i keq për të, e zbatonte. Në kishë shkonte veç 
festave. Besonte në mënyrën e vet: Mos bëj keq, plotëso 

detyrimet ndaj Zotit e njeriut dhe je në rregull me gjithçka. 
S’ke nevojë për lutje. Sepse lutja i dukej njëfarë shtirjeje 
prej servili. Tani, që ra në qeli, e kuptoi se me djallin kishte 
gabuar. Ta kishte lëshuar me të parën. A vritet një mbret sado 
i keq qoftë. Po, kur është shtypës. Djalli nuk është shtypës. 
Njerëzit vrapojnë pas tij. Mbreti ka ngritur mbrojtjen e vet 
ligjore duke vënë në shërbim gjykatat, ushtrinë, policinë. 
Siç ndodh për shumë e shumë gjëra, ndryshe thonë e shumë 
ndryshe bëjnë. 

Kush i ka humbur të drejtat që t’i gjej unë?!
Harri ato që thoshte edhe i besonte. Qysh se hyri këtu 

qe shkëputur nga vetja e graviteti tij. Siç po humbiste nga 
brendia e lënda e vet, ku, para se ta fusnin në këtë dhomë 
burg, përpara i panë dhëmbë e dhëmballë. Tani i dukej vetja 
si në enklavë spitali. Edhe drita që hyn nga xhami hyn e 
errët, e gjymtuar, e zbehtë, si të jetë e sëmurë nga verdhëza. 
Nga jashtë vjen zhurma e çivive të dyerve e llozeve si enkas 
për të irrituar mishtë. Kujton fushën e trëndafilave, aromat, 
këngët e vjelëseve. Këtu aromën e rrobave që u vjen erë e 
rëndë dezinfektanti. Antibakterie dhe antidjall! Çdo gjë ta 
shpif. Të shpifet edhe vetja.

Për disa bëri krim. Si ta marrësh. Për djallëzorët krim, 
për antidjallëzorët hero. Kjo nxori në pah sa e duan djallin 
e sa e urrejnë. Për Harrin po të bëhej referendum popullor 
me pyetjen: e doni djallin? Po apo jo dhe pse? Ata të po-
së do thoshin se djalli është si Zoti, i padukshëm, që të 
lexon mendimet dhe të mban ndër mend e nuk të harron. 

Kjo pjesë nga frika thoshte po, me pahir. Harri, atë që s’e 
kishte kuptuar jashtë qelie tani brenda e zbërthente ndryshe. 
Thoshin “po” duke tradhtuar veten nga frika e ndëshkimit. Ai 
kujtoi se po bëhej hero e më vonë edhe shenjt. Tani mendon 
se botën nuk e paska kuptuar në thelb. Se njeriu gjithnjë 
jeton deri në vdekje me frikën e humbjes së ekzistencës së 
vet. Se ajo, qe ndërtuar kështu që në themelet e saj. Një 
arkitekturë e çuditshme kur dizajni i saj ka shumë vija e 
vijëza iluzionare. Në këtë gjykim idealistët ishin humbësit 
e të zhgënjyerit më të mëdhenj dhe shumica kështu vdesin. 
Pragmatistët janë përfituesit më të mëdhenj, por sipas tij 
kanë fituar parajsën e tokës dhe kanë humbur parajsën e 
qiellit, pjesën më të gjatë e të pafundme.

Tani që ra në gropë për të mirën e të gjithëve, askush 
s’po i hidhte një shkallë apo litar që të dilte. Shumë gjëra 
mendonte, por në fund asnjëherë nuk hiqte dorë e ndryshe 
të mendonte për ato që kishte bërë, por edhe që do të bënte. 
Tanimë nuk i përkiste as vetes. Qysh se e zbritën nga 
autoburgu të tjerët, nga ata që në fund të kurrizit kishin 
dy unaza metalike në kërbishte, që kanë helmin në bisht si 
akrepat ata që e  zinin për krahu, hyr këtu, te kjo zyrë, hyr 
atje, bëje këtë e atë. Hiq këtë e vish atë. Këtu u harrua kush 
ishte. Thotë më trajtojnë me ligj. I përkas atij. Qoftëlargu 
nuk paska caqe e pengesa. Se vetë Zoti i ka dhënë përjetësinë 
djallit e njerëzve përkohshmërinë. Zoti ia ka lënë vetes të 
gjitha, të gjitha të mirat. Po të këqijat. Vuajtësve të vet? 
Burimi i dritës është dielli. Kur toka rrotullohet, ajo pjesë 
në të kundërt i shkakton errësirën. Pra, hija, që na bën vetë 



112

toka, është errësira. S’ka nevojë të prodhohet errësirë. Bile 
errësira nuk prodhohet, provokohet. Mjafton të ndalësh 
dritën. 

Lundërtarët thonë se kur ke varkë të vogël mos ik larg 
bregut. Këtë proverb Harri jo se nuk e ka ditur, por nuk e ka 
zbatuar. Ngado që e sillte letrën e fatit, i dilte e njëjta kokë, 
si në letrat e bixhozit.

I ulur në karrigen me këmbët e ngulura në beton mendon 
se njeriu duhet të jetë i fortë, i arsyeshëm, dhe jo aq i dobët 
sa të çmendet nga të vërtetat. Bile, as nga të pavërtetat. 
Kush do ma marrë shpirtin, mendon, Zoti që ma dha apo 
robi që peng ma mban?! Nuk duhet të fajësoj as njërin dhe 
as tjetrin. Mund të vuaj, por jo të vdes, sepse rastësisht u 
ndodha në mes: aty ku bëhet luftë e vazhdueshme mes së 
mirës e së keqes. Nuk i lutem askujt për ndihmë e mëshirë: 
vetëm për drejtësi! Pyes, nëse dikush e ka gjetur drejtësinë 
le t’ma sjellë si harxhet e ia kthej dyfish! Sa të dëshpëruar 
e thërrasin Zotin në ndihmë nuk e di nëse u ka ardhur. Por 
djallin kur e thërrasin ai u vjen. Ndoshta se duke pritur 
djallin ata fillojnë të punojnë derisa t’u vijë dhe kur u vjen 
kanë kryer punë. Ndoshta është kështu. Në Zot janë më 
shpresëplotë dhe ulen e presin kur t’u vijë Godoja…

Zoti më sheh kur jam keq e kur jam mirë. Atëherë i bëj 
thirrje. Jam në qeli, i kërkoj: ndihmoje Zot krijesën tënde! 

Këta që përmenda më sipër nuk kam parë që të të japin 
para kesh. Zoti të ka dhënë mendjen, sytë e këmbët për të 
zgjidhur problemet e tua. Por edhe djalli është shkopi me 



113

sensor jo vetëm i qorrave, por edhe qeni me zinxhirin e 
lidhur për dorën e atyre që s’shohin. Ishte gati ta quante 
veten mëkatar dhe sipas gjasave për këtë do të akuzohej e 
përgjigjej. 

Kafshët i ndajmë në mishngrënës e barngrënës. Por 
njeriu ka veçuar veten, sepse ai i bën të dyja. Vegjetarian 
e mishngrënës. Bile mishngrënësit kanë ngritur industri të 
fuqishme sallamerie. Ky është dyzimi i njeriut: kthen gunën 
nga fryn era. 

A nuk ia mori Zoti sytë lakuriqit të natës për hir të 
njeriut? Pse? Sepse s’kishte kush t’i hante insektet e natës 
që pickojnë njerëzit. Lakuriqi quhet shpend qorr dhe i 
mallkuar si bartës sëmundjesh e virusesh. I dënuar që të 
mos shihte kurrë dritë se verbohej prej saj. U dënua të 
jetojë si shpend, por pa pupla, shpend që nuk do shtohej me 
vezë si të tjerët, por me këlyshë, duke u bërë shpend-gjitar! 
Krijuesi i mori ca gjëra dhe i dha ca të tjera. I mori sytë, por 
në vend të syve i dha aftësinë të orientohej në errësirë me 
ultratinguj. Të gjitha krijesat flenë në foletë e tyre, ato kanë 
një të veçantë, flenë me këmbë të varura e trup kokëposhtë. 

Harrit gjithmonë i kishte bërë përshtypje shoqata e 
mbrojtjes se ujqërve e peshkaqenëve. E kishte parë si 
kompromis për t’i lehtësuar punët Zotit. Atëherë Harri ia 
kthen tytën e armës vetes: po ti Harri, që nxore trëndafilin 
e zi e mollët e zeza a mos kjo ishte ngjyra që të solli edhe 
të zezën tënde? Pse nuk zgjodhe të tjera ngjyra optimiste, 
por të zezën e përmortshme. E Harri vetëpërgjigjet: a është 

e vërtetë se shumë popuj të zezën e kanë simbol të vdekjes. 
Kështu shkojnë të veshur në orëmortje. Por ca të tjerë 
kanë të kundërtën: sidomos gratë shkojnë të veshura me të 
bardha. Ose, në mos krejt veshjen, ato në kokë hedhin një 
napë të bardhë deri në shpatulla. Dikush ngjyrën e korbit, 
dikush të pulëbardhës. Pastaj, a nuk hodha në treg kosin e 
bardhë me kërpudha për të shëndetësuar njerëzit? Kjo a nuk 
e bën të zezën gri… 

U ul në karrige dhe bërrylat mbi tavolinën e ngrënies. 
Me duar përfshiu kokën. Ajo sikur i qe zvogëluar. Edhe 
trupi tashmë i dukej si një tubet i shtrydhur. Ndoshta po 
shteronte truri. Ose i qenë zmadhuar pëllëmbët. Këtë kokë 
sikur ta fuste në blender kushedi çfarë lëngu do të nxirrte: 
të ëmbël, të hidhur si tëmthi, të kuq, rozë, të mbyllët nga 
gjaku venoz…

Përballë vetes me sytë e mendjes shihte dy armiq: njërin 
me armë drejtuar, tjetrin me fjalë të helmëta si ca gjarpërinj 
që të gjuajnë si me sprajt, që të qorrojnë me helmin që 
mbajnë. Tjetri armik haptas të drejton tytën. Të dy i bashkon 
pasioni i mëkatit e, ca më keq, bëjnë sikur respektojnë të 
drejtën e dhimbjes sate, por pastaj, me marifete e cinizëm 
justifikojnë ligësitë e tyre. 

Sigurisht, mendon e thotë ai symbyllur e mendje të 
turbullt, e kaluara ime dhe e të tjerëve është përvojë, por 
nuk e kujtova, nuk e kuptova, aq më keq, harrova shumëçka 
që do të më vlente. Kjo është humbje në rrjet. A hyn kush 
garant për mua? I gjalli apo edhe i vdekuri? I gjalli ka frikën 
e vet. I vdekuri nuk ngjallet dot. 

Kur ishte fëmijë Harri kishte fobi nga errësira. Megjithatë 
tani frikën e vlerësonte diçka pozitive. Ndonëse ajo ka rrënjë 
biologjike, ajo na mbron nga rreziqet. Por shpesh njerëzit i 
bën edhe agresivë, emocionalë dhe humbin arsyen. Por më 
e madhja vjen nga frika e ndëshkimit hyjnor. Ajo lloj frike 
e mistershme, ka pasur dhe ka forcë jo vetëm në kuptimin e 
funksionimit individual, por edhe shoqëror dhe social. Tani, 
në qetësinë e trazinë e qelisë e brente mola e mendimit se 
ai mund të merrte dënim të dyfishtë: nga robi dhe nga Zoti. 
Njëra se njerëzit janë të lidhur dhe simpatizojnë djallin 
si dalëzotës i tyre, si mbrojtës i intrigave, se ai akoma ka 
rremb e rrezatim hyjnor e tokësor bashkë. 

Harri ndihej si në gjumëndjellje e në jerm. Një shok e 
kishte pyetur: - A je inatçor në punë? - Jo, - i kishte thënë ai. 
- Pse? - Sepse kam parime dhe njëfarë morali. Parimin dhe 
moralin i kam më të fortë se inatin. Inat quaj këmbënguljen 
për të arritur diçka. Tërheqjen apo kthimin prapa pa e 
motivuar mirë nuk e njoh. E njoh vetëm si instinkt, për 
vetëmbrotje. - Kur e pyetën një pilot që bëri një ulje të 
vështirë se iu dogj njëri motor dhe uli pasagjerët në një 
fushë misri, a pate frikë nga vdekja?  Ai u përgjigj shpejt, pa 
u menduar fare: - Për vdekjen nuk kisha kohë të mendoja. 
Duhej vepruar aq shpejt!

Në hundë ndiente erën ngacmuese që i shkaktonte të 
përziera. Ishte era e dezinfektanit të rrobave. Pastaj ndjeu 
edhe zhurma në veshë. Dyshoi mos po bëhej skizoid! Sikur 
kristali i qelqit po plasaritej.

Si ndërruan papritmas gjërat brenda një dite! S’ka më 
trëndafila e lule, aromat e ngjyrat që të mbushin shpirtin 
e ndihesh i lehtë si gjethe e jetës i thoshe ditët mos t’u 
mbarofshin kurrë! Ai kishte menduar se pa ato nuk mund të 
jetonte dot, por ja që duhet mësuar edhe pa shumë e shumë 
të tjera. Ajo që tani e mbante ishte shpresa te drejtësia... 
Apo jetonte kot e vetëm bënte vetëm hije mbi tokë...

Ai kujton ditë kur motra iu lut që t’ia merrte djalin në 
punë e t’ia mësonte zanatin. Ditën e parë Harri i tha nipit: 
gjëja e parë që duhet të bësh do të pranosh të bëhesh ca 
budalla. Në fillim nipi nuk e kuptoi, por më vonë e kuptoi 
se për të mësuar gjëra të reja që të tjerët s’i dinë duhen lënë 
e harruar ca gjëra të çastit, joshëse, që më vonë nuk të hyjnë 
në punë. E dëgjoi dajon dhe dajoja e bëri menaxher. Tani 
që është në këtë dhomë ai drejton punët e biznesit si dhe 
kujdeset për babain e Harrit, plakun Tomas. 

Në filmat hollivudianë sidomos, njerëzit e drejtë 
gjithmonë fitojnë e ia dalin duke sakrifikuar për të drejtat e 
të dobëtit. Se në luftën e përjetshme fiton i miri dhe e drejta. 
Po, në ndeshjet e kaubojit me indianët lëkurëkuq fitonte 
kauboji. Po Harri, a do fitojë? Ndryshe e tregonte jeta e disa 
aktorëve të famshëm të azilit Venera që vetë kishin luajtur 
rolet kryesore të kaubojve e kishin përfunduar në azil. Atyre 
s’u kishin paguar për vite as sigurimet shoqërore. 

Harri kurrë s’kishte menduar se kishte djall gjëkundi. As 
i kishte hyrë në punë e as ndihmë s’i kishte kërkuar kurrë. 
Për të, thjesht, nuk ka ekzistuar. Atëherë pse ai i dëmtoi 
shartesoret. Kush e nxiti e kush e ftoi… Çudi, njëra palë 

thotë pse e vrave, se bëre mëkat, se askush s’paska të drejtë 
ta vrasë përveç Zotit, e rrethojnë vendin me shirita të shkruar 
“zonë krimi!”, për të tjerë Harri është hero. 

Po thonë se djalli një herë në 33 ditë ka orën e vet (ndryshe 
nga gjyshja) të dobësisë, ose orën e vdekjes së imunitetit. 
Ndryshe ora e dreqit të mallkuem. Se në këtë orë të zezë e 
fatale për të është kohë gati e vdekshme dhe e vlefshme mes 
njerëzve. Se gjatë kësaj kohe atë mund ta rrihje po e zure 
diku, ta vrisje. Është si orë hënore, por që kurrë nuk dihej 
kur e kishte. Se këtë e dinte vetëm Kryedreqi që e kishte 
bërë si provë për dreqërit më të vegjël, për ata që shkelnin 
kanunet dreqësore.

Në Zot e në djall besojnë pothuaj të gjithë. Siç ka që nuk 
besojnë në parajsë e në ferr. Për dikë të keq thonë: e mori 
Zoti zullumqarin ose e mori Zoti në hatrin e vet, por thonë 
edhe se e mori dreqi me vete. 

Harri ngrihet. Ah, të kishte një cigare. Të thithte nikotinë, 
të tymoste veten me tymin si me temjan e të largonte hijen 
e djallit. Jeta i ndërroi shpejt, si në një aksident. Tani pret 
që në këtë dhomë ferri të hyjnë policë provokatorë, të 
ftohtë e pa ndjenja, si trupa robotikë që veprojnë në bazë 
të programeve të marra nga shefat. Do bëjnë pyetje absurde 
për të dalë aty ku ata duan. Harri mendon që më shumë të 
heshtë. Se desh vrau e deshi të piqte atë që duhej. Ata ndoshta 
do të bërtasin e ai përsëri do të heshtë ose do të përsërisë 
gjënë e ditur: mendova se bëra gjënë e duhur! Djalli është 
armiku. Ndaloni gjithë ato që thuhen në çdo fe e gjuhë. Ai 

s’ka kombësi as religjion. Ose duhet të qëndrojë, ose faji 
duhet pranuar. Por mendjen e ka ndarë: nuk pendohet! Ai që 
akuzon ndihet komod, ai që akuzohet ndihet nën presion. Si 
dalin nga këtu duke fërkuar hundët nga shurra e amoniaku, 
shkojnë e hedhin në tubin e fytit ndonjë birrë, uiski apo 
diçka tjetër ndërsa Harri mbetet aty në atë erë amoniaku se 
me erën e dezinfektantit të rrobave po fillon e mësohet. Bile 
nuk kishte më as kruarje lëkure.

Harrit i qe mbushur mendja se kudo që të jetë vdekja, 
duhet këmbëngulur për mbijetesën e vet. Se ajo argëtohet 
me sfilitjen e vuajtjet e njerëzve. Çfarë kërkojnë më tepër 
nga unë, thotë ai. Unë nuk e fsheh dëshirën për vrasjen, por 
nuk pranoj që kam bërë faj ose krim. Nuk e dija që dëmtuesi 
ishte djalli. Unë nuk ia njihja surratin. Kurthin nuk ia vura 
atij, por dëmtuesit, pa ditur kush ishte. Pastaj çfarë u ka bërë 
ai njerëzve shekuj me radhë! Njerëzit i paguajnë krimet që 
bëjnë ose në këtë jetë, ose më pas. Ai as në këtë e as në atë 
jetë. Këtu gjyqi dënon me vrasje, varje, dënim të përjetshëm. 
Atë nuk e trazon kush. Më thoni një dënim për të. Një, një, 
qoftë vetëm një! Ai livadhis lirshëm dhe mbetet që mbetet 
i nderuar. Fundja, pranoj vrasjen edhe në mendje, por jo 
pendesën. Ai duhej vrarë në mënyrë shembullore: mbas 
vrasjes edhe ta piqja në hell! Më gjeni një ligj që dënon për 
vrasjen e djallit. Po të ishte do të qe ligji më human. Por atë 
e kanë bërë të padukshëm e të pakapshëm që të jetojë në 
përjetësi. Derisa nuk ka ligj ai është i mbrojtur nga vetë ata 
që s’e kanë bërë e parashikuar. Të paktën ta fusnin në ligjet 

e nënkuptuara. Fundi a shkruhet kund në ndonjë ligj apo 
nen: Ndalohet vrasja apo ndalohet vjedhja! Ligjet nuk janë 
bërë për të mirën apo për të keqen e dikujt. Ato janë bërë e 
bëhen për të dhënë drejtësi…

A nuk e zura gruan me duar të gjakosura që po ndihmonte 
dëmtuesin në dëm?! Ja, dënoni atë, ndihmësen e tij. Se çfarë 
i lidhte ata të dy gjejeni vetë ju. 

Unë ndihem fatlum që bëra këtë “krim” në tentativë. Në 
mos unë le ta bënte Zoti. Po Zoti që ua merr shpirtrat a nuk 
është i tillë, kriminel. Apo na merr, do thoni atë që na ka 
dhënë. Djalli ka shekuj që është zullumqar. Çfarë thoni? Se 
kam kapërcyer Zotin. Po a nuk i lutemi miliona njerëz që 
t’na çlirojë prej tij. Atëherë desh e largova unë, bëra punën 
e tij. S’më takon?! Pse themi se kur bëjmë një të keqe prit të 
keqen e ndëshkimin nga Zoti. Pse nuk e ndëshkon atë, por 
ne? Si shtohet djalli, se edhe ai do jetë në rritje progresive 
në raport me popullsinë. Ishin pak miliarda sot jemi shumë 
miliarda njerëz. Pra, si shtohet, me vezë apo me këlyshë? 
Apo i ngjan lakuriqit të natës që ngjan shpend dhe shtohet 
me këlyshë. Kam dëgjuar shprehjen “atje ku dreqi çel 
zogj!”. Kush i pa vezët e tij në çerdhe, vërtet apo ia kanë 
futur kot. 

MENDIME E REVOLTË NË ZYMTINË E QELISË

Hyr e del hetues. Të njëjtat pyetje e po të njëjtat përgjigje 
deri në lodhje e padurim. Në një moment ai shpërtheu: 
atëherë ndalni prodhimin e shitjen e kurtheve, të armëve, të 
luftërave, të ushtarëve që i çoni atje e kthimin e të vrarëve 
në arkivole si sollën dajën tim! Unë pranoj vrasjen, pranoj 
pjekjen në hell se ashtu duhej. E doni djallin, merreni se 
ai iku. Kur ta kapni bëjini monument! E, monument bëjini 
edhe kriminelit që kultivon trëndafila që, jo e vrau, por që 
desh e vrau dhe u pendua që s’e vrau!

- Ke hyrë në punët e Zotit.   
- Në punët e Zotit, po ju të shtetit çfarë keni. Atëherë 

le të vijnë ata të kishës e t’ma bëjnë gjyqin. Si në kohën e 
inkuizicionit. Jo se bashkëpunova me djallin, por për një 
tjetër inkuizicion, se vrava djallin. Se do ju lija pa djall, se 
ju nuk bëni dot pa të. Ndaj doni ta ruani të paprekshëm. Jam 
gati të digjem edhe në turrën e druve si Xhordano Bruno, 
dënimin e Galileut që u afroi njerëzve qiellin me tokën e 
në gjyq tha: megjithatë ajo rrotullohet! Me shumë vonesë 
Vatikani i kërkoi falje atij. I hyn në punë Galileut kjo?! Jo, 
sot i hyn në punë vetëm Vatikanit. Mbajeni mend: e vërteta 




